
Dréacht an Fhorais foilsithe de thimpiste 
An-imní ar earnáil na Gaeilge méadaithe dá bharr – go háirithe sa Tuaisceart
Anton Mac Cába

CHUIR Foras na Gaeilge
dréacht de na scéimeanna atá
siad le maoiniú faoin tSamhail
Nua Mhaoinithe (SNM) ar an
idirlíon de thimpiste,
baineadh síos é, ach tá cóip
faighte ag Gaelscéal. 

Méadaíonn an t-eolas atá
anseo an imní ar dhaoine atá

ag obair in earnáil na Gaeilge,
go háirithe sa Tuaisceart. 

Shocraigh an Chomhairle
Aireachta Thuaidh/Theas gan
an SNM a chur i bhfeidhm. Ina
ionad, beidh próiseas
comhairliúcháin ann a mhair-
fidh 12 seachtain, sula nglacfar
cinneadh. 

Mar sin féin, tá eagraíochtaí
a bhíodh bunmhaoinithe go

dtí seo ag cur in éadan SNM go
láidir.

Tá scéim abhcóideachta
ann. Aithníonn bunaidhm na
scéime gur gá dóibh bheith ag
cur chúinsí an dá dhlínse san
áireamh.” Ceann de na sprio-
canna atá ann ná “Stádas na
Gaeilge a chosaint ar ion-
saithe/drochphoiblíocht.” 

Bíonn a chúlra sin difriúil go

maith ar dhá thaobh na teo-
rann. Tá sé phost le bheith
ann, cúraimí difriúla orthu ar
fad. Ina measc, níl iomrá ar
dhuine go mbeadh freagracht
an Tuaiscirt air nó uirthi. Tá
ciste €1,974,355 ann don
scéim.

Sa dréacht ar an Scéim
Áiseanna Foghlama, glacann
an Foras go huile is go hiomlán

le riachtanaisí speisialta an
Tuaiscirt: “Riar a dhéanamh ar
fhorbairt agus ar sholáthar
áiseanna foghlama chomh
maith le hoiliúint ar úsáid na
n-áiseanna sin dírithe ar riach-
tanais an churaclaim
Ghaelscolaíochta i dTuaisceart
Éireann.”

Ar lean ar leathanach 4

Mol an Óige agus Tiocfaidh sí

Seán Ó Loingsigh

CÚIS bhróin do lucht
ceoil i gCo. an Chláir
agus ar fud na tíre gur
imigh a laoch Muiris Ó
Rócháin ar shlí na fírinne
i dtús na seachtaine seo.

Ba as an Daingean i
gCorca Dhuibhne do
Mhuiris Ó Rócháin ó
dhúchas agus ba é duine

de phríomh bhu-
naitheoirí Scoil
Samhraidh Willie Clancy
i Sráid na Cathrach.

Bhí ard-mheas ag
ceoltóirí traidisiúnta ar
Mhuiris toisc na tuis-
ceana a bhí aige ar an
gceol agus de bharr an
mheasa a léirigh sé féin
ar cheoltóirí i gcónaí.

Ar lean ar leathanach 2

Laoch
lucht
ceoil ar
shlí na
fírinne

Muiris Ó Rócháin

MFG faoi
leachtú
Fiacha de dhá mhilliún
Euro ar an gcomhlacht
Seosamh Ó Riain

TÁ Meitheal Forbartha na
Gaeltachta á leachtú agus
tuigtear do Gaelscéal go bhfuil
beagnach dhá mhilliún Euro
d’fhiacha ar an gcomhlacht.

Tháinig creidiúnaithe de
chuid Mheitheal Forbartha na
Gaeltachta Teo. (MFG) le
chéile Dé Máirt ag 3in in Ostán
Bhaile Chláir na Gaillimhe
chun plé a dhéanamh ar na
mórfhadhbanna airgeadais
agus dócmhainneachta atá ag
an gcomhlacht. 

Bhí an t-uafás teannais san
aer ag an gcruinniú, áit a raibh
creidiúnaithe ar cheann
chipíní agus iad ag iarraidh fáil
amach céard a tharla don

chomhlacht agus an íocfaí
choíche iad.

Fostaíodh comhlacht príob-
háideach slándála chun
daoine a cheistiú a bhí ag iar-
raidh dul isteach sa chruinniú,
rud a chur an-iontas ar
dhaoine agus a chothaigh tuil-
leadh teannais.

Ceapadh Jim Stafford, ón
gcomhlacht Friel-Stafford Cor-
porate Recovery, atá lonnaithe
i mBaile Átha Cliath, ina leach-
taitheoir ar MFG ag an gcruin-
niú. Is iad na scairshealbhóirí a
cheap an tUasal Stafford agus
ghlac na creidiúnaithe leis an
gcinneadh sin, rud a d’fhág
nach raibh gá le haon vóta.

Ar lean ar leathanach 2

Áine Bairéad as Leitir Mealláin i gConamara in éineacht le Micheal Maher, Méara na Gaillimhe, i
Leabharlann na Ceathrún Rua ar an gCéadaoin 12 Deireadh Fómhair. Bhronn an Méara teastais ar
cheithre scór páiste as scoileanna na Ceathrún Rua, Chois Fharraige, Ros Muc agus Leitir Meal-
láin as ucht Dúshlán Léitheoireachta an tsamhraidh a bhaint amach.  PIC: SEÁN Ó MAINNÍN

‘Tá pearsa imithe as an
saol’ - (Seán Ó Ríordáin)

MFG faoi leachtú
Ar lean ó leathanach a haon

Labhair Gaelscéal le Jim Stafford faoi
leachtú an chomhlachta.

Thug urlabhraí ar son an Aire Phil

Hogan sa Roinn Comhshaoil, Pobail
agus Rialtais Áitiúil, le fios do Gaelscéal
go mbeidh ar an leachtaitheoir na
figiúirí thuasluaite a sheiceáil agus a
dheimhniú amach anseo, agus go dtí
sin, nach bhfuil iontu ach meastacháin
ag an bpointe seo.

Dúirt an tUasal Stafford, “Tógfaidh
an próiseas leachtaithe idir 1-2 bhliain,”
agus maidir le toradh dóchúil air, “Tá
ráthaíocht ag na fostaithe ó thaobh a
dteidlíochtaí reachtúla de, lena n-
áirítear iomarcaíocht, pá saoire/ pá ais-
ghníomhach agus fógra.”

Tuigtear do Gaelscéal gur stop Pobal
de bheith ag cur maoinithe ar fáil do
MFG, rud a bhí ina chúis don riachtanas
chun íocaíochtaí fostaithe agus iomar-
caíochta de luach €702,000 a
dhéanamh.

Agus é ag caint faoin gcruinniú agus
na féidearthachtaí go bhfaighidh na
creidiúnaithe a gcuid airgid ar ais, dúirt
Iar-Stiúrthóir de chuid MFG, Aodán
Mac Donnacha, “Dúirt sé (an leach-
taitheoir, Jim Stafford) go dtógfaidh sé
suas le trí mhí ar an gcéad dul síos.
Beidh sé i dteagmháil leo uilig a dúirt
sé. Beidh litreacha ag dul amach acu go
luath ó thaobh na rudaí de,” Lean sé air,
“Tá coiste iniúchta ceaptha leis le triúr
den iar-bhord (ar MFG) móide cúigear
ón urlár anseo (ag an gcruinniú) de
chreidiúnaithe, go mór mór iar-
fhostaithe atá i gceist ann. Tá siad i
mbun oibre anois le breathnú ar rudaí,
céard a tharla agus céard a bheas ann
má tá airgead le bheith ann.”

“Beidh daoine ar nós, an cigire
cánach, na coimisinéirí ioncaim, na

fostaithe, aon airgead iomarcaíochta,
pá saoire, nó aon phá eile atá ag dul
dóibh, beidh siadsan ar dtús ag fáil a
gcuid airgid.”

Ag freagairt dó an cheist maidir le
haon mhíshástacht atá aige faoi MFG,
thug an tUasal Mac Donnacha le fios,
“Is dócha ag breathnú siar air, b’fhéidir
nach raibh a dhóthain eolais againn ó
thaobh na gcóras inmheánach a bhí ag
an gcomhlacht. B’fhéidir gurbh fhad-
hbanna iad sin a bhí ag teacht aníos le
blianta. Ní dóigh liom gur chaith Pobal
iontach maith leis an gcomhlacht.”

Ní raibh an Seanadóir Trevor Ó
Clochartaigh thar a bheith sásta, ná
baol air, le cúrsaí slándála ag an gcruin-
niú, “Chuir sé an-iontas orm go raibh
comhlacht príobháideach slándála fos-
taithe le daoine a choinneáil amach as
an gcruinniú seo. Bhíothas ag cur i mo
leith nach creidiúnaí a bhí ionam, ach
mhínigh mé ansin gur ball de
Chomharchumann Mhic Dara ar an
gCeathrú Rua mé agus tugadh cead
dom (dul isteach) tar éis tamaill.”

Agus é ag caint faoin gcruinniú féin,
dúirt an tUasal Ó Clochartaigh, “Tá mé
ag ceapadh go bhfuil go leor ceisteanna
faoin mbealach ina bhfuil an comh-
lacht seo á riar. 

Tháinig an cheist aníos maidir le
tuairisc Pobal agus Mazars. Chuir mé
ceist ar an gCathaoirleach an raibh sí
feicthe ag an mbord stiúrtha ar fad.
Dúradh inniu nach raibh sí feicthe ag
gach stiúrthóir. Dúradh go raibh sé feic-
the ag Coiste Comhairle agus ní raibh
aon chathaoirleach ar an gCoiste
Comhairle sin.” 

Laoch lucht ceoil ar
shlí na fírinne

Ar lean ó leathanach a haon

Comhartha ómóis den mheas a bhí ar
an bhfear ab ea Gradam na gCeoltóirí a
bronnadh air ag ócáid Ghradaim Cheoil
TG4 i Loch Garman anuraidh.

Chomh maith le bheith mar eagraí den
scoil cheoil a bhunaigh sé i Sráid na
Cathrach in 1973 tar éis bhás a charad, an
píobaire Willie Clancy, thug an t-
iarmhúinteoir meánscoile a chuid
tacaíochta d’imeachtaí agus d’ea-
graíochtaí eile i gCo. an Chláir agus ar fud
na tíre, sna ceantair Ghaeltachta ach go
háirithe.

Ball ab ea é d’Iontaobhas Fódhla,
eagraíocht a bhíonn i mbun imeachtaí i
gcuimhne an chumadóra Seán Ó Riada,

agus a bhí ar an dtalamh ag cabhrú le hea-
grú Oireachtas na Samhna i gCorcaigh trí
bliana ó shin.

Ba é Muiris Ó Rócháin a thug an t-aith-
easc nuair a nochtadh leacht cuimh-
neacháin Sheáin Uí Riada i gCúil Aodha in
2008.

Bhí aithne agus eolas aige ar na sean-
cheoltóirí agus bhí aithne ag ceoltóirí óga
agus aosta ón 32 contae agus ó thíortha
thar lear air, na mílte cuairteoir de chuid
Scoil Samhraidh Willie Clancy ach go
háirithe. I rith na seachtaine seo bhí
daoine ó chian agus ó chóngar ag
déanamh comhbhróin lena mhuintir, a
bhean Úna, a n-iníon Máire agus a mac,
an píobaire Séamus Ó Rócháin. I bParthas
Dé agus na gCeoltóirí go raibh sé.

TÁ fathach fir ar lár. Fathach an
chroí mhóir, na féile, an
chineáltais, an ghnímh.
Aireoidh muid uainn tú a
Mhuiris – an craitheadh láimhe
bríomhar, crua sin agus tú ag
bronnadh shaoirse na cathrach
orainn tús mhí Iúil.

Aireoidh an mac léinn ar
bheagán pinginí uaidh tú agus
tú ag brú ticéid don cheol-
choirm isteach ina ghlaic, nó
an chlann nár chuir lóistín in
áirithe roimh ré ach go ndearna
tú cinnte de, dá throime do
dhualgaisí eile, nár chodail
siad amuigh. 

Aireoidh an fonnadóir sean-
nóis uaidh do mheas air agus
do thacaíocht dó le bheith

mórtasach as a theanga agus a
ealaín.

Is é an feall tú bheith ar lár
agus gan an chóisir ach ag
teacht ina neart, gan an oíche
ach ina tús duit.

Níorbh é seo an t-am agat ag
fágáil pháirc na himeartha,
tráth a bhfuil an cluiche ag gab-
háil go mór inár n-aghaidh
agus an náisiún i lagmhis-
neach.

Is sólás a shamhlú go bhfuil
na laochra a chuaigh romhat
cheana féin ag beartú scoil
samhraidh i d’onóir ‘san áit a
mbíonn sé ina shamhradh i gcó-
naí’. Nach agat atá sé tuillte.

M. Ó Cuaig

An t-aisteoir, Charlene McKenna ag lainseáil ‘Lá na Deinime 2011’ le
BT2, ar son an ‘Irish Youth Foundation’ an tseachtain seo. Féach ar
www.iyf.ie/denimday [PIC : LEON FARRELL/PHOTOCALL IRELAND]

De réir Ráiteas Cúrsaí maidir le
Leachtú (Statement of Affairs) MFG, is
é sin meastachán de na fiacha a
d’eisigh Stiúrthóirí MFG tar éis
comhairliúcháin le hiniúchóirí, tá na
fiacha a leanas ar an gcomhlacht:
1) Creidiúnaithe tosaíochta (Prefer-
ential creditors) – €828,000
Seo na creidiúnaithe a bhfuil
tosaíocht acu thar na creidiúnaithe
neamhurraithe thíos agus is iadsan a
íocfar ar an gcéad dul síos.
San fhigiúr seo de €828,000, tá na
fiacha a leanas 
a. €81,000 do mar a thuillir (PAYE)
b. €702,000 do na 50 iar-fhostaí (a bhí
fostaithe go díreach ag MFG) 
c. Ranníocaíocht pinsin de luach
€45,000
2) Creidiúnaithe neamhurraithe
(Unsecured creditors) -  €1.09 milliún 
Seo na creidiúnaithe a thug crei-
dmheas do MFG gan urrús
comhthaobhach (collateral security).
San fhigiúr seo de €1.09 milliún, tá na
fiacha a leanas:
a. €260,000 do chreidiúnaithe trádála
(buidéil uisce, stáiseanóireacht agus a
leithéid)
b. €255,000 do chreidiúnaithe de
chuid an tionscadail ‘Leader’
c. €494,000 do chreidiúnaithe cláir

Scéim Teanga 
Tá an Roinn Gnóthaí Eachtracha agus Trádála ag dréachtadh a dara scéim de réir Alt
11 d’Acht na dTeangacha Oifigiúla 2003. Tá aighneachtaí maidir le hullmhú na
dréacht-scéime á lorg ag an Roinn ó aon pháirtithe leasmhara. Is féidir aighneachtaí
a sheoladh isteach go leictreonach chuig breandan.ocaollai@dfa.ie nó a sheoladh
sa phost chuig: Breandán Ó Caollaí, An Roinn Gnóthaí Eachtracha agus Trádála, 76-
78 Sráid Fhearchair, Baile Átha Cliath, 2.

Is é an dáta deireanach d’aighneachtaí a bheith faighte ná: 5.00 i.n. Dé Luain 31
Deireadh Fómhair 2011. Tá cóip de Scéim Teanga na Roinne 2006-2010 le fáil ar
láithreán gréasáin na Roinne www.dfa.ie

CLUAS SA CHEANNÁRAS
Lenár gcomhfhreagraí polaitiúil i dTeach Laighean, Colm Ó Broin

Mary Davis
sa tóir ar an
vóta frith-
Ghaelach?
TÁ Michael D Higgins sa tóir ar an vóta Gaelach
le suíomh dátheangach agus postaeir i
nGaeilge crochta timpeall na tíre. 

Ón méid a bhí le rá ag an seachtar iarrthóir ar
dhíospóireacht TG4, ní shílfeá go bhfuil duine
ar bith acu sa tóir ar an vóta frith-Ghaelach. 

Bhí siad ar fad ar aon fhocal faoi thábhacht
na Gaeilge do chultúr agus féiniúlacht na tíre. 

Croí-lár na féiniúlachta atá ann dar leo. 
Samhlaigh dá mba rud é go ndúirt duine acu

a mhalairt, gur cur amú ama agus airgid a bhí

ann, gur teanga sheanfhaiseanta do bhochtáin
agus sceimhlitheoirí a bhí ann, nó an raiméis
eile a chloiseann muid. 

Bheadh deireadh le feachtas an duine sin. 
Mar sin féin áfach, an raibh Mary Davis sa

tóir ar an vóta frith-Ghaelach Dé Céadaoin
agus í ag caint i gColáiste Loreto, Carraig an
tSionnaigh, Baile Átha Cliath? 

Dúirt sí le daltaí gur cheart go mbeadh an
Ghaeilge roghnach don Ardteist. 

Dúirt a hurlabhraí le Gaelscéal go síleann sí
go ndéanann 'Gaeilge éigeantach' dochar don
teanga, agus ní mór buntáiste an amhrais a
thabhairt di nach bhfuil sí ag iarraidh vótaí a
mhealladh ó dhaoine atá frith-Ghaelach. 

Ó thaobh na díospóireachta ar TG4 é féin bhí
sé níos séimhe ná na cinn eile go dtí seo. 

An ndéanfaidh sé aon difríocht? Ní fhéadfaí
a rá go ndearna duine ar bith go hiontach nó go
holc. 

Cuireadh Seán Gallagher faoi bhrú agus
beidh imní ar dhaoine a bhí buartha faoi
shláinte Michael D go raibh a lámha ag croith le
linn na díospóireachta. De réir na bpobalbhre-
itheanna tá sé ródhéanach do na hiarrthóirí
eile treocht an fheachtais seo a athrú.

Maidir leis an toradh, tá sé deacair a rá an
mbeidh an bua ag Seán Gallagher nó ag
Michael D Higgins. 

Agus Gallagher imithe chun cinn tá béim an
athuair á leagan ar a cheangail le Fianna Fáil,
rud a ghríosfaidh daoine atá buartha faoin
ngeilleagar. Má tá an bhearna idir é agus
Michael D chomh mór is a bhí sna pobalbhre-
itheanna deireanacha an deireadh seachtaine
seo is cosúil go mbeidh an lá leis. Má tá sé tite
siar ó 39% tá gach seans go rachaidh Michael D
chun cinn air roimh an Déardaoin.

Obair na
Straitéise 20
Bliain ar bun
'de ló is
d'oíche'
TÁthar ag obair ar phlean forfheidhmithe don
Straitéis 20 Bliain don Ghaeilge “de ló is
d'oíche” dar le hAire Stáit na Gaeltachta, Dinny
McGinley.

Bhí sé ag freagairt ceisteanna sa Dáil an
tseachtain seo faoi dhul chinn an phlean atá
ceaptha an Ghaeltacht a tharrtháil.

Tá oifigigh i ranna éagsúla “ag dó ola an
mheán oíche” ar an bplean trí bliana, arsa an
tAire McGinley. 

“Tá súil agam nach bhfuil ola an mheán
oíche ró-dhaor ag an mbomaite,” arsa Peadar
Tóibín ó Shinn Féin.

“Táimid i mí Dheireadh Fómhair anois,” a
dúirt McGinley. “Muna mbíonn sé ar fáil an
mhí seo táim cinnte go mbeidh sé ar fáil go
luath an mhí seo chugainn.”

“Tá aonad straitéise bunaithe i Roinn na
Gaeltachta atá freagrach as pleanáil agus fei-
dhmiú na straitéise a threorú,” ar seisean, agus
é i gceist ag an Roinn dul i ndáil chomhairle
leis na príomhpháirtithe leasmhara maidir leis
an bplean.

Tá trí ghrúpa oibre ardleibhéil bunaithe ag
an aonad straitéise sa Roinn chun dlús a chur
le forfheidhmiú na straitéise chomh maith.

Chuir Michael Kitt (FF) agus Peadar Tóibín
(SF) ceist ar an Aire cé mhéad airgid a bheadh
ar fáil don Straitéis, ach ní raibh freagra
díreach aige.

“Is mar thoradh ar an athbhreithniú cuim-
sitheach caiteachais atá ar siúl faoi stiúir na
Roinne Caiteachais Phoiblí agus Athchóirithe
ar chaiteachas an Stáit agus i gcomhthéacs an
phróisis mheastacháin a dhéanfar cinntí son-
racha maidir leis an soláthar a bheidh ar fáil i

ndáil le cur i bhfeidhm na Straitéise in 2012,”
arsa sé.

Beidh na grúpaí oibre “ag tógáil san áireamh
na laincisí ar acmhainní i láthair na huaire”
agus ag cinntiú “go mbeidh an luach is fearr ar
airgead ag an Státchiste.”

Dúirt Tóibín nach bhfuil ach 15 bliain fágtha
ag an nGaeilge mar theanga phobail na
Gaeltachta de réir an Staidéir Theangeolaíoch
agus go bhfuil práinn le cur i bhfeidhm na
straitéise dá réir. Foilsíodh an staidéar in 2007,
rud a chiallaíonn go bhfuil 11-16 bliain fágtha
ag an nGaeltacht dar leis na saineolaithe tean-
geolaíochta.

Beag le rá ag
McGinley
faoin
tsamhail
mhaoinithe
CEISTÍODH an tAire McGinley faoin tSamhail
Nua Mhaoinithe an tseachtain seo caite chomh
maith. Tá an-imní go deo faoin bplean con-
spóideach seo a chuirfidh deireadh le maoiniú
buan fadtéarmach d'eagraíochtaí Gaeilge tim-
peall na tíre.

Rinne an tAire cur síos ar an athbhreithniú is
déanaí atá ar bun ar an bplean (tréimhse
comhairliúcháin eile ar feadh 12 seachtain a
bheas ann).  Mar chuid den athbhreithniú beidh
ar Fhoras na Gaeilge “plean tionscadail athbhre-
ithnithe a ullmhú, i gcomhar leis na Ranna
Urraíochta, a thabharfaidh aird mar is cuí ar
chur i gcrích an phróisis athbhreithnithe mar
bheart práinne.” A leithéid de mhaorlathas!

D'aontaigh an Chomhairle Aireachta
Thuaidh/Theas gur chóir an cur chuige bun-
mhaoinithe a athrú chun “cur chuige níos sruth-
línithe agus níos cost-éifeachtaí a chur i bhfei-
dhm,” ach dúirt an tAire McGinley “nach
mbeadh sé cuí domsa a bheith ag tabhairt mo
bhreithiúnais ag an phointe seo maidir leis an
tsamhail nua mhaoinithe.”

Mhol Peadar Tóibín don Aire stop a chur leis
an gcóras nua. 

“Scriosfaidh an tsamhail nua mhaoinithe an t-

eolas agus an taithí atá ag na heagraíochtaí seo,”
arsa sé. “De réir an chonradh nua, ní bheidh ach
trí bliana ann le haghaidh gach eagraíocht nua.
Ba chóir go mbeadh leanúnachas ann. Tá an
tréimhse trí bliana sa chonradh nua i bhfad ró-
ghairid. An ndéanfaidh an Aire Stáit athrú ar an
rud sin freisin?”

Dúirt McGinley nach raibh sé ar a chumas mar
Aire Stáit deireadh a chur leis. 

“Tá cinneadh déanta ag na hAirí a chuaigh
romham. Tá cinneadh déanta ag an gComh-
Aireacht Thuaidh-Theas. Is é sin an fáth gur
pléadh é ag an gcruinniú deiridh. Tá súil againn
go mbeidh deis againn na moltaí a thiocfaidh ón
athbhreithniú seo a chíoradh agus a phlé ag an
gcéad chruinniú eile i mí Feabhra seo chugainn.”

Tá sé deacair le rá áfach cén mhaitheas a
bheas le tréimhse comhairliúcháin eile ar an
tsamhail mhaoinithe – má tá bunlochtanna ar an
gcóras atá molta ní leigheasfaidh tuilleadh
cainte iad.

Mary Davis ar a bealach isteach go TG4 oíche
Dé Mháirt. [PIC : JOE SHAUGHNESSY]

An tAire Gaeltachta, Dinny McGinley

Dréacht an Fhoras foilsithe de thimpiste 
Ar lean ó leathanach a haon

Is é an tÁisaonad i gColáiste Mhuire, Béal
Feirste atá ag déanamh na hoibre seo ó 1998.
Glactar leis gurb iad sin an t-aon dream a
bheadh cáilithe. 

Mar sin fhéin, caillfear post ann. Tá cúigear ag
obair ann faoi láthair; ní bheidh ach ceathrar
faoin scéim nua.

Is Scéim Tacaíochta Pobail ceann eile de na
scéimeanna atá beartaithe. Is é an chéad
phríomhaidhm a luaitear ná “straitéisí neartú
agus buanú úsáid na Gaeilge a fhorbairt agus a
fheidhmniú i ngcomhar le páirtithe leasmhara i
ngach sainréigiún aitheanta.” Tá sé ina aidhm,
leis, dearcadh dearfach a spreagadh.

De réir an dréachta tá an tír le roinnt ina dhá
leath. Beidh dhá riarthóir réigiúnacha ann.
Clúdóidh riarthóir amháin Leath Mhogha (ó
thuaidh ó líne idir Baile Átha Cliath agus Gail-

limh), an duine eile Leath Chuinn (ó dheas ón
line). 

Tá 13 oifigeach réigiúnda le bheith ann, ag
clúdach contaetha. Ní bheidh ach duine amháin
orthu ag obair go hiomlán sa Tuaisceart; beidh
an duine sin ag clúdach Aontroma, Ard Mhacha,
agus an Dúin. Tá Doire agus Tír Eoghain le Dún
na nGall. Tá Fear Manach le Liatroim, an Cab-
hán agus Muineachán.

Tá ciste €3,592,592 ann don scéim nua seo; é
ar an scéim is mó buiséad.

Is léir go bhfuil fadhbanna ag an earnáil leis
an SNM. Níl an eagraíocht nua, Aontas Phobal
na Gaeilge, sásta leis na moltaí sa tSamhail Nua
Mhaoinithe. Measann Julian de Spáinn,
urlabhraí thar ceann na heagraíochta agus Ard-
Rúnaí Chonradh na Gaeilge, nach n-oireann sé.

“Na scéimeanna mar atá, ní thiocfadh leo fei-
dhmniú,” arsa de Spáinn. “Dá mbainfeadh
grúpa maoiniú, an chéad bhliain, bheadh siad

ag tosnú na scéime. An dara bliain, bheadh siad
dá chur chun cinn. An tríú bliain, bheadh siad
ag obair ar an chéad scéim eile. Bheadh sé ró-
ghearrthéarmach le hobair ar bith a dhéanamh
ar phleanáil teanga.”

Dar leis gur gá don bhForas athmhachnamh
a dhéanamh ar na moltaí sa tSamhail Nua
Mhaoinithe. “Is gá córas a chur ar fáil a fhei-
dhmneoidh don todhchaí, ní trí bliana.”

Tá sé riachtanach aitheantas a thabhairt don
saineolas agus don taithí a d’fhorbair na hea-
graíochtaí thar na blianta. 

Níl an Spáinneach in éadan eagras Gaeilge a
bheith níos éifeachtúla. Tá an tAontas ann le go
mbeadh na cúig ghrúpa ábalta feidhmniú mar
aon eagraíocht amháin, in ionad cúig cinn
dhifriúla. Tugann Aontas Phobal na Gaeilge
lena gcéile Conradh na Gaeilge, Comhaltas
Uladh, Comhluadar, Glór na nGael agus Seach-
tain na Gaeilge.

100 bliain ó
rugadh
MacGill-Eain 
Anton Mac Cába

BEIDH sé 100 bliain agus an
Chéadaoin seo chugainn ó
rugadh an file is mó Gaeilge
den 20ú céad, Somhairle
MacGill-Eain. Ainmníodh
do Dhuais Nobel na
Litríochta é. Bhí sé mar
bhua aige gur cheangail sé
traidisiún filíochta na nGael
le filíocht Eorpach an 20ú
céad. 

Tháinig MacGill-Eain ar
an saol in Osgaig ar oileán
Ratharsair na hAlban an 26
Deireadh Fómhair 1911.
Táilliúr a bhí ina athair.
Clann an Tàilleir a bhí orthu.

Bhain an teaghlach leis an
Eaglais Shaor Chlèireach.
Thréig Somhairle an crei-
deamh sin – ach choinnigh
meas ar an saibhreas
Gaeilge a bhí sa tsean-
móireacht agus i gcan-
taireacht na salm.

Bhí a mhuintir ar an dá
thaobh sáite sa dúchas, idir
amhráin agus dánta acu.
Chuaigh sé ar an mheán-
scoil i bPort Rìgh ar an
Eilean Sgitheanach. Fuair sé
scoláireacht as sin go
hOllscoil Dhún Éideann,
mar a ndearna céim sa
Bhéarla. Thug sé faoin
fhilíocht Bhéarla ar dtús. In
1931, scríobh sé ‘A’ Chorra-
Gridheach’, an chéad dán
Gaeilge a luaitear leis.
Thiontaigh ar an fhilíocht

Ghaeilge as sin amach. 
Chaith sé a shaol ina

mhúinteoir ar an Eilean
Sgitheanach, ar Mhuile, i
nDún Éideann agus i Loch
Ailse. Bhuail taom mór
cruthaitheachta é ag
deireadh na 30í agus tús na
40í. Foilsíodh a thoradh sin,
Dàin do Eimhir, in 1943: ní
bheadh filíocht Ghaeilge na
hAlban mar an gcéanna go
brách arís. Gortaíodh go
dona é agus é ag troid in
Arm na Breataine sa Dara
Cogadh Mór i dtuaisceart na
hAfraice; chum sé dánta
cogaidh den scoth lena linn.

Mar mhúinteoir, rinne sé
obair mhór le teagasc
Ghaeilge na hAlban a chur
chun cinn. Nuair a d’éirigh
as an teagasc, d’fhill sé ar an
Eilean Sgitheanach. Fuair sé
bás in Inbhir Nis  in 1996, é
85 bliain d’aois.

Don chomóradh 100 bli-
ain, reachtáladh comórtas
d’fhilí óga Ghaeilge na hAl-
ban; chuir 70 isteach air.

Bhí sé de bhua aige a
chuid filíochta a léamh os
ard. Dúirt an scríobhneoir
Séamas Mac Annaidh go
gcuireadh Somhairle an
lucht éisteachta faoi
dhraíocht. 

“I gColáiste na Ríona,
lucht éisteachta Béarla a bhí
aige, ach thuig achan duine
gur file mór seo,” arsa Mac
Annaidh.

Poiblí agus príobháideach
– an neamhionannas
léirithe sa chóras sláinte 
Máirtín Ó Catháin

LÉIRÍONN an méid a tharla do bhean i
nGaillimh an tseachtain seo an
éagothroime atá le mothú idir an tseirb-
hís sláinte phoiblí agus an tseirbhís
sláinte phríobháideach – a dúradh léi a
bhí “níos fearr.”

Tá eolas faighte ag Gaelscéal faoi chás
a bhain le bean as oirthear na Gaillimhe a
tugadh isteach chuig Ospidéal na
hOllscoile i nGaillimh an tseachtain seo
de bharr gortú cloiginn.  

Tugadh an bhean ina dhiaidh sin go
hospidéal príobháideach agus dúirt a
clann go raibh an tseirbhís phráinne
ansin i bhfad Éireann níos fearr.  

Tharla an eachtra seo agus foireann
phríobháideach bhainistíochta ar leic an
dorais anois in Ospidéal na hOllscoile i
nGaillimh ar iarratas ón Roinn Sláinte. 

Leagadh an bhean atá i gceist san
eachtra seo agus buaileadh a cloigeann
faoi bhalla.  

Thug a clann an bhean, atá teannta
amach sna blianta, isteach chuig
Ospidéal na hOllscoile agus cuireadh ar
shínteán so-ghluaiste í. Tar éis tamaill
chuireadar tuairisc faoin mbail a bhí
uirthi agus d’fhiafraíodar cén t-achar a
bheadh sé no go gcuirfí scrúduithe
uirthi.  

Dúradh leo go mbeadh sé 16 uair an
chloig sula gcuirfí scrúduithe ar nós
‘scan’ inchinne agus tástálacha níos iom-
láine uirthi.  

Shocraigh a clann go dtabharfaí an
bhean chuig an ospidéal príobháideach
ar a dtugtar Clinic na Gaillimhe ag ceann
thoir an bhaile mhóir.  

Tugadh an bhean a gortaíodh isteach
ansin ag 1.30 sa lá. Cuireadh an ‘scan’
inchinne uirthi agus dhá scrúdú x-
ghathaithe agus cuireadh dhá ghreim i

ngearradh ar a cloigeann.  
Rinneadh iniúchadh ar na torthaí a bhí

ar an ‘scan’ inchinne, rinneadh léamh ar
thorthaí na scrúduithe x-ghathaithe
agus ligeadh an bhean amach abhaile ag
3.45 an lá sin.  

Bhí beagán le cois dhá uair go leith
caite aici san ospidéal príobháideach, na
scrúduithe iomlána curtha uirthi, an
chóir leighis a d’fheil curtha uirthi agus í
ligthe abhaile. Chosain gach a raibh
déanta san ospidéal príobháideach
beagán le cois €430; bhain os cionn leath
an chostais leis an ‘scan’ inchinne.  

Dúirt clann na mná go raibh an bille
sách trom ach go rabhadar in acmhainn
é a íoc.  Dúradar gurbh iontach an tseirb-
hís a bhí ann seachas a bheith ag fanacht
16 uair an chloig le haghaidh na scrú-
duithe iomlána in Ospidéal na hOllscoile

i nGaillimh. 
Níl a fhios an féidir leigheas a fháil ar

mhoill mar a bhí i gceist sa gcás sin – no
an bhfuil na hacmhainní ag Ospidéal na
hOllscoile – de bharr an chórais nua atá le
triail ansin.  

Tá sé fógraithe an tseachtain seo ag an
Aire Sláinte, an Dr James Reilly, go
mbeifear ag cur comhlacht príob-
háideach bainistíochta isteach in
Ospidéal na hOllscoile i nGaillimh le súil
agus gur féidir riaradh an ospidéil sin a
fheabhsú.  

Dúirt an tAire go gcaithfidh an comh-
lacht a roghnófar bliain go leith ag fei-
dhmiú san ospidéal agus ag cabhrú leis
an bhfoireann ansin. 

Tuigtear go bhfuil go leor altraí agus
oibrithe eile in Ospidéal na hOllscoile i
nGaillimh corraithe faoin mbeart seo.   

Ospidéal na hOllscoile, Gaillimh.

Laghdú ar an líon stáisiún 
le dúnadh i gConamara
Ach an sop in áit na scuaibe é? 
Máirtín Ó Catháin, i gCarna

NAOI gcinn de stáisiúin Gardaí
atá le dúnadh uilig i gcontae na
Gaillimhe de réir na dtuairiscí
is deireanaí atá ag teacht chun
cinn – sin i bhfad níos lú ná na
figiúirí a bhí luaite i dtosach.  

Ceaptar go bhfuil baint ag
agóidí, i gConamara go
háirithe, leis an athrú seo ar an
gcéad scéala a ligeadh amach. 

Ach fiú agus muna mbeidh
stáisiúin bheaga áirithe dúnta
go hoifigiúil d’fhéadfadh sé gur
beag seirbhís a bheidh ar fáil i
gcuid acu.  

Sa gcás agus go n-éiríonn
Garda as a phost i stáisiún beag
ní chuirfear duine ar bith ina
áit.  

D’fhéadfadh sé ansin nach
mbeadh ann ach go dtiocfadh
Garda amach ón bpríomh-
stáisiún ceantair go dtí an
stáisiún tuaithe ar feadh cupla
uair an chloig sa tseachtain.  

Cé gur beag leas a dhéanfadh
an cineál sin seirbhíse do
cheantar tuaithe ní fhéadfaí a
rá go raibh deireadh leis an
stáisiún áitiúil. B’fhearr a
d’fheilfeadh sin ó thaobh na
polaitíochta de ná glas a chur ar
an doras uilig. Ach caithfidh
Teachtaí Dála an rialtais an cás
a láimhsiú go cúramach ina
dhiaidh sin féin.  

I gConamara mar shampla tá
feachtais ar bun i gcúig chean-
tar anois ar mhaithe leis na
stáisiúin a choinneáil oscailte
agus na seirbhísí a choinneáil
mar atá siad faoi láthair.  Tá na
feachtais seo ar bun i Ros Muc,
i gCarna, i gCloch na Rón, i
Leitir Fraic agus ar an Líonán.  

Aon Gharda amháin atá i
gceithre cinn de na stáisiúin

sin; tá beirt Ghardaí i gCarna.
Ó thaobh na stáisiún sin sna
ceantracha fíor-Ghaeltachta,
ceaptar ag an bpointe seo go
dtiocfaidh Ros Muc agus Carna
slán… faoi láthair ar chuma ar
bith. D’fhéadfadh athrú a

theacht air sin fós mar tá an
scrúdú ar an líon stáisiún agus
seirbhísí de chuid na nGardaí
ar fud na tíre faoi lán tseoil i
gcónaí. Réiteoidh Coimisinéir
an Gharda Síochána a
thuarascáil féin as seo go ceann

scaithimh agus cuirfear na
moltaí sin faoi bhráid an Aire
Dlí agus Cirt.   

Ach fiú agus má thagann riar
stáisiúin bheaga slán an iar-
raidh seo, tá siad uilig i mbaol –
go háirithe stáisiúin atá taobh
le Garda amháin – sna blianta
beaga amach romhainn.  Níl
aon Ghardaí nua faoi oiliúint
anois agus nuair a bheidh féin
is cosúil gur chuig na cathracha
agus bailte móra a chuirfear na
baill nua a thiocfaidh as an
Teampall Mór.  

Pobal Dhún na nGall buartha
go gcaillfidh siad a nGardaí
Danny Brown, i Rann na Feirste 

TÁ Teachtaí Dála de chuid Shinn Féin ag
glaoch ar an Aire Dlí agus Cirt, Alan Shatter,
labhairt le pobail i gContae Dhún na nGall sula
ndéanann sé cinneadh ar stáisiúin Gharda sa
chontae a dhruid.

Fá láthair tá athbhreithniú ar bun ag an
Choimisinéir Martin Callinan ar an méid
stáisiún Gardaí atá sa chontae agus meastar go
mbeidh roinnt acu ag druid mar gheall ar na
ciorruithe atá beartaithe sa chéad cháinaisnéis
eile i mí na Nollag.

Cheana féin, tá pobail scaite ar fud na con-
tae buartha go gcaillfidh siad an stáisiún Garda
cóngarach dóibh.

Tá tuairimíocht láidir ann go ndruidfear na
stáisiúin in Anagaire, in Ailt a’ Chorráin, i
nGleann Cholm Cille, sa Dúchoradh, i nDún
Cionnaola, i mBaile an tSratha agus sa
Chlochar.

Tá sé ráite fosta go mbeidh suas le 1,200
Garda ag fágáil roimh mhí Feabhra 2012 ar

eagla go gcaillfeadh siad cearta pinsin dá
bhfanfadh siad.

Níl dabht ar bith ach go bhfuil imní ar she-
andaoine atá ina gcónaí i gceantair iargúlta
tuaithe sa chontae. Léiríodh sin ar na mallaibh
nuair a labhair cónaitheoirí sa Phort Nua agus
san Fhearthainn. Thar thréimhse cúig bliana
chaill an ceantar trí shiopa agus trí ionad
peitril, chomh maith le hóstán agus oifig an
phoist.

Dúirt Máirtín Ó Faoláin, a chaith a shaol sna
Gardaí agus atá anois ina chónaí san
Fhearthainn, nach bhfuil daoine óga ar bith
anois sa cheantar seachas daltaí scoile agus go
bhfuil imní ar na seandaoine sa cheantar go
gcaithfidh siad taisteal chuig na Gleanntaí le
Garda a fheiceáil.

Tá an ceantar sin ag brath go huile is go
hiomlán anois ar an turasóireacht mar shlí
bheatha do na daoine atá ina gcónaí ann agus
tagann 10,000 go 12,000 cuairteoir chuig an
cheantar gach bliain, formhór acu ag teacht i
mí Iúil agus mí Lúnasa.

Stáisiún na nGardaí i Leitir Fraic, Tuaisceart Chonamara.

Madadh ag tabhairt fianaise i gcúirt Albanach
Anton Mac Cába

BEIDH Hamish an madadh ina
fhinné i gcúirt i Steòrnabhaigh
ar Eilean Leòdhas na hAlban, i
gcás a bhaineann le
húinéireacht Smudge (nó
Oscar), an cat. Deir beirt bhan
gur leo í. 

Fuair Nicola Dempster pis-
cín anuraidh, gur bhaist
Smudge uirthi. Bhí go maith go
dtí gur imigh Smudge gan tásc
gan tuairisc mí an Mhárta.

Chuir Dempster fógra ar Face-
book. Freagra ní bhfuair.

I dtráth an an ama chéanna,
tháinig Della MacDonald ar
chat beag ag doras tí s’aici. Dar
le MacDonald go raibh droch-
bhail ar an chréatúr bocht.
Thug MacDonald isteach í,
agus shocraigh sí isteach sa
teach.

Bhí go maith go dtí gur tháinig
Dempster ar Smudge agus í ar a
bealach abhaile. Rinne sí iar-
racht teacht ar an duine a thug

aire do Smudge agus í ar strae.
Ach nuair a bhuail sí le MacDon-
ald, glaodh ar na péas.

Is é Hamish an madadh tí ag
MacDonald. D’éirigh sé iontach
mór le hOscar. Tá an-chumha ar
Hamish bocht mar go bhfuil a
chara ar shiúl. 

Dar le MacDonald go luífidh
Oscar (Smudge) isteach ar
Hamish nuair a fheicfidh sí sa
chúirt é. Léireoidh freagairt
Hamish an dlúth-chairdeas atá
idir an bheirt.

... Ó, agus
baineann
an cás le
cat

Ó
dhúnmharaigh Anders
Behring Breivik 77 duine
san Iorua i mí Iúil tá aird
tarraingthe ar scríbhneoirí
agus bhlagadóirí frith-

jihad. Go dtí seo táthar ag ceistiú ar
'ghríosaigh' tuairimí leithéidí Robert
Spencer agus Pamela Gellar an fear
Ioruach chun an t-ár uafásach a
dhéanamh. Tá sé beagnach dodhéanta
a rá cé acu ar ghríosaigh nó nár ghrío-
saigh, mar sin ba cheart sochar an
amhrais a thabhairt dóibh.

Rud nach féidir a shéanadh áfach ná
go bhfuil rabhaidh faoi 'Ioslamú' ag
treisiú san Eoraip agus i Meiriceá le
blianta beaga anuas.

Ina measc siúd atá ag iarraidh vótaí a
ghnóthú ar an ábhar tá Geert Wilders
san Ísiltír, Sarah Palin agus Newt Gin-
grich i SAM agus anois, den chéad uair
in Éirinn, comhairleoir de chuid Fhine
Gael i gCorcaigh, Joe O'Callaghan, a

dúirt le déanaí gur cheart cosc a chur ar
an mburca. Ní gníomhaithe idirlín
imeallacha iad Spencer agus Gellar
áfach. D'eagraigh siad agóidí in éadan
an 'Ground Zero Mosque' i Nua-
Eabhrac agus tá a soiscéal scaipthe acu
ar Fox News, CNN agus NBC i Meiriceá.

Má thugann tú sreacfhéachaint ar a
suíomhanna, Jihadwatch.org agus
Atlas Shrugs, seans go sílfeá go bhfuil
siad ag seasamh in éadan coireanna
agus ansmacht na nIoslamaithe
antoisceacha. Má chíorann tú an méid
atá á rá acu áfach, feicfidh tú go bhfuil
siad ag dul i bhfad níos faide ná sin
agus ag díriú ar gach Moslamach.

An teachtaireacht atá acu ná gurb é
Osama Bin Laden fíor-aghaidh Ioslaim
agus gurb é an reiligiún féin is cúis leis
an bhforéigean antoisceach.  Déanann
siad beag is fiú de 'Ioslam measartha' -
mar a deir Spencer, a úsáideann
athfhriotal ón gCórán go minic - “there

is no political Islam, no 'Islamism', no
'Islamists' -- there are only Islam and
Muslims.” 

De réir a dtuisceana siúd, má deir
Moslamach nach n-aontaíonn siad leis
an tuairim seo ní thuigeann siad a
reiligiún féin nó tá siad ag insint bréag.
Is é seo ceann de na teachtaireachtaí is
lofa atá ag na scríbhneoirí frith-jihad.
Dá nglacfaí leis chiallódh sé nach
bhféadfaí muinín a bheith agat i do
chairde, ghaolta, chomharsana nó
chomhoibrithe más Moslamaigh iad.

An modus operandi atá ag na
suíomhanna ná fianaise a bhailiú go
gcuireann an Córán iallach ar Mhosla-
maigh an lámh láidir a úsáid chun
smacht a fháil ar an domhan agus
déanann sé neamhaird d'fhianaise a
thagann salach ar an teoiric seo.

Is taictic é seo atá ag gach
fuathshuíomh ar an idirlíon,
macasamhail 'Gombeen Nation' a

chothaíonn fuath in éadan Gaeilgeoirí
nó an 'Jewish Crime Thread'  atá ar an
suíomh Nua-Naitsíoch, Stormfront, a
lorgaíonn fianaise chun tacú le frith-
Iúdachas na ndaoine a úsáideann an
suíomh. An t-aon chosaint atá ag na
scríbhneoirí frith-Mhoslamacha ná
nach bhfuil siad ag déanamh aithrise
ar ráitis fhrith-Iúdacha na Naitsithe ná
nach raibh Iúdaigh ag déanamh ion-
saithe sceimhlitheoireachta in aghaidh
na Gearmáine sna 1930í.

Ní raibh, ach díreach cosúil leis na
hIoslamafóibithe, mheasc na Naitsithe
fíricí, bréaga agus claonadh le cur ina
luí ar dhaoine gur bagairt a bhí sna
Iúdaigh don Ghearmáin.

Leag siad béim ar líon na nIúdach i
gcúrsaí gnó, dlí, leighis, siamsaíochta
agus sna meáin agus d'úsáid siad é seo
mar 'fhianaise' go raibh comhcheilg ar
bun ag Iúdaigh chun smacht a fháil ar
an nGearmáin. Chuir sé seo leis an

bhfrith-Iúdachas reiligiúnda a bhí san
Eoraip cheana féin agus sar i bhfad bhí
grúpa mór daoine a shíl go raibh
'fadhb' righin Iúdach ann agus go raibh
gá le 'réiteach' éigin.

Bhí siad in ann cosc a chur ar Iúdaigh
i ngairmeacha éagsúla, a maoin a ghab-
háil agus a saoránacht a bhaint. Rinne
na Naitsithe machnamh ar Iúdaigh a
dhíbirt ón Eoraip sular bheartaigh siad
iad a dhúnmharú go léir. Tá tacaíocht
tugtha ag gníomhaithe frith-Iosla-
macha mór le rá do gach ceann de na
réitigh thuasluaite ar an 'bhfadhb'
Mhoslamach.

Sea, gach ceann, an 'réiteach' deire-
anach san áireamh, nó mar a dúirt
Debbie Schlussell nuair a maraíodh
Osama Bin Laden, “one down, 1.8 bil-
lion to go.” Deir Robert Spencer nár
cheart Moslamaigh a ligint isteach i
dtíortha an Iarthair agus tacaíonn sé go
láidir le daoine ar nós Geert Wilders, an

Ioslamafóibe agus Frith-Ghiúdadachas: Mionlaigh éagsúla,      

Tá dualgas reiligiúnda ar Mhoslamaigh/Ghiú-
daigh smacht a fháil ar an domhan.
Spencer : “Is é an tuiscint atá ag Ioslam lena
mhisean ar an domhan seo ná dlí Allah a scai-
peadh ar fud na cruinne leis an lámh láidir.”
Streicher : “Nach bhfuil a fhios agat go n-
ordaíonn Dia an tSean-Tiomna do na Giúdaigh
pobail an domhain a ídiú agus a chur i
ndaoirse?

Cabhraíonn an Eite Chlé le Moslamaigh/
Giúdaigh
Spencer : “Tá fáilte chroíúil curtha go seasta
roimh fhorchiníochas Ioslamach...ag príomh-
pháirtithe na hEite Clé.”
Streicher : “Réitíonn na cummanaigh an
bealach dó (an Giúdach)”

Ní dhéanann rialtas rud ar bith chun stop a
chur le Moslamaigh/Giúdaigh.
Spencer : “Gníomhann an FDI* in aghaidh an
tréasa atá ar bun ag rialtais áitiúla, stáit agus
náisiúnta...sa ghéilleadh atá ar bun acu don

jihad domhanda agus d’fhorchiníochas Iosla-
mach.
(Freedom Defense Initiative, eagraíocht de
chuid Robert Spencer/Pamela Geller).
Streicher : “Ligeann an rialtas don Ghiúdach a
rogha ruda a dhéanamh. Tá an pobal ag súil le
gníomh.”

Ní féidir muinín a bheith agat as 
Moslamaigh/Giúdaigh.
Spencer : “Nuair atáthar faoi bhrú, is féidir
bréaga a insint chun an reiligiún a chosaint,
múintear é seo sa Chórán.”
Streicher : “Is féidir linn bréaga a insint do
Ghintlithe agus caimiléireacht a dhéanamh
orthu. Sa Talmúd deirtear: Tá cead ag Giúdaigh
caimiléireacht a dhéanamh ar Ghintlithe.”
Tógtha ó 'An Beacán Bearaigh' (Der Giftpilz)
leabhar do pháistí a d'fhoilsigh Julius Streich-
er.

Tá sé deacair fíornádúr na Moslamach/
nGiúdach a aithint.

Spencer : “Níl bealach iontaofa ag údaráis
Mheiriceá idirdhealú a dhéanamh ar
jihadaithe, ábhar jihadaithe agus Moslamaigh
shíochánta.
Streicher : “Díreach mar atá sé deacair idird-
healú a dhéanamh ar bheacán bearaigh agus
beacán inite, is minic a bhíonn sé an-deacair
an Giúdach a aithint mar chneámhaire agus
mar choirpeach.”
Tógtha ó 'An Beacán Bearaigh' (Der Giftpilz)
leabhar do pháistí a d'fhoilsigh Julius Streich-
er.

Tá an fhianaise in éadan na Moslamach/
nGiúdach ina leabhair naofa.
Spencer : “Cén chaoi gur 'fuathchaint' atá i
gceist le véarsaí an Chóráin a lua agus ansin
aird a dhíriú ar sheanmóirithe Moslamacha a
bhaineann úsáid as na véarsaí sin chun daoine
a spreagadh chun foiréigin, mar aon le haird ar
fhoiréigean atá déanta ag Moslamaigh a fuair
inspioráid ó na véarsaí sin agus ó chinn eile?”
Streicher : “Ní raibh eagarfhocal in Der

Crosáidirí idirlín ag damnú gach    
Tá aithris á déanamh ag gníomhaithe 'frith-jihad' ar thaicticí a d'úsáid na Naitsithe chun gach
Moslamach a dhamnú, ní Ioslamaithe foréigeanacha amháin a scríobhann Colm Ó Broin

Seo thíos ráitis ón scríbhneoir frith-Ioslaim Robert Spencer agus ón mbolscaire Naitsíoch Julius Streicher

Julius 
Streicher,
eagarthóir ar
an nuachtán
Naitsíoch,
Der
Steurmer, idir
1923-1945.
Cuireadh é
chun báis in
1946.

Robert
Spencer -
scríbhneoir is
blagadóir
frith-
Ioslamach. 

Idir dhóchas agus bhuairt
i dTír na mBascach
Gráinne Ní Ghilín, 
ag tuairisciú ó Bhilbó

TÁ níos mó dóchais ná riamh i
measc phobal Thír na mBas-
cach go mbeidh deireadh ar
fad le feachtas foréigneach an
ghrúpa ETA. 

Tá imní ann fosta, áfach,
nach ndéanfar dul chun cinn i
ndiaidh an olltoghcháin sa
Spáinn an mhí seo chugainn. 

Seo an dearcadh atá ag Luis
Olaizola, gníomhaí sa pháirtí
polaitiúil náisiúnach Bascach
Eusko Alkartasuna in Donos-
tia-San Sebastián.

Tugann an chomhdháil
síochána a bhí in Donostia Dé
Luain na seachtaine seo mis-
neach do Luis, ach go fóill féin
maíonn sé go mbeidh tamall
fada ann sula dtiocfaidh rud ar
bith as. 

“Níl sé cosúil leis an
phróiseas síochána a bhí in
Éirinn a tharla go gasta. Ach is
léir gur cruinniú tábhachtach a
bhí ann. Bhí carbhait á
gcaitheamh ag na Bascaigh a

bhí ann agus ní nós linne sa
réigiún seo a leithéid a
dhéanamh. Caithfidh sé gur
rud an-mhór a bhí ann.”

Bhí Kofi Annan agus
polaiteoirí idirnáisiúnta a
bhfuil taithí fhairsing acu ar
réiteach coimhlintí i láthair ag
an chomhdháil i Seomra
Gandhi i bPálás Aiete. 

Bhí moltaí ar leith mar tho-
radh ar an phlé, a raibh Bertie
Ahern agus Gerry Adams
páirteach ann. 

Moltar mar chéad chéim
ETA deireadh ar fad a chur lena
gcuid gníomhartha armtha. 

An chéad chéim eile a
thiocfadh as sin go rachadh
ETA agus rialtais na Spáinne
agus na Fraince i mbun
comhchainteanna.

Ní raibh ceann ar bith de na
trí ghrúpa sin páirteach sa
chomhdháil, áfach. Ní raibh
rialtas Thír na mBascach ann
ach oiread. 

Bhí na páirtithe náisiú-
nacha Bascacha agus cuid
íobartach ETA ann.

Údar dóchais do Luis
Olaizola gur fhógair cimí ETA
ar na mallaibh go bhfuil siad
toilteanach droim a thabhairt
leis an fhoréigean agus mod-
hanna eile a lorg lena gcus-
póirí a bhaint amach. 

"Ní dóigh liom go mbeidh
easaontóirí ann mar atá in
Éirinn,” ar sé.

Ach má bhíonn an bua ag
an Partido Popular, páirtí den
eite dheis, san olltoghchán sa
Spáinn beidh sé iontach doi-
ligh dul chun cinn a
dhéanamh, dar leis. 

“Níl siad ag iarraidh a léiriú
do vótóirí na Spáinne go
bhfuil siad ar son comhaon-
taithe a bheadh ar dhóigh ar
bith sásúil do ETA. Tá mé
buartha nach mbeifear in ann
dul chun cinn a dhéanamh
nuair a thiocfaidh siad i réim.

“Caithfear teacht ar
réiteach a fhágfaidh go mbei-
dh gach páirtí ag
smaoineamh go bhfuil siad
níos fearr as agus nár
buaileadh bob orthu.”

Athruithe Tábhachtacha ar
an mbealach a fheidhmítear
Cáin Chonarthaí Iomchuí

Seisiúin Eolais eRCT

Tá na Coimisinéirí Ioncaim le córas leictreonach éigeantach a chur i bhfeidhm
ón 1ú Eanáir 2012 in áit an chórais páipéar-bhunaithe reatha RCT maidir le
GACH príomhchonraitheoir sna hearnálacha tógála, foraoiseachta agus
próiseála feola.

Más príomhchonraitheoir tusa ní mór duit réiteach don chóras nua
leictreonach láithreach.

Tá na Coimisinéirí Ioncaim le seisiúin eolais ar an gcóras nua leictreonach a
reáchtáil ar fud na tíre sna seachtainí atá romhainn ag  tosú an 25 Deireadh
Fómhair 2011. Tá sonraí maidir le háiteanna, am agus conas áit a chur in
áirithint le fáil ar www.revenue.ie/go/095

Cé a bhainfeadh leas as na seisiúin eolais?

Príomhaithe nó daoine aonair a bheidh freagrach as conarthaí a fhógairt
agus /nó íocaíocht a dhéanamh leis na Coimisinéirí Ioncaim ar an gcóras nua.

Téigh chuig www.revenue.ie/go/095 chun tuilleadh eolais a fháil ar an
gcóras nua agus faoi mar a d’fhéadfadh na Coimisinéirí Ioncaim cabhrú
leatsa an t-athrú a dhéanamh. Beidh seisiún eolais ar líne le fáil ar láithreán
gréasáin na gCoimisinéirí Ioncaim ón 1 Samhain.

polaiteoir Ollanach den eite
dheis a deir go bhfuil seans ann
go mbeidh gá leis na milliúin
Moslamach a dhíbirt ón Eoraip
Ní fantaisíocht amháin faoi Lá
an Luain amach anseo nuair a
dhéanfar glanadh eitneach ar
Mhoslamaigh atá i gceist anseo
áfach. I measc na ngníomhaithe
frith-Ioslaim tá daoine a bhí
bainteach le fíorghlanadh eit-
neach ar Mhoslamaigh san
Eoraip.

Labhair go leor de na
gníomhaithe frith-Ioslaim ar an
gclár fáisnéise, Islam: What the
West needs to know, agus ina
measc bhí fear darb ainm Serge
Trifkovic, iar-urlabhraí na
bhfórsaí Seirbiacha-Boisniacha
a d'eagraigh feachtas brúidiúil
glanta eitnigh in éadan Mosla-
mach agus Crótach i mBoisnia.

Toisc go raibh Moslamaigh
mar chuid den choimhlint an
tátál atá ag na scríbhneoirí frith-
Ioslamacha ná gur chuid den
chogadh 1,400 bliain idir
Ioslam agus an sibhialtacht
Iúdach-Críostaíoch a bhí ann.
(Déanann siad neamhaird gur
throid na Seirbigh Cheart-
Chreidmheacha in aghaidh na
gCrótach Caitliceach sa
chogadh céanna toisc go
mbréagnaíonn sé an teoiric).

B'urlabhraí don rialtas Seir-
beach-Boisniach a bhí in
Trifkovic le linn a bhfeachtais a
mharaigh ar a laghad 30,000
sibhialtach Moslamach.
Tacaíonn Trifkovic, a fuair
moladh ó Spencer dá thuairimí
frith-Ioslaim, tacaíonn sé leis na
coirpigh chogaidh Radovan
Karadzic, Ratko Mladic, Biljana
Plavsic agus Milomir Stakic (a
bhí i gceannas ar champaí géib-
hinn) agus séanann sé gur thar-

la cinedhíothú nó glanadh eit-
neach eagraithe i mBoisnia.

Is beag seans go gcloisifidh tú
cosaint lom ar na coireanna bar-
bartha a rinneadh ar phobal
Moslamach Bhoisnia ó Robert
Spencer, Pamella Gellar nó na
scríbhneoirí eile, ach an rud a
dtiocfaidh tú air ná iarrachtaí na
coireanna sin a shéanadh nó a
méid a laghdú agus iarrachtaí
an cogadh i mBoisnia a chur i
gcomhthéacs coimhlint níos
leithne idir Críostaíocht
shíochánta agus Ioslam atá

foréigeanach go smior.
Tá na scríbhneoirí seo chomh

dian dícheallach ag déanamh
neamhairde ar fhoréigean agus
antoisceacht i reiligiúin eile
agus atá siad ag cíoradh an
domhain ag lorg fianaise go
bhfuil Ioslam foréigeanach.

Ní mionphointe é seo ach an
oiread, óir ní féidir Moslamaigh
a dhamnú gan é. Má
admhaítear nach bhfuil
Críostaithe, Iúdaigh, Hiondúigh
agus Búdaígh gan smál
léireoidh sé nach bhfuil Mosla-
maigh chomh difriúil sin ón
gcuid eile den phobal, agus dá
bharr sin beidh sé níos deacra
díbirtigh shóisialta a dhéanamh
astu.

Mar a léiríonn an t-athfhriotal
thuasluaite, tá an-chosúlacht

idir an teachtaireacht fhrith-
Mhoslamach agus frith-
Iúdachas Julius Streicher,
eagarthóir an nuachtáin Nait-
síoch ‘Der Steurmer’, fear a
cuireadh chun báis in Nurem-
burg de deasca an fhuatha a
chothaigh sé. Toisc go gcuire-
ann sé ina luí, áfach, gur bagairt
é an pobal Moslamach ina iom-
láine, go molann sé idirdhealú
dlíthiúil in aghaidh Moslamach,
go dtacaíonn sé leo siúd atá ag
iarraidh na milliún Moslamach
a dhíbirt ón Eoraip, go

gcomhoibríonn sé le daoine a
bhí bainteach le glanadh eit-
neach fuilteach ar Mhosla-
maigh cheana féin, agus go
ndéanann sé iarrachtaí an
cinedhíothú in Srebrenica a
shéanadh, an t-ár is measa san
Eoraip ó aimsir na Naitsithe, tá
an comparáid go hiomlán cuí.

Má theastaíonn ó Spencer,
Gellar agus scríbhneoirí frith-
Ioslamacha eile a chruthú nach
cripteafhaisistigh a chothaíonn
fuath in aghaidh Moslamach
iad, ní mór dóibh stop a chur
leis an teachtaireacht go bhfuil
gach Moslamach ar domhan ina
bhagairt. Mura ndéanann siad é
sin ní bheidh amhras ar bith
ann ach go bhfuil siad ag
gríosadh fuatha in éadan
daoine Moslamacha.

     teachtaireachtaí céanna

   Moslamach

Steurmer riamh, scríofa agamsa nó ag duine ar
bith de mo chomhghleacaithe, nár cuireadh
ann cuótaí ó sheanstair na nGiúdach, ón Sean-
Tiomna, nó ó scríbhinní staire Giúdacha na
linne seo.”

Tá an Chríostaíocht síochánta ach tá
Ioslam/Giúdachas foréigeanach.
Spencer : “Níl aon leagan Moslamach de 'bíodh
grá agaibh do bhur naimhde agus guígí ar son
bhur ngéarleantóirí' nó 'an té a thugann buille
sa leiceann dheas duit, iompaigh chuige an
leiceann eile freisin.'”
Streicher : “Ní múintear don Ghiúdach, mar a
mhúintear dúinne, téacsanna ar nós 'Ní foláir
duit grá a thabhairt do do chomharsa mar thú
féin' nó 'má bhuailtear tú ar an leiceann chlé,
cuir an ceann deas leis a té a bhuail thú.'
Deirtear leis an nGiúdach: ‘Is féidir leat do
rogha ruda a dhéanamh leis an té nach Giú-
dach é.’ Múintear dó fiú gur gníomh a thait-
níonn le Dia é duine nach Giúdach é a mharú.”

Tréith shainiúil atá ag Moslamaigh/Giúdaigh
ná go bhfuil siad foréigeanach.

Spencer : "Is é (Ioslam) an t-aon mhór-reiligiún
domhanda a bhfuil foirceadal forbartha agus
traidisiún cogaíochta in éadan neamchrei-
dmheach ag baint leis.”
Streicher : “Níl fáistíní dá leithéid ag pobal ar
bith eile ar domhan. Ní bheadh sé de dhánacht
ag pobal ar bith eile a rá gur roghnaíodh iad
chun pobail eile a dhúnmharú agus a scrios
agus a n-iarmhais a ghoid.”

Ní hionann cáineadh ar Mhoslamaigh/Ghiú-
daigh agus gríosadh chun foréigin in aghaidh
Mhoslamach/Ghiúdach.
Spencer : “Níl tada i rud ar bith a scríobh mé
riamh a bhféadfaí a rá go réasúnta faoi gur
gríosadh chun foréigean in aghaidh duine ar
bith atá ann.”
Streicher : “Lig dom cur le sin gurb é mo
thuairim láidir nach é (gríosadh) a bhí i gceist
in ábhar Der Steurmer. I rith an 20 bliain ar fad,
níor scríobh mé riamh ina thaobh sin, 'Dóitear
tithe Giúdach, buailtear iad chun báis.' Ní raibh
gríosadh mar sin le fáil oiread is uair amháin in
Der Steurmer.”

Is taictic é seo atá ag gach fuathshuíomh ar 
an idirlíon, macasamhail 'Gombeen Nation' a
chothaíonn fuath in éadan Gaeilgeoirí nó an
'Jewish Crime Thread'  atá ar an suíomh 
Nua-Naitsíoch, Stormfront, a lorgaíonn
fianaise chun tacú le frith-Iúdachas na
ndaoine a úsáideann an suíomh.

Bhí Micheal D. faoi
mhí-bhuntáiste –
mar gheall ar an
Ghaeilge
Anailís ar Dhíospóireacht ar TG4 le
Donncha Ó hÉallaithe 

Ní iontas ar bith gur iompaigh
Michael D. ar an mBéarla roimh
dheireadh dhíospóireacht na
huachtaránachta ar TG4 Dé
Máirt seo caite. Chuile uair a

d’fhreagair sé ceist, bhí sé faoi mhí-
bhuntáiste agus chomh luath is a cuireadh
ceist air i mBéarla, thapaigh sé an deis
iompó ar an dteanga is éasca dhó féin a
usáid lena chuid argóintí a dhéanamh agus
an teanga is mó a thuigfeadh an lucht
féachana. 

Tuigim dhó.  
Cén fáth go mbeadh air siúd an Ghaeilge a

usáid, nuair a bhí cead a gcinn ag na hiar-
rthóirí eile Béarla a úsáid, ar an mbonn nach
raibh Gaeilge acu?

Mar sin féin shíl mé gur chruthaigh cuid
de na hiarrthóirí níos fearr ná a chéile ag tús
an chláir.  D’éirigh le Seán Gallagher agus
Daithí Norris, mar a thug sé air féin, an
ráiteas gearr i nGaeilge a léamh amach gan
mórán stró. Bhí deacrachtaí ag Martin Mac
Guinness, ag Mary Davis agus ag Gay
Mitchell. Choinnigh Dana a raibh le rá aici
gearr agus simplí.

Is beag nach gcloisfeá na hosnaí faoisimh,
nuair a d’fhógair Páidí Ó Lionáird go raibh
deireadh leis an nGaeilge éigeantach ar an
gclár, agus cead acu iompó ar an mBéarla. 

Lean Michael D. Higgins air i nGaeilge go
dtí gur chuir Páidí Ó Lionáird ceist air i
mBéarla agus “without wanting to be rude”
d’iompaigh sé féin ar an mBéarla. David
Norris an t-aon duine eile acu a bhí in ann
beagán Gaeilge a úsáid le linn na
díospóireachta oscailte. 

Bhí na ceisteanna ó Pháidí Ó Lionáird
difriúil leis na ceisteanna atá curtha ag na
meáin Bhéarla. Níor cuireadh aon cheist ar
David Norris faoi na litreacha úd, ach
cuireadh ceist spéisiúil air an mbeadh páirt-
néir aige san Áras.  Mhínigh sé nach mbeadh
agus dá bharr sin nach mbeadh ar an stát
costaisí taistil a íoc ach leis féin amháin ar
na turais thar lear a dhéanfadh an
tUachtarán.

Bhí sé le maíomh ag Martin McGuinness
gurb eisean ‘the worst off’ den seachtar iar-
rthóir, nuair a cuireadh ceist orthu faoi cé
mar a bhí an cúlú eacnamaíochta ag goil-
liúint ar a bpócaí. Maidir lena a chuid dual-

An Rás chun an Áras 2011

Páirc an Áir
Aindrias Ó Cathasaigh

Is minic gurb í an bhó is airde géim is lú
bainne, agus is é an dála céanna ag
toghcháin uachtaránachta é. Tharla nach
bhféadfaidh uachtarán aon pholasaithe a
chur i bhfeidhm, díríonn an

díospóireacht ar thréithe pearsanta na n-iar-
rthóirí. An bhfuil siad le trust? Ar mhún siad
fúthu sa linn snámha in aois a seacht mbliana?

Bíonn an ghnáthdhíospóireacht pholaitiúil
chomh leamh sin de ghnáth mar gheall go
bhfuil na príomhpháirtithe uilig ar an scríob
chéanna. Nuair a thagann toghchán atá
bunaithe go glan ar phearsantacht thar pho-
lasaí, scaoiltear leis an bhfuinneamh coiscthe
ina rachtanna binibe.

Tá a chion féin agus tuilleadh deanta ag
David Norris ar shon cearta an duine, agus
sheas sé fód do dhaoine aeracha nuair nárbh

éasca ná sábháilte an chúis é. Ar den chríon-
nacht aige post an uachtaráin a lorg, áfach? Dá
n-éireodh leis, chuirfí glas ar a theanga go
ceann seacht mbliana, gan cead cainte aige ar
na héagóracha ar fad atá le troid in Éirinn fós.

Ba mhór an díth breithiúnais a léirigh sé sna
litreacha trócaire úd, ach feachtas frithaerach
ba bhun leis an iarracht é a choinneáil den
pháipéar vótála. Is maith an scéal nár éirigh le
lucht bunchreidimh a gcéad bhua le scór bliain
a bhaint, agus is olc an scéal go bhfuil próiséas
ainmnithe na n-iarrthóirí chomh sriantach is
atá. Ach ba é a ainmniú buaic a fheachtais,
agus is cosúil anois go mb’fhearr dó gan fil-
leadh ar an toghchán. Mara bhfillfeadh,
bheadh sé le rá ag an saol go mba é an t-
uachtarán ab fhearr nach raibh againn ariamh
é, agus ba láidre a sheasamh mar fheachtasóir
amach anseo. Neartaíonn a chinniúint leis an
mbarúil nach féidir aon leas radacach a bhaint

as an uachtaránacht i ndáiríre.
Spreagann feachtas Michael D Higgins an t-

amhras céanna. Tá meas mór ag gabháil dó as
seasamh go mion minic ar shon dreamanna
éagsúla a raibh cos ar bolg orthu, ach is beag
dá leithéid ab fhéidir leis a dhéanamh ón Áras.

Ní hé féin an fhadhb mhór ach a pháirtí. Is é
an trua gur fhan sé leis an Lucht Oibre agus iad
ag casadh ní b’fhaide ar dheis. B’fhiú vótáil dó
dá bhféadfaí sin a dhéanamh gan vótáil dá
pháirtí, ach níl tacaíocht ar bith tuillte ag
Lucht Oibre atá ag ionsaí an lucht oibre thall is
abhus.

Tá fraoch frithphoblachtach tarraingthe ag
feachtas Martin McGuinness. Ní chreidimse
gur fhág sé na hÓglaigh i 1974, ar ndóigh, ach
is é an dá mhar a chéile agam, mar gur eascair
na hÓglaigh ó choimhlint dhlisteanach in
aghaidh an ainchirt, dar liom. Ní ghlactar leis i
gcoitinne go raibh údar leis an gcoimhlint

phoblachtach, áfach. Ní de bharr na coimh-
linte sin atá dul chun cinn déanta ag Sinn Féin
ach dá hainneoin: is é a ngéilleadh seachas a
dtrodaíocht a thug isteach in árais na hard-
pholaitíochta iad.

Tá scéal mór dá dhéanamh ag McGuinness
dá chairde cumhachtacha i measc milliú-
naithe is polaiteoirí Mheireacá. Ach sin é go
díreach an cur chuige a d’fhág sa bhfaopach
muid, ag cur ár ngeilleagair i bhfeil don mhór-
chaipiteal idirnáisiúnta. Go deimhin, pola-
saithe a thaithníonn leo siúd atá sé a chur i
bhfeidhm i riarachán Stormont. Cá fhad eile a
fhéadfas Sinn Féin ó dheas cur in aghaidh na
gciorruithe is an phríobháidiú atá ar bun acu
féin ó thuaidh?

Is í an fhiontraíocht phríobháideach seo
mórthéama Sheáin Gallagher, tuilleadh den
tóraíocht brabaigh a rinne ár scrios. Fearacht
an chuid is mó de na fiontraithe seo, tá bailiú

gaisí uachtaránachta a chomhlíonadh tré
mheán na Gaeilge, dá dtoghfaí é mar
Uachtarán, dúirt McGuinness go mbeadh
Gaeilge aige faoi 2015! 

Chruthaigh Seán Gallagher go maith agus é
faoi ionsaí ag Michael D., agus ag David Norris
faoi bheith ina iar-Fhianna Fáileach agus faoin
mbealach ar reachtáil sé an gnó a bhí aige.  Ach
rinne sé botún mór nuair a thug sé le fios go
mba cheart “Amhrán na bhFiann” a
chaitheamh in aer.  Beidh sé ag brath ar
aistriúchán maith a fháil ó Shinn Féin, má tá sé
leis an dtoghchán seo a bhuachaint.

Bhí Gay Mitchell ag breathnú mí-chompor-
dach le scéin ina dhá shúil, cosúil le coinín
scantraithe roimh shoilsí. Tuigeann sé faoin
am seo go mbeidh sé sna “

also rans” agus go bhféadfadh sé tarlú nach

n-éireoidh leis an 12.5% den vóta a fháil, as a
mbeadh £200,000 le fáil ag Fine Gael le dul i
dtreo chostais an fheachtais. Tá an port céanna
truamhéalach seinnte ag Dana rómhinic agus
is le teann trua a vótálfaí di ag an bpointe seo. 

Maidir le Mary Davis, is léir gur bean an-
ábalta í agus chruthaigh sí go maith sa
díospóireacht oscailte. Beidh vóta maith aici a
aistreoidh go láidir i dtreo Sheán Gallagher. 

Agus muid sa tseachtain dheireanach den
fheachtas fadálach, tá an chuma ar an scéal gur
idir Michael D. Higgins agus Seán Gallagher a
bheas sé.  Bheadh Michael D. in ann na dual-
gais a chomhlíonadh sa dá theanga ón tús ach
dhéarfainn, ón mbealach ar chruthaigh sé ar
TG4, nach dtógfadh sé i bhfad ar Sheán Gal-
lagher a bheith ar a chompord arís leis an
nGaeilge, dá dtoghfaí é. 

Ceisteoir na hoíche, Páidí Ó Lionáird, TG4
agus Gaelscéal, leis na hiarrthóirí ar fad i rás
na huachtaránachta i gceanncheathrú TG4 i
mBaile na hAbhann, Conamara, oíche Dé
Máirt na seachtaine seo [PIC : JOE SHAUGHNESSY]

An Rás chun an Áras 2011

Mar a ardaítear
duine amháin,
íslítear duine eile
Léargas ar dhíospóireacht TG4 leis na
láithreoir é féin, Páidí Ó Lionáird

Tá siad ar fad le moladh. Níos
tábhachtaí ná sin tá rud éigin le
moladh fúthu ar fad. Tá sé
luaite sa cholún seo cúpla uair
anois gur uafásach dian an fios-

rú a chuirtear ar na hiarrthóirí ar fad a
chuireann rompu a bheith ar an gcéad
saoránach ar Éirinn.

Le teideal mar sin ní nach ionadh go
ndéanfaí a leithéid d’fhiosrú fúthu, sea ach
ag an am gcéanna, is daoine ionraice,
oscailte, macánta iad ar fad a thugann blas
dá gcuid féin dá bhfíseanna ar conas dul i
mbun Éire a réiteach agus a stiúradh don
gcéad seacht mbliana eile amach
romhainn. 

Ar éigean go bhfuil aon rósmacht ag oifig
an Uachtaráin ar fheidhmeanna an stáit ar
aon chuma seachas iad siúd atá bronnta ar
an oifig laistigh d’Airteagail 12, 13 agus 14
den mBunreacht. Mar sin féin, ní beag iad
na solúbthachtaí atá le léamh as a bhfuil in
Airteagal 13.9, áit a mbronntar cead, faoi
dhiscréid an Uachtaráin féin, na fei-
dhmeanna a ‘…ghníomhóidh an
tUachtarán as a chomhairle féin…’ a
ghníomhú.

Ar aon nós, ní colún faoin mbunreacht
atá anseo agus go deimhin féin ní colún
faoi iarrthóirí na hoifige sin é ach an
oiread.

I bhfírinne, ba phribhléid a bhí ann dom
gur iarradh orm dul i mbun na
díospóireachta seo d’ainneoin gur cheapas
ar uairibh nach mbeadh an fiúntas céanna
leis an ócáid toisc easpa cumais Ghaeilge
na n-iarrthoirí i gcomparáid le hócáid na
díospóireachta olltoghcháin i bhFeabhra
na bliana seo. Pribhléid nach rabhas ag súil
leis. 

Thángadar, mórsheisear agus iad ar fad
eagraithe, réidh chun díospóireachta cuma
a gcuid neirbhíse nó a gcuid imní faoina
gcaighdeán Gaeilge. Bhíodar ar fad lách,
cáirdiúil agus ba mhór an onóir domsa go
pearsanta a bheith ar an té a chuirfeadh in
aithne do lucht na Gaeilge agus na
Gaeltachta iad. 

Tá a fhios agam go bhfuil cuid díbh a
cheapann nach raibh aon ghnó againn a
bheith ag cur cláir a bhí, agus bímís ionraic
faoi seo, i mBéarla don fhormhór chun
aeir.  Ba é seo an chéad uair a d’fhéadfadh
TG4 a leithéid de thosaíocht a lorg agus
d’ainneoin nach bhfuil Gaeilge ar a gcumas
ag an bhformhór, beidh an Ghaeilge agus
an díospóireacht i nGaeilge ar an gclár
oibre amach anseo agus beifear ag súil leis.
Ar an bhfocal sin guím gach rath orthu.

Táim ag athrú srutha agus á dhéanamh
d’aon ghnó. Maidin na díospóireachta
thuas, bhí fuadar ar fud an cheannárais i
mBaile na hAbhann, slándáil, iriseoirí, gri-
anghrafadoirí agus ar ndóigh lucht leanta
na n-iarrthóirí ag teacht is ag imeacht, siar
is aniar.  Bhíomarna, criú oibre an chláir,
ann ó mhoch maidine, ag réiteach agus ag
cur is ag cúiteamh, ag ullmhú, ag athrú, ag
cleachtadh agus mar sin de. 

I measc na foirne oibre, bhí mo shean-
chara ar an gceamara, an Déiseach Fionn
Mac Giolla Chuda. Is ceoltóir seoigh é
freisin agus ba uaidh a chuala an
drochscéal go raibh laoch dár gcuid ar lár.

Bás Mhuiris Uí Rócháin
Cailleadh Muiris Ó Rócháin tráthnóna

Dé Luain i ndiaidh dó a bheith ag téarnamh
ó bhabhta tinnis a leag lag é bliain ó shin. 

Níl aon chuimhne agamsa ar an gcéad
uair a bhuaileas le Muiris. Bhíos ró-óg le
bheith ag tabhairt aon aird ar a leithéid de
nithe nuair a bhuaileas leis i Sráid na
Cathrach is dócha i lár na 70í. 

Is amhlaidh go raibh nasc fíor-láidir
bunaithe agus neartaithe idir Seán Ó Riada
agus ceoltóirí Chontae an Chláir ó
thréimhse an Riadaigh i mBaile Átha
Cliath. Ba as Cill Mhichíl a athair, John
Reidy, agus nuair a cailleadh Ó Riada in
1971, bheadh Willie Clancy agus scata
ceoltóirí eile nach é i láthair na sochraide
sin. Ba ró-ghearr ina dhiaidh sin go
mbeadh deis ag muintir Chúil Aodha an
turas siar ó thuaidh a chúiteamh nuair a
cailleadh an píobaire clúiteach agus chan-
faidís aifreann na sochraide i Sráid na
Cathrach. Ba as san a d’eascair an
caidreamh agus an dlúth-chairdeas a
mhaireann go tréan idir an dá áit iargúlta
seo.  Nuair a chinn Muiris, i dteannta Mar-
tin Talty agus Harry Hughes, scoil
samhraidh ceoil a bhunú i Sráid na
Cathrach in omós a gcarad Willie Clancy, ní
bheadh aon ghá leis an dara cuireadh a
thabhairt d’aon cheoltóir nó amhránaí
darbh fhiú trácht orthu. Bheidís ann go
tiubh agus le fonn. 

Ó shin i leith agus leis an Scoil ag dul ó
neart go chéile, do neartódh an nasc seo
agus ní bheadh coirm cheoil na Scoile gan
Cór Chúil Aodha agus uachtar na gceoltóirí
agus na n-amhránaithe eile gach uile bhli-
ain ó shin.  Aireoimíd uainn an Ciarraíoch
go smior, a dheisbhéalaí, a shaineolas a
roinneadh sé go séimh agus i gcónaí an
focal moltach. Níl dabht ach gur ar dheis
Dé atá sé. 

deontais stáit ar na cumais is mó atá léirithe
aige ina shaol gnótha.

Cé go bhfuil sé ag teacht i dtír ar naimhdeas
an phobail do pholaiteoirí, is dlúithe go mór
fada a bhaint féin leo ná na gnáthdhaoine atá sé
ag iarraidh a mhealladh. Agus ní haon dea-
thuar go bhfuil a lán dá mealladh ag réalt teil-
ifíse nach bhfógraíonn aon pholaitíocht
shoiléir.

Tá an fhailmhe chéanna taobh thiar d’fheach-
tas snasta Mary Davis. Cé go ndearna sí go leor
obair ardphróifíle leis na Cluichí Oilimpeacha
Speisialta, is beag amharc uirthi sna feachtais
chrua atá daoine le riachtanais speisialta is a
muintir a throid le bunseirbhísí a chosaint. Ní
hionadh go bhfuair sí an oiread sin cuiríocha
chun boird ó lucht an chiorcal óir.

Is geall le taisme bóthair é feachtas Dana. Tá a
cuid cainte ar chumhachtaí an Aontas Eorpach
ar an gcuid is polaitiúla den toghchán, ach is iad

na gnéithe is measa leatromaí de bhunreacht an
stáit is áil léi a chosaint air. Obair mhaith a bheas
ann má bhaintear an sodar sin di.

Ta Gay Mitchell ag sleabhcadh go dona, ach
ní móide go n-éireodh mórán ní b’fhearr lena
mhalairt d’iarrthóir. Is léiriú é ar cé chomh bog
is atá tacaíocht Fhine Gael sa tír, í bunaithe ar
fhuíoll fuatha d’Fhianna Fáil seachas toiliú dío-
graiseach le polasaithe an rialtais. Drochscéal
don rialtas atá ansin, agus deascéal do dhaoine
a chuirfeas ina aghaidh.

Is mó an torann ná an olann a thiocfas as an
toghchán seo. Agus cosmhuintir na hÉireann dá
gcrá ag fadhbanna géara, is cuma dóibh cé a
bheas ag bogadh go Páirc an Fhionnuisce, ná
uachtarán a bheith ann nó as. Ní bheidh aon
deis againn an t-ollionsaí orainn a bhrú siar
Déardaoin seo chugainn, agus is beag a mheá-
fas an toradh le hais na n-athruithe fíortháb-
hachtacha atá le déanamh againn fós.

Lucht Féachana Mór ag
Díospóireacht na nIarrthóirí  
DEIR TG4 “gur Thuill  Áras 2011 figiúirí
féachana thar a bheith sásúil, de réir na
dtorthaí oifigiúla atá ar fáil anois ó Nielsen,
an miosúr oifigiúil ar fhéachaint teilifíse in
Éirinn.”

“D’fhéach  450,000 ar chuid  éigin de
chraoladh teilifíse TG4 ar an díospóireacht
thábhachtach seo.”  

“D’fhéach   123,000 duine ar an meán ar
iomlán na díospóireachta 55 nóiméad  ar an
gcéad chraoladh teilifíse ag 7pm, áit a raibh
na hiarrthóirí ar fad i dToghchán na
hUachtaránachta i láthair don phlé ar raon
leathan ceisteanna  - a gcumas Gaeilge féin
agus a ndearcadh ar an teanga ina measc.  Ag
a bhuaic bhí  175,000 ag féachaint ar an
gcraoladh seo agus d’fhéach 327,000 duine ar
chuid éigin de.”

“D’fhéach 162,000 ar chuid éigin den
athchraoladh teilifíse ar an díospóireacht ag

11.05pm aréir. Tá an Líonchraoladh ar an
díospóireacht ar fáil ar Sheinnteoir TG4
(www.tg4.tv) agus féachadh ar 11,000 sruth
go dtí seo.” 

“Thug tráchtairí agus léirmheastóirí sna
meáin, ardmholadh don díospóireacht agus
don léiriú seo, á rá gur chuir sé le aithne an
phobail ar na hiarrthóirí agus gur clúdaíodh
raon éagsúil ábhar ann nach mbeadh tugtha
chun solais ag aon díospóireacht chraolta
eile.”

Mhol Leascheannasaí, Pádhraic Ó Ciardha
gach éinne a bhí páirteach sa léiriú, idir iar-
rthóirí, chathaoirleach,  fhoireann léirithe,
fhoireann iriseoireachta agus fhotheidealóirí.
“Sampla gléineach den ghairmiúlacht agus
den díogras paiseanta atá againn mar
chraoltóir seirbhíse poiblí ab ea an lá inné i
TG4,” a dúirt sé, “ agus is léir go dtuigeann an
pobal féachana gur maith ann an tsúil eile.”    



10 • TRÁCHTAIREACHT GAELSCÉAL 
Dé hAoine, 21 Deireadh Fómhair, 2011

‘Boiscín gorm’ agus beairic dhúnta

Máirtín Ó Catháin

Bhíodh sé ina chómhrá
teallaigh thart anseo.  An
“boiscín gorm”. Beirt a
bhí ag athrú ón teach a
rabhdar ann i gcaitheadh

a saoil go teach a bhí in áit níos cóir-
iúla. Bhí na comharsana ag tabhairt

cúnaimh le troscán agus ábhar eile a
athrú ach is é an boiscín gorm ba
mhó a bhí ag tarraingt cainte idir
bheirt an tí. Is gearr gur tuigeadh
údar na cainte faoin mboiscín gorm;
ba ann a bhí an ciste a bhí cruinníthe
acu i gcaitheadh na mblianta. Sin é an
saol a bhí ann.  

Is beag duine i gConamara a bhí ag
bacadh leis an mbanc – go deimhin ní
raibh an boiscín gorm féin ag a
bhformhór.  Ach le himeacht aimsire,
d’fheabhsaigh an saol.  

Mhéadaigh an pinsean agus
tháinig rudaí sa saol ar nós deontas
do bheithígh agus do chaoirigh. Bhí

níos mó boisciní gorma i dtithe
tuaithe – go háiríthe ag daoine a bhí
ag dul amach sna blianta.  

Agus bhí daoine ann a thuig é sin
agus a chuaigh ag fiach go fealltach ar
an airgead. 

Is cuimhneach liom i 1984 a bheith
thuas maidin Domhnaigh i dteach
leathbhealach idir an Líonán agus
Cathair na Mart i gContae Mhaigh Eo.
Bhí an teach píosa amach ón
mbóthar – ar an gcúlshráid - agus
cosán sách treampánach ag dul suas
ann. Bhí múnla na seanaimsire ar an
teach taobh amuigh agus taobh
istigh.  

Ba é an gadhar caorach ba
shuaimhní ann an mhaidin sin agus é
sínte ar an teallach. Ach bhí an bheirt
dhearthár a bhí ina gcónaí in éineacht
ann cráite agus ciaptha. Robáladh iad
an oíche roimhe sin.  

Tháinig beirt ghadaithe agus
cheangail siad an bheirt. Bhí na
comharsana ag teacht isteach agus
amach. Ba é an comhrá tairsí ná go
raibh ciste sa teach – boiscín gorm.
Ba thruamhéalach an cás é.  

Sin é an lá a labhair Ard-Easpag
Thuama san am, an Dr Seosamh Ó
Cuinneáin, amach in agallamh ar
Raidió na Gaeltachta. 

Fórsa cosanta agus
faire tuaithe

Dúirt an Dr Ó Cuinneáin go dteast-
ódh fórsa eile slándála chomh maith
leis na Gardaí le cosaint a thabhairt do
mhuintir na tuaithe dá leanfadh an
ghadaíocht agus na hionsaíthe ar
dhaoine aosta ar aghaidh. Bhí sé ina
phríomhscéal ar nuachtáin na hÉire-
ann an lá dar gcionn.

De bharr na n-ionsaithe sin faoin
tuath a chuir an eagraíocht Muintir na
Tíre tús leis an gcóras pobail “Faire
Tuaithe”.  Chuireadar comhairle agus
cúnamh ar fáil freisin le soilse a fheis-

McGuinness, fear cogaidh, fear síochána 

Eoghan Ó Néill 

‘Speak that Gaelic claptrap again and
I’ll stick one in your head. You’re
f***ing British not Irish.’ 

Is iomaí uair a tháinig dorn sa
droim nó cic idir na cosa leis an
phointe a threisiú dom.

Chlis ar an RUC m’Éireannachas a
chloí nó a bhaint díom. Theip ar
bhithiúnaigh arm na Breataine. Agus
ar dhílseoirí marfacha. Agus ní
éireoidh le hiriseoirí cúngintinneacha
i stiúideonna compordacha i mBaile
Átha Cliath ach oiread. 

Níl náisiúnaigh an Tuaiscirt ag dul
a ghéilleadh don dream sin ar
mhaithe leo stát 26 Contae a
dhéanamh d’Éirinn. Iad siúd ar
mhaith leo a mhaíomh nach Éirean-
naigh iad aontachtaithe is náisiú-
naigh na Sé Chontae.

Ní thig trí cheathrú milliún de
Phrotastúnaigh a bhuamáil isteach in
Éirinn Aontaithe. Agus ní féidir bea-
gnach trí cheathrú milliún de náisiú-
naigh a dhíbirt amach as an náisiún
Éireannach. 

Seachas ceisteanna cothroma a
chur ar Martin McGuinness faoina
chúlra san IRA (agus is éigean iad a
chur) tá iriseoirí agus tráchtairí áirithe
ó dheas i ndiaidh a n-ardán a úsáid
chun a ngráin ar náisiúnaigh an
Tuaiscirt a léiriú don domhan. 

D’fhoghlaim muid beagán faoi
Martin McGuinness. D’fhoghlaim
muid cuid mhór faoi shearbhas is
neamhghairmiúlacht craoltóirí is
iriseoirí áirithe. 

Tráth den tsaol ba í Mary McAleese
targaid na dtráchtairí is na n-iriseoirí
ó dheas. ‘Tribal timebomb’ a tugadh
uirthi. Agus roimhe sin dhamnaigh
maithe is móruaisle na tíre John
Hume as labhairt le Gerry Adams faoi
shos cogaidh. 

Tá Martin McGuinness anois ag
comhlíonadh an róil a bhíodh ag

Mary McAleese is ag John Hume
roimhe.  

‘An diabhal ón dubh-Thuaisceart’ a
shíleann go dtig leis a ladhar a chur
isteach i ngnóithe stát beag s’againne. 

Dar leis na hiriseoirí is na tráchtairí
seo ar ndóigh go bhfuil siad ag
caitheamh mar an gcéanna le gach
duine de na hiarrthóirí. Ach níl sé fíor. 

Breathnaigh ar nuachtáin an ‘Indo’
lá ar bith. Éist le craoltóirí áirithe ar
RTÉ.  Is gráin leo Martin McGuinness
agus gach a mbaineann leis. Níl meas

madaidh acu ar na daoine a vótáil dó. 
Mar is siombail é McGuinness den

ghlúin cheannairceach sin de náisiú-
naigh sa Tuaisceart nach nglacfadh
leis an áit a leagadh amach dóibh in
Éirinn na críochdheighilte. 

Áit ag bun an chairn. 
Ó tháinig mé in aois fir óig tá

maithe móra na 26 Contae ag cur ina
luí ormsa agus ar mo mhacasamhail
go mba cheart dúinn fanacht socair.
Gan cur isteach ar rialtas na
Breataine. Ar an DUP. Ar aon dream a

sheas cos sa bholg orainn. 
Comhairlíodh dúinn gan a bheith

ag brú a bharraíocht ar son na
Gaeilge. Gan ‘barraíocht a éileamh.’
Gan a bheith ag ‘tarraingt tríoblóide
oraibh féin.’

Níor éist muid leo riamh. Ní éis-
timid leo anois. Agus ní baol go n-
éistfidh na náisiúnaigh óga atá ag fás
aníos sa Tuaisceart anois lena
mbladair. 

Ar bhealach níl toghchán na
hUachtaránachta tábhachtach. Is

cuma liomsa cé atá san Áras ach
amháin go mbíonn siad sásta an
Ghaeilge a úsáid faoi mar a rinne an
bheirt Mháire rompu. 

Ach tá an toghchán tábhachtach i
gcomhthéacs na críochdheighilte. 

Tá sé ag tabhairt ar phobal na 26
Contae a thuiscint go bhfuil Éirean-
naigh sna Sé Chontae nach féidir
neamhaird a thabhairt orthu. Tá sé ag
tabhairt orthu ceisteanna a chur faoin
stát atá cruthaithe acu. Faoina stair.
Agus faoin chineál Éireann ba mhaith
leo feasta. 

Damnaíonn daoine áirithe ó dheas
Martin McGuinness cionn is a ról san
IRA. Daoine iad a bhformhór mór
nach bhfaca forneart riamh. 

Ach cuimhnigh air gurb é an STÁT a
d’ordaigh is a cheil dúnmharú a
saoránach féin ar Dhomhnach na Fola
agus i mBaile Uí Mhurchú. Ba é an
STÁT a chuir faoi ghlas, gan chúis ná
triail, na mílte náisiúnach.  Agus ba é
an STÁT a d’ordaigh céasadh cuid de
na cimí sin. Ba é an STÁT a d’ordaigh
ionsaithe gan taise gan trócaire ar
lucht cearta sibhialta. Ba é an STÁT a
dhúnmharaigh Pat Finucane. Agus
ba é an STÁT a chuir sceimhlitheoirí
thar teorainn gur bhuamáil siad Baile
Átha Cliath is Muineachán. 

Bhí an stát ar fhás Martin McGuin-
ness aníos ann, agus ar fhás mise
aníos ann, ina stát bradach, brúidiúil,
biogóideach agus neamhdhaon-
lathach. Roghnaigh mise bealach
síochánta le cur ina choinne. Rogh-
naigh daoine eile bealaí eile. 

Is amadán an duine ó dheas a
d’éireodh in airde ar chapall ard
morálta ag maíomh nach rachadh
seisean nó sise i muinín an ghunna dá
mbeadh cónaí orthu sa stát a bhí ann
ó thuaidh. 

Cad a dhéanfadh daoine ó dheas dá
mbeadh siad ina gcónaí i stát a bhí
freagrach as dúnmharú, céasadh, is
séanadh cearta a gcuid saoránach
féin? 

Bhuel an t-am deireanach a
tástáladh an teoiric sin thug Michael
Collins, Cathal Brugha, Seán  Mc
Eoin, Dev, Ernie O’Malley, Tom Barry,
Pádraig Mac Piarais agus daoine mar
iad a bhfreagra féin ar an cheist. 

Miriam O'Callaghan, RTÉ. Tá sé
curtha ina leith ag lucht
tacaíochta Martin McGuinness go
raibh  sí claonta ina choinne le
linn na díospóireachta ar Prime
Time. Tuigtear gur iarr McGuin-
ness chun labhairt léi tar éis na
díospóireachta agus go raibh 
corraí mhór air amach is amach. 
[PIC :  SASKO LAZAROV/PHOTOCALL IRELAND]

Idir ‘Hard Rock’ agus áit chrua
Conall Ó Móráin

Ní dóigh go bhfuil a fhios
ag mórán daoine gur le
treibh Seminole
Mheiriceá, Meiriceá-
naigh dhúchasacha mar

a thugtar orthu, an slabhra bialann
idirnáisiúnta ar a dtugtar Hard Rock
Café. Cheannaigh an treibh 124 caifé,
ceithre Óstán Hard Rock, dhá óstán
eile a bhfuil casino leo, dhá ionad
ceolchoirm Hard Rock Live! agus sciar
i dtrí óstán eile. Tá an bhialann Hard
Rock i mBaile Átha Cliath in
úinéireacht acu freisin. 

Is in 2006 a ceannaíodh an slabhra
seo ar chostas gar do bhilliún dollar
ag an am agus tá an gnó tar éis fás go
láidir ó shin. Mar a deir mé ní daoine
aonair i measc na Seminole a chean-
naigh an gnólacht ach an treibh ina
hiomláine. Is ar mhaithe leis an treibh
a ritear a gcuid gnóthaí, ar bhonn
comharchumann, coincheap a ndear-
na Horace Plunket forbairt air sa tír
seo breis agus céad bliain ó shin.

Fuair an Seminole a gcéad
bhuntáiste gnó (bhítí dá marú go rial-
ta mar is eol do chách siar sa naoú
haois déag) in 1975 nuair a tugadh
cead don treibh toitíní a dhíol i siopaí
a bhí saor ó cháin. 

Ina dhiaidh sin rith siad cluichí
móra biongó ar a gcuid tailte in Flori-
da – an chéad ghnó cearrbhachais ag
aon treibh des na dúchasaigh sna
Stáit Aontaithe – gnó atá tar éis bor-
radh agus fás go mór ó shin. Chomh
maith le toitíní agus an cearrbhachas,
dhá ghnó gur féidir leo dochar a
dhéanamh do dhaoine, bíonn siad
freisin ag feirmeoireacht mairteola
agus ag fás oráistí agus líomóidí. Ina
theannta sin ar fad, bíonn siad i mbun
foraoiseachta agus, ar ndóigh, i mbun
turasóireachta. I gcúpla focal tá an
treibh i ngnó ar son na treibhe.

Nach ait an rud é nach féidir linn an
rud céanna a dhéanamh sa
Ghaeltacht. Tá a fhios agam nach
treibh ar leith iad muintir na
Gaeltachta ná muintir na Gaeilge cé
go mothaíonn sé go bhfuil muid in ár
n-aonar go minic ach níl fáth ar bith
nach féidir comhoibriú ar an mbonn
céanna chun gnóthaí móra dár gcuid
féin a fhorbairt chun dul in iomaíocht
go náisiúnta agus go hidirnáisiúnta
agus mar sprioc ag na gnóthaí seo
daoine agus poist a choimeád sna
Gaeltachtaí. 

Ach sin obair Údarás na Gaeltachta?
Ní hea go deimhin. Más féidir leis an
Údarás obair idirnáisiúnta a mheal-
ladh go dtí áiteanna iargúlta, Dia leo,
ach mar a chonaic muid leis an míle
post a cailleadh an tseachtain seo
agus leath chomhlacht Aviva ag
imeacht, is obair fhíordheacair atá
ann. Ní gá daoine de mhuintir na háite

a mhealladh aon áit más féinspéis atá
ann chun obair agus fostaíocht a
bhunú thart orthu agus más chun a
gcuid tairbhe féin an obair chéanna. 

Tá comharchumainn scaipthe ar
fud na Gaeltachta ach tá siad róbheag
agus gan fís cheannasach acu. Tá siad
sásta fanacht beag agus fanacht
áitiúil. Ach ní féidir gnó mór buan a
bhunú ar an mbonn sin, gnó gur féidir
leis na mílte post a sholáthar dos na
Gaeltachtaí.

Caoga bliain ó shin thriail Gael-Linn

a leithéid a dhéanamh. Bhunaigh siad
comhlacht troscáin Crannac san
Uaimh, bhí feirm muiceola acu i nDún
na nGall, bhí feirm oisrí acu i nGail-
limh agus ‘turasóireacht Ghaeilge’ acu
sna Gaeltachtaí uilig.  Ach níor mhair
na gnóthaí seo mar nach raibh bun-
táiste buan acu chun cabhrú leo bhei-
th in iomaíocht go náisiúnta. Sin atá
ag teastáil. Agus trí thimpiste b’fhéidir
go bhfuil a leithéid ar tí teacht, arís de
sheans, go dtí Gaeltachtaí uile na tíre. 

Dob é Sean-Jefferson Smurfit athair
an mhilliúnaí cháiliúil Michael Smur-
fit. Tar éis bhás Jeff Mór (bhí Jeff Beag
ann freisin, mac leis) d’fhoilsigh
comhlacht Smurfit leabhar d’fhealsú-
nacht gnó an athar agus bhí orm
léirmheas a dhéanamh air. Bruscar
den scoth a bhí sa chuid is mó de ach
d’fhan líne amháin liom as. B’shin an
nathán a bhí ag an seanfhear faoi
dheiseanna i ngnó. Dúirt sé, “Tagann

deis chun pas ní chun sosa.” Ba é a bhí
dá rá aige ná i ngnó go mbíonn ort
greim docht a choimeád ar aon deis a
thagann i do threo.

Dúirt mé go raibh a leithéid tar éis
tarlú le cúpla seachtain anuas de
bharr sraith dhochreidte de
chomhtharluithe. Tá Providence
Resources ar tí druileáil amach ó chós-
ta Ghaeltacht na Rinne i bPort Láirge. 

Tá Providence agus comhlachtaí
eile ag iniúchadh féidearthachtaí
druileála agus iad ar thóir ola amach ó
Dhún Chaoin i nGaeltacht Chiarraí. Tá
a fhios againn cheana féin go bhfuil
gás faighte ag Shell amach ó chósta
Ghaeltacht Mhaigh Eo agus, go hiom-
lán trí sheans, fógraíodh an tseachtain
seo go bhfuil comhlacht ola eile ar tí
iniúchadh a dhéanamh amach ó chós-
ta Ghaeltacht Dhún na nGall. Dá gcrei-
dfinn i nDia bhí lámh aige ann!

Níl mé ag moladh go n-imeodh Gael
ag druileáil ola. Ach tá mé den tuair-
im, má fhaightear ola, gur féidir
comhlacht seirbhísí a bhunú chun
cabhrú le haon ola a thabhairt i dtír. Tá
na mílte post cruthaithe i mbaile
Aberdeen in Albain agus iad ar fad ag
brath ar ghnó na hola sa Mhuir
Thuaidh.  Níl aon ola faighte anseo fós
ach mar a dúirt Smurfit caithfear bhei-
th réidh má fhaightear é.

Níl fáth ar bith nach bhféadfadh
comharchumann Gaeilge a leithéid a
dhéanamh. D’fhéadfaí saineolas sa
chomharchumann a roinnt i measc na
nGaeltachtaí. Tá fear atá sáite go
díreach i ngnó na hola, David Horgan,
ceannasaí agus ceannródaí le Petrel
Resources a fuair ceadúnas le
haghaidh iniúchadh ó Rialtas na
hÉireann níos luaithe an tseachtain
seo, lánbháúil leis an nGaeilge. 

Ní raibh mé ag labhairt leis faoi seo
go fóill cé go bhfuil an-aithne agam
air, ach tá mé cinnte go mbeadh sé
breá sásta comhairle a chur ar aon
dream go mbeadh spéis acu bunobair
a dhéanamh chun tuiscint d’fháil ar
na riachtanais dá mbeadh ola faoi
thoinn ann. 

Chun focla Smurfit d’úsáid arís,
“Tagann deis chun pas, ní chun sosa.”

tiú taobh amuigh ar thithe tuaithe
agus le glais agus deiseanna eile a
chur ar dhoirse agus ar fhuinneoga.
Thosaigh na Gardaí feachtas ar leith
leis na gadaithe a cheansú agus
d’éirigh leo le himeacht aimsire.  

Agus bhí comhairle dá chur ar
dhaoine a bhí ag fáil níos sine – agus
ar mhuintir na tuaithe uilig – airgead
a bhí le spáráil acu a chur sna bancan-
na, sna hoifigí poist no sa gComhar
Creidmheasa áitiúil. Bhíothas ag iar-
raidh deireadh a chur leis an mbois-
cín gorm.  

Bealach seanaimseartha gan chéill
a bhí ann a dúradh. Ghlac go leor leis

an gcomhairle agus daoine eile nár
ghlac. Cuir an féilire agus an clog ar
aghaidh anois scór no cúig bliana fic-
head. 

Maidin le gairid ar an gclár “Morn-
ing Ireland” ar raidió RTÉ bhí saineo-
laí airgid acu; seo fear a thuig cúrsaí
airgid go hidirnáisiúnta agus a raibh
chuile chineál téarmaíochta agus lea-
ganacha airgeadais aige de ghlan-
mheabhair.  

Sa deireadh fiafraíodh de cén
chomhairle a chuirfeadh sé ar dhuine
a mbeadh suim airgid aige anois agus
é ag iarraidh é a chur i dtaisce in áit
shábháilte. Bhí freagra sách simplí ag

an saineolaí: “istigh faoin mattress” –
leagan eile ar an mboiscín gorm!

Carranna gorma agus
boiscíní gorma

Bhí na háiteacha a bhí chomh
siúráilte le “bille baince” tráth den
tsaol faighte corrach: na bancanna
féin agus anois na comhair chrei-
dmheasa. 

Agus cén chaoi a ngabhfá i mban-
naí ar oifig an phoist féin muna
mbeadh an stát in ann coinneáil lena
ngeallúintí airgid? Bhí sé faighte
amach ag an saineolaí seo sa deireadh

tar éis a chuid foghlama gurb é an
boiscín gorm an bealach ceart.  

Ach teastaíonn cosaint ón mbois-
cín gorm freisin.  Is iad dream na gcul-
tacha gorma a thug an chosaint sin ó
bunaíodh an stát; na Gardaí Síochána. 

Anois agus saineolaí idirnáisiúnta
ag moladh go gcoinneofaí airgead
“faoin mattress” tá caint ann go
bhfuil an Roinn Dlí agus Cirt ag
cuimhneamh go láidir ar 700 beairic
bheag tuaithe a dhúnadh ar fud na
tíre.   

Tháinig muintir na háite amach i
Ros Muc agus i gCarna 80 ciliméadar
siar ó Ghaillimh le gairid ag fógairt

amach go rabhadar ag iarraidh a
gcuid beairicí agus Gardaí a choin-
neáil sa gceantar. Tá cruinnithe eile
dá n-eagrú i gConamara faoin mba-
gairt atá ann go ndúnfar na beairicí
beaga. Céard a tharlóidh má thagann
an robáil ar ais aríst? 

Má dhúntar beairicí tuaithe – agus
tá chuile chosúlacht ann go ndúnfar
cuid acu – seans gur póilíneacht as
carranna gorma a bheidh ann.  

Tiocfaidh carr gorm na nGardaí as
baile mór ar sciurd timpeall anois
agus aríst. Cén t-eolas a bheidh acu
siúd ar shaol an cheantair ná ar
bhoisciní gorma?  

LITREACHA chuig an Eagarthóir

Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

Achainí an
Oireachtais
A chairde,
Táimid ag treabhadh ar aghaidh le clár
imeachtaí an Oireachtais agus muid anois ag
díriú ar Chill Airne ag tús mí na Samhna.

Tá an tacaíocht airgead a fhaigheann
Oireachtas na Gaeilge ón Stát, tré Fhoras na
Gaeilge, laghdaithe arís i mbliana. Tá laghdú
de €36,536 orainn  i mbliana amháin agus sin
anuas ar laghdaithe eile a rinneadh le blianta
beaga anuas.

Ní muide amháin go bhfuil na laghdaithe
seo déanta orthu agus tá tuiscint againn ar
staid airgeadais na tíre i láthair na huaire. Tá
sé dodhéanta áfach leanacht orainn ag cur na
seirbhísí céanna ar fáil agus ciorraithe den
cineál seo orainn.

Táim ag impí mar sin, ar chairde an
Oireachtais, a bhíonn flaithiúil i gcónaí,
cuidiú le Ciste an Oireachtais i mbliana. Is é ár
misean leanúint ar aghaidh ag cur na n-
ealaíon dúchasach agus litríocht na Gaeilge
chun cinn ar an mbealach is éifeachtaí, is
proifisiúnta agus ceannródaíche.

Iarraim ort, le do thoil, a bheith flaithiúil
linn, tré shíntiús nó tré urraíocht a chur ar fáil
dúinn. Cuideoidh gach aon síntiús, bíodh sé
mór nó beag.

Bealach amháin nó bealach eile, tá súil

agam go mbeidh tú inár gcuideachta i gCill
Airne ag Oireachtas na Gaeilge 2011.

Gach eolas; www.antoireachtas.ie 
Le meas mór
Liam Ó Maolaodha
Stiúrthóir an Oireachtais.

Ateangaireacht v.
Aistriúchán 
A Eagarthóir, a chara,
Tuigim go mbíonn iriseoirí faoi dheifir agus
iad ag tuairisciú na nuachta. Tuigim nach
mbíonn sé d’am acu gach téarma beo a she-
iceáil ach dá bhféadfainn téarma amháin a
chur i mbéal na n-iriseoirí ar fad in Éirinn, seo
é an téarma a thabharfainn dóibh, Atean-
gaire. Is Ateangaire a thugtar ar an té a
bhíonn i mbun ceird na hateangaireachta.  Is
leis an bhfocal labhartha a bhíonn an t-atean-
gaire ag obair leis, mar shampla, má thugann
duine amháin óráid i nGaeilge, cuireann an t-
ateangaire go Béarla an óráid sin. Is féidir leis
an t-ateangaire a bheith ag obair go
comhuaineach (ag an am céanna leis an
gcainteoir) nó go leantach (nuair a bhíonn an
óráid críochnaithe).

Tarraingíodh raic Dé Máirt seo caite, 11
Deireadh Fómhair, mar nach bhfuil córas
ateangaireachta sásúil ar fáil i Stormont i
dTuaisceart Éireann. Ar an nuacht áfach,

tuairscíodh nach raibh ‘an córas aistriúcháin’
sásúil. Tugann sé sin le fios domsa nach raibh
cáipéisí dátheangacha ar fáil do na
polaiteoirí. 

Tuigim go gceaptar gur ionann an t-
aistriúchán agus an ateangaireacht ach dá
bhfeicfí daoine i mbun an dá cheird, thuigfí
na difríochtaí ollmhór atá eatarthu. Nuair a
bhíonn an t-ateangaire ag obair go
comhuaineach bíonn sé ag éisteacht, ag
smaoineamh ar a bhfuil ráite, ag labhairt agus
ag déanamh cinnte go bhfuil ciall lena bhfuil
á rá aige sa dara teanga agus an téarmaíocht
cheart in úsáid aige. Bíonn ar an ateangaire é
seo uile a dhéanamh ag an am céanna. 

Bíonn na héisteoirí ag brath ar gach focal a
thagann as béal an ateangaire agus ní fhéad-
far a bheith neirbhíseach nó caillfidh an t-éis-
teoir a mhisneach san ateangaire. Os cionn
chuile rud eile, áfach, is cumarsáid atá ar bun
ag an ateangaire. Ar ndóigh, tá daoine ann a
bhíonn i mbun na hateangaireachta agus an
aistriúcháin ach ní hé sin le rá gur ionann an
dá jab.  

Le gach dea-mhéin,
Breda Ní Mhaoláin, 
Ateangaire Comhdhála agus Aistritheoir.

‘Conas tá tú!’’ 
A Chara,
Bhí me im' sheasamh sa scuaine i mBanc na

hÉireann, im' bhaile fhéin, cúpla lá ó shin
agus chuala mé buachaill óg a rá lena Mham
"Tá sé ag cur báistí arís Mam!" 

Ní cheart dom a rá go raibh ionadh an
domhain orm mar ní raibh an leaid óg seo
thar seacht nó ocht mbliana d'aois agus i
gcogar liom féin smaoinigh mé...  'An rud is
annamh is iontach'! 

Is deas an cúpla focal a chloisint i measc an
phobail, go háirithe i dTír na n-Óg, mar a
déarfá. 

Bím a rá an t-am go léir gur cheart béim
níos láidre a chur ar an Ghaeilge labhartha
mar cloistear na clamhsáin go minic go bhfuil
daltaí ag teacht amach as an gCóras
Oideachais, tar éis dhá nó trí bliana déag a
chaitheamh ag foghlaim ó Théacs na Gaeilge,
gan a bheith ar a gcumas comhrá a leanúint
tré mheán na Gaeilge.

Tá feabhas tagtha ar an staid anois nuair
atá an Roinn ag tabhairt marcanna breise le
haghaidh na gaeilge labhartha. 

Ba bhreá an Ghaeilge a mhealladh amach
as an Leabhar Scoile agus í a húsáid san
ghnáth-chomhrá agus dá mbeifeá ag éis-
teacht le caint agus canúint na Gaeilge go rial-
ta, ní chreidfeá faoi mar a théann sé i bhfei-
dhm agus isteach sa cheann agus id'
smaointe. 

Pé scéal é, molaim an buachaill óg seo agus
a mháthair a bhí á ghríosú freisin! 

Eilís Uí Bhriain
Caisleán Uí Liatháin
Co. Chorcaí

Díospóireacht na hUachtaránachta ar TG4
SA chéad dul síos, rinne foireann TG4 go
han-mhaith ar fad agus cuireadh amach clár
teilifíse den scoth.

Ní féidir aon locht a fháil orthu.
I ndeireadh na dála áfach, bhí an

díospóireacht i mBéarla seachas a raibh le rá
ag Micheal D. Higgins.

Ar an ábhar nach dtuigeann formhór de
mhuintir na hÉireann an Ghaeilge, den chuid
is mó chuir Micheal D. mí-bhuntáiste air féin
as Gaeilge a labhairt.

Ba léir gur thuig sé féin sin i gcaitheamh na
díospóireachta. Bhí cuma ar an scéal go
bhfuil Gaeilge bhreá ag David Norris ach bhí
seisean glic go leor gan dul thar fóir leis . 

Deir daoine go gcaithfear iarracht a
dhéanamh, agus go gcaithfear iarracht a

aithint, agus daoine a spreagadh.
Deirtear linne mar Ghaeil go gcaithfidh

muid a bheith cúramach gan cur isteach ar
dhaoine agus iarrachtaí s’acu Gaeilge a
fhoghlaim. 

Ach tá measarthacht ar gach rud agus seo
uachtaránacht na hÉireann. Tá Gaeilge riach-
tanach agus muna bhfuil Gaeilge ag na hiar-
rthóirí, níl siad cáilithe don ról. 

Tá sé ráite ag roinnt de na hiarrthóirí go
bhfoghlaimeodh siad an Ghaeilge dá mbain-
feadh siad. Sin seafóideach. Sin maslach,
agus arís eile léiríonn sé laigeacht i bpo-
laitíocht na hÉireann – atá bunaithe ar chur i
gcéill. Nach dtiocfadh leo an teanga a fhogh-
laim ar aon chaoi? 

Bhí gach deis ag gach duine acu Gaeilge a

fhoghlaim ar scoil, seachas b’fhéidir Dana
agus Martin McGuinness. Agus le seasamh
Shinn Féin i leith na Gaeilge, tá sé dothuigthe
cén chaoi nach mbeadh i bhfad níos mó
Gaeilge ag Martin McGuinness.

I ndeireadh na dála, is féidir ‘Buntús
Cainte’ a cheannach sna Sé Chontae chomh
furasta le háit ar bith eile.

An t-aon duine a raibh aon leithscéal aici a
bheith gan Gaeilge líofa ná Dana.

Bímis dóchasach go dtiocfaidh glúin úr de
pholaiteoirí chun tosaigh a bhfuil Gaeilge acu
agus atá sásta í a úsáid. 

Bímis docht daingean nach nglacfaidh
muid le rud ar bith eile.

Tá an ceart againn a bheith ag súil le níos
mó ‘iarracht’ ó ‘Uachtarán’ tíre. 



Liatroim

Níl am ag
Michael D
don Rí
Áine Ní Chuaig

TÁ sé curtha in iúl ag lucht
eagrúcháin Fhéile na gCulchies go
bhfuil díomá orthu gur dhiúltaigh
Michael D Higgins a gcuireadh
castáil le ‘Rí na gCulchies’. Chuir
lucht feachtais Michael D Higgins
scéala ar ais nach raibh am aige.

Ag labhairt dó i rith na seach-
taine, deir Shane McKeown ó Lia-
troim, a bhain amach Rí na
gCulchies in 2010, go raibh díomá
air an nuacht seo a chloisteáil agus
gur bhreá leis castáil leis an Uasal
Higgins. 

“Níl sé sách maith nach gcasfadh
duine atá ag rith don Uachtará-
nacht le duine ríoga. An gcaith-
feadh sé mar a chéile leis an mBan-
ríon?” a d’fhiafraigh McKeown.
“Rinne Seán Gallagher am le bual-
adh liom agus thug seisean
cuireadh dom go Baile Átha
Cliath.”

Reáchtálfar Féile na gCulchies i
Maothail ó 28-30 Deireadh
Fómhair. Den chéad uair riamh,
reáchtálfar comórtas do mhná. 

“Tá iarratais tagtha isteach ó
cheann ceann na tíre go dtí seo ach
tá súil againn go mbeidh riar maith
ban ó Liatroim istigh ar an chomór-
tas freisin,” a deir Paddy Rock,
duine de stiúrthóirí na féile.

I measc na scileanna a theast-
aíonn chun an gradam ‘Cailín
Culchie’ a bhaint amach, ní mór do
na mná a bheith cumasach ag
gróigeadh móna agus ag baint
fhataí. Eolas: www.culchiefesti-
val.com

Conamara
Clár
Oideachais
Pobail do
Chonamara
Láir
Áine Ní Chuaig

TÁ Údarás na Gaeltachta i gcomhar
le Forbairt Chonamara Láir Teo ag
eagrú Clár Oideachais Pobail as seo
go mí na Samhna. Tá an clár dírithe
ar eagrais forbartha áitiúla agus ar
choistí áitiúla i gceantar Chonamara
Láir le deis a fháil féidearthachtaí
forbartha tionscnaimh éagsúla in
earnálacha ábhartha a phlé.

Ceithre sheisiún atá i gceist agus
reáchtálfar iad in Óstán Chuan Char-
na idir 7.30in agus 9.30in ar na dátaí
seo a leanas: 

•  Dé Máirt, 25 Deireadh Fómhair –
(Coistí/Cruinnithe Éifeachtacha)

•  Dé Máirt, 1 Samhain – (Rialachán
Corparáideach)

•  Dé Céadaoin, 9 Samhain – (Fion-
traíocht Phobail agus Cláir
Cabhrach)

•  Dé Máirt, 15 Samhain – (Pleanáil
agus Cur Chun Cinn Tograí / Seirb-
hís Phobail agus plé oscailte le
painéal cainteoirí). 

Is iad WESTBIC a bheidh i
bhfeighil an chúrsa, faoi stiúir Joe
Greaney. D’aon duine a bhfuil suim
acu freastal ar na seisiúin, ní mór
ainmneacha a sheoladh chuig
Máirín Ní Choistealbha-Seoighe in
Oifig Forbairt Chonamara Láir Teo.
Seol ríomhphost chuig
eoh@udaras.ie / fclteo@eircom.net
nó cuir glaoch ar  091-503273 /  095-
32688.

Is struchtúr forbartha áitiúla é
Forbairt Chonamara Láir Teo, atá ag
feidhmiú i gceantar Chonamara Láir

ó 2007, ag nascadh daoine, cultúr,
gnóthaí agus imeachtaí i gConamara
Láir. Tá an t-eagras déanta suas
d’ionadaithe ó choistí pobail ó na
ceantair feidhme - Camus, Rosmuc,
Cill Chiaráin, Carna , an Caiseal agus
Sraith Salach.

Ionad
Tacaíochta
Teaghlaigh
Áine Ní Chuaig

TIONÓLFAR Tráth na gCeist Boird
ar mhaithe leis an Ionad Tacaíochta
Teaghlaigh in Indreabhán anocht,
Dé hAoine 21 Deireadh Fómhair. Is i
dTigh Chualáin sa gCoill Rua a

reáchtálfar an ócáid ag 8.30in.
Is í an bhean áitiúil, Aoife Ní

Thuairisg ó TG4, a bheidh mar
bhean an tí don oíche. Díolfar ticéid
do chrannchur agus beidh neart
spot-duaiseanna le buachan. €40 an
costas a bheidh ann in aghaidh an

bhoird.
Ar an Domhnach 23 Deireadh

Fómhair, eagrófar Maidin Chaife
agus Bailiúchán Seanbhréagán agus
Leabhra san Ionad Tacaíochta
Teaghlaigh. Leanfaidh sé ar aghaidh
ó 12 meán lae go dtí 2.00in. Cuirfear
fáilte roimh chách.

MAIGH EO

Folúntais
Bhuana i
gColáiste
UISCE
Áine Ní Chuaig

AN bhfuil suim agat sa Ghaeilge?
Spéis agat in eachtraí spóirt uisce?
Ar mhaith leat an deis a bheith ag
obair agus ag maireachtáil i gceann
de na háiteanna is áille sa tír? 

NUACHTRÉIGIÚNACH
CONNACHTA

NUACHT

Seoltar scéalta chuig:
nuacht@gaelsceal.ie

Oireachtas na Samhna 2011
Bus ag fágáil 

Leitir Mealláin 
go Cill Áirne

Déardaoin 3.11.2011 
ag 1pm 

&
Dé hAoine 4.11.2011 

ag 9am

Cuir do shuíochán in áirithe,
glaoigh ar:

087 2323708 nó 087 7851461

Sligeach

Dhá Phost le cailleadh i nGaelscoil
Áine Ní Chuaig

SCAOILFEAR le beirt mhúinteoir
lánaimseartha i nGaelscoil Chnoc
na Ré i mBaile Uí Dhúgáin ar imeall
Bhaile Shligigh ag deireadh na
míosa. Rinne an Roinn Oideachais
agus Scileanna cinneadh i mí na
Nollag 2010 deireadh a chur leis an
gcóimheas daltaí le múinteoirí
fabhrach a bhí ann do
Ghaelscoileanna beaga a bhí ag for-
bairt, ó Mheán Fómhair na bliana
seo.

“Ardaíonn an cinneadh seo ceis-
teanna arís maidir le dearcadh na
Roinne i dtreo an Ghaeloideachais,”
a deir Príomhoide Ghaelscoil Chnoc
na Ré, Mícheál Ó Broin. “Ní
hamháin go bhfuil na Gaelscoilean-
na ag fulaingt go míchothrom de
bharr cúinsí droch-chóiríochta,
agus éagothroime sa chóras ó
thaobh tacaíochta de, ach anois tá
an bonn á bhaint den chóras trí
bhrú breise a chur ar acmhainní
fíorshrianta.”

Tá feachtas ar bun chun na múin-

teoirí, atá curtha ar phainéal, a
choinneáil sa scoil. 

Tá cheithre bliana caite ag Fiona
Nic Dhonncha as ceantar Charna i
gConamara ag múineadh sa scoil
agus tá Bríd Nic Thomáis  as Béal an
Mhuirthead ina múinteoir ann le
cúig bliana anuas.

"Buille mór dár scoil is ea seo,” a
deir Bartley Ó Gabháin, Cathaoir-
leach an Bhoird Bhainistíochta. “Tá
na himpleachtaí don scoil trom-
chúiseach. Buille dúbailte atá ann, i
ndáiríre, agus tá sé míchothrom."

TÁ Féile Babaró do ghasúir ar siúl i nGail-
limh le beagnach seachtain anuas agus
leanfaidh sí ar aghaidh go dtí an Domhnach
23 Deireadh Fómhair. Tá imeachtaí uile na
féile le fáil ag www.baboro.ie agus is féidir
ticéid a cheannach ó Amharclann Halla
na Cathrach: (091) 569777 / www.tht.ie

Comhghairdeas leis na buaiteoirí a
bhuaigh ticéid le dul chuig na seónna Silver
Tree agus Clann Lir. Ba é freagra na ceiste: Medtronic. Buío-
chas le Féile Babaró a bhronn na ticéid ar Gaelscéal.

Féile Babaró

Má tá tú ar thóir poist, ba cheart
duit teagmháil a dhéanamh
láithreach le Coláiste UISCE mar go
bhfuil roinnt folúntas acu faoi
láthair.

Tá Coláiste UISCE lonnaithe i
gceartlár Ghaeltacht Mhaigh Eo,
cóngarach do thrá álainn Chuan
Oilí in iarthuaisceart an chontae. Tá
an Coláiste Gaeilge, a bunaíodh

chun eachtraí spóirt uisce a
mhúineadh trí mheán na Gaeilge ar
bhealach taitneamhach, ar an
bhfód le hos cionn seacht mbliana
déag. 

Is í an Ghaeilge príomhtheanga
an chomhlachta agus tá sé mar
aidhm acu an comhcheangal seo a
choinneáil agus a fhorbairt.
Oibríonn siad go hiomlán faoi
chúram na Roinne Oideachais. Tá
siad ar thóir daoine ildánacha agus
fuinniúla chun na folúntais seo a
leanas a líonadh:

• Bainisteoir Margaíochta & 
Díolacháin

• Feidhmeannach 
Margaíochta & Díolacháin

• Feidhmeannach 
Oibriúcháin

• Bainisteoir Oideachais
• Rúnaí Páirtaimseartha

Caithfidh leibhéal maith Gaeilge
labhartha a bheith ag na hiarrthóirí
agus iad a bheith toilteanach an
teanga a fhoghlaim. Ní mór do
dhaoine a bhfuil spéis acu sna

poist, cóip den CV agus litir ag léir-
iú suime sa phost a sheoladh chuig:
jobs@uisce.ie. Tá tuilleadh eolais
faoi na poist le fáil ag an suíomh
www.uisce.ie/deiseanna. 

Gach eolas eile le fáil ó Chiarán Ó
Murchú @ (097) 82111. Is é an spri-
ocdháta d’iarratais ná 31/10/2011. 

AGM
Chomhairle
na nÓg ar an
Spidéal
Áine Ní Chuaig

BEIDH cruinniú cinn bhliana
(AGM) Chomhairle na nÓg, Contae
na Gaillimhe ar siúl in Óstán na
Páirce ar an Spidéal amárach,
Satharn 22 Deireadh Fómhair. Tá
clár leathan imeachtaí agus ceard-
lann eagraithe don aos óg don lá, a
mhairfidh ó 10.30rn-4.00in.

Comhairlí áitiúla óige atá i
gComhairle na nÓg, a thugann deis
do dhaoine óga a bheith páirteach i
bhforbairt seirbhísí agus polasaithe

áitiúla. Tá Comhairle na nÓg i
ngach aon chathair agus contae sa
tír.

Is é seo Seachtain Feasachta ar
Chuimsiú Sóisialta Chomhairle
Contae na Gaillimhe (17-22
Deireadh Fómhair) agus tá imeach-
taí éagsúla ag tarlú ar fud an chon-
tae ag meabhrú do dhaoine a bhei-
th eolach ar chuimsiú sóisialta. 

“Baineann cuimsiú sóisialta le
sochaí chothrom a chruthú, ina
bhfuil deis ag ár bpobal uilig páirt a
ghlacadh i saol an phobail,” a deir
Caitríona McQuillan, Oifigeach um
Chuimsiú Sóisialta Chomhairle
Contae na Gaillimhe. 

“Tá muid thar a bheith sásta go
bhfuil fás ag teacht ar an gclár
imeachtaí agus tá os cionn 70 acu
ag tarlú i mbliana.”

Mar chuid den chlár gnó ag an
AGM in Óstán na Páirce amárach,
reáchtálfar ‘Ceardlann Chaifé an
Domhain, Gaillimh 2040’ ina
bpléifear gnéithe éagsúla cosúil le
Cúrsaí Mara agus Fuinnimh, For-
bairt Cheantar Dugaí na Gaillimhe,
Turasóireacht, Spórt, Sláinte,
Cultúr, Talmhaíocht, Forbairt
Tuaithe, Oideachas, Taighde, Fion-
tar agus Nuálaíocht. 

Roghnófar téama Chomhairle na
nÓg i gcomhair 2011-2012 le linn an
lae freisin.

Gaillimh

Céim thábhachtach
i bplean an N59
Máirtín Ó Catháin 

TÁ sé i gceist anois go dtabharfar
an chéad fhógra mór poiblí a
bhaineann le forbairtí ar an
bpríomhbhóthar as Gaillimh go dtí
an Clochán – an N59 – as seo go
Nollaig.  

Foilseofar ainmneacha na
ndaoine a mbeidh píosaí dá gcuid
talúna ag teastáil le haghaidh na
forbartha ar an mbóthar; ceaptar
go mbeidh os cionn 200 uilig acu
ann.  

D’fhéadfadh sé a bheith ar
cheann de na píosaí oibre is casta a
raibh baint ag Údarás na mBóithre
Náisiúnta ariamh léi fós. Beidh go
leor píosaí cimíní sléibhe i gceist
ann agus lámh ag roinnt mhaith
daoine in úinéireacht na gcimíní
sin.  

D’fhéadfadh go mbeadh gá le go
leor idirbheartaíochta dá bharr sin
mar gur féidir le duine amháin a
bhfuil scair aige sa gcimín moill a
chur ar réiteach. 

Tá an phleanáil le déanamh do
dhá phíosa mhóra oibre ar an N59.
Tá an chuid is mo den phíosa
bóthair as an gClochán go
hUachtar Ard sa bplean agus tá
cuarbhóthar le déanamh thimpeall
ar shráidbhaile Mhaigh Cuilinn.
Tuigtear go mbeidh ainmneacha
na n-úinéirí talúna a bhaineann
leis an dá scéim dá bhfoilsiú san
am céanna. Beidh tréimhse ag
daoine a mbaineann sé leo le

haighneachtaí a chur ar aghaidh.
D’fhéadfadh sé go mbeadh éis-
teacht phoiblí ann má shocraíonn
an Bord Pleanála go bhfuil sin ag
teastáil.

Is é an N59 an bóthar is airde stá-
das i gConamara. Baineann daoine
as go leor pobal ar fud Chonamara
leas as, idir cheantair Ghalltachta
agus cheantair Ghaeltachta. Is é an
N59 an chuid is mó den chúrsa go
Gaillimh ag go leor as Carna, Cill
Chiaráin, Ros Muc agus Camus
chomh maith le daoine as ceantar
Shraith Salach agus Dhúiche
Sheoigheach – sin gan trácht ar
cheantracha eile siar don Chlochán
agus amach don Líonán. 

Is fada feachtais ar bun le súil
agus go gcuirfí caoi ar an N59;
chuir an Feisire Eorpach Marian
Harkin an branda “an bóthar is
measa in Éirinn” air. Cé gur thug an
fógra go raibh obair mhór for-
bartha le déanamh ar an N59
dóchas do dhaoine i gConamara, tá
sé ina imní le scaitheamh nach
mbeidh an t-airgead ann lena
aghaidh; tá an N59 sa gclár “Iom-
par 21” faoi láthair ach níl a fhios an
gcoinneoidh sé an stádas sin sa
gclár nua forbartha atá geallta ag
an rialtas nua.  

Dúirt feidhmeannaigh atá bain-
teach leis an bplean an tseachtain
seo gurb é an rud is tábhachtaí
anois ná coinneáil leis an réiteach
agus gur céim mhór é foilsiú ainm-
neacha na n-úinéirí talúna.  

Beidh Noel Hill, ceoltóir iomráiteach an Chláir, a bhfuil cónaí ar anois i gConamara, i mbun seisiúin bhríomhair ceoil
in éindí le cairde i gClub Áras na nGael, Gaillimh gach Satharn ag 9.30in le linn mhí na Nollag.

Bhronn Treasa Ní Ghearraigh (Comhar Dún Chaocháin Teo) seic le haghaidh €925 ar Phádraig Mac Guidhir atá ina
Chathaoirleach ar Choiste Teampall Pholl a’ tSómais. Is é seo cuid den airgead a bailíodh ó dhíolachán an leabhair
Seanteampall Chill Chomáin, a bheas ag dul i dtreo obair chothabhála ar an teampall.  Sa ghrianghraf chomh maith tá
(ó chlé) Uinsíonn Mac Graith (Comhar Dún Chaocháin Teo) agus baill an choiste Willie Ó Domhnaill, Bina Uí
Mhurchú, Harry Ó Chiaráin, Eithne Uí Shírín agus Nancy Uí Chuimlín.  

Coiste Comhairle na nÓg Co. na Gaillimhe le hionadaí ón gCoiste Stiúrtha ag
ócáid phleanála in Ionad Jigsaw i nGaillimh ar an Satharn seo caite. 



Baile Átha Cliath

Taispeántas
fís-fhilíochta
'Cosán' ag
IMRAM
Conall Ó Broin

'AN mó cos a leagtar sula nochtar
dúinn cosáin?' Sin an chéad líne de
dhán atá mar chuid de thaispeántas
físe-fuaime-filíochta ag féile
IMRAM, Cosán: A Poetry of Stone, i
mBaile Átha Cliath faoi láthair.
Déanann an file Ceaití Ní Bheildiúin
iniúchadh ar 'chumhacht an chosáin
thraidisiúnta' trí fhíseanna, fuaim
agus dánta. Sheol an craoltóir
aitheanta Cathal Póirtéir agus an file
iomráiteach Nuala Ní Dhomhnaill an
taispeántas atá ar siúl in ionad City
Arts ag 15 Siúlán Bhaitsiléir. Leagtar
béim ar chlocha sa taispeántas agus
deir Ceaití gur siombail d'oidhreacht
agus traidisiún na tíre as ar eascair
pobal an lae inniu iad. Sna físeanna
feictear an t-ealaíontóir taispeántais,
Zoe Ní Fhaoláin, ag siúl ar chlocha
agus ar chosán in aice le haill, ina luí
ar charraigeacha, ag glanadh cloch
Oghaim agus ag siúl timpeall ráth
cloiche. Críochnóidh féile IMRAM
2011 amárach le himeachtaí éagsúla
ar fud na cathrach, ina measc, léacht
faoi Bhrian Ó Nualláin dar teideal
Myles na Gaeilge le Breandán Ó
Conaire agus caint le Colmán Ó
Raghallaigh faoi úrscéalta
grafaiceacha. Tá tuilleadh eolais ar
fáil ag www.imram.ie.

Imeachtaí
Gaeilge in
TCD
TÁ Oifig na Gaeilge agus an Cumann
Gaelach i gColáiste na Tríonóide ag
obair go dian chun neart imeachtaí
Gaeilge a chur ar siúl go luath. 

Beidh ‘Rónán Beo @ 3’ ar Raidió
na Gaeltachta á chraoladh beo inniu

ón ‘Pav’, tigh tábhairne na mac
léinn. Beidh roinnt cuairteoirí ag
teacht, agus roinnt ceoil agus
amhránaíochta á casadh i rith an
chláir agus beidh sólaistí ar fáil ina
dhiaidh.

Tá ranganna Gaeilge saor in aisce
curtha ar fáil do mhic léinn sa
choláiste freisin. Tá meascán leib-
héal ar fáil: tosaitheoirí, meánrang
agus rang comhrá, agus tá béim
curtha ar labhairt na Gaeilge. Tá
siad ar siúl ar an Máirt ó 6in. 

Bíonn ciorcal comhrá ar siúl gach
Máirt i Seomra 8 san Atrium ag
7.30in. Bíonn comhrá acu ar feadh
tamaill agus ansin, bogann siad go
dtí Club Chonradh na Gaeilge
d’oíche na mac léinn ansin. Tá
grúpa Caife agus Comhrá ann
freisin a bhuaileann le chéile gach
maidin Dé Céadaoin sa Bhutrach ag
10rn. 

Rachaidh 16 mac léinn ón
gcoláiste ar thuras go Glaschú na
hAlban ar an Satharn seo agus beidh
siad ann go dtí an Mháirt.
Fuaireadar maoiniú ón eagraíocht
Colmcille don turas. Buailfidh siad
le mic léinn le Gaidhlig na hAlban ó
Ollscoil Ghlaschú. Rachaidh siad go
Scoil Ghaidhlig Ghlaschú agus
beidh ranganna Gaeilge/Gaidhlig
curtha ar siúl chomh maith le
hoíche chultúrtha. Tá mic léinn ó na
scéimeanna cónaithe, ó Roinn na
Gaeilge, ón gCumann Gaelach agus
ó Aontas na Mac Léinn páirteach sa
turas seo. 

Léacht i Halla
Chonradh na
Gaeilge, Inse
Chór
Katie McGreal

TABHARFAIDH Dónall Ó Donng-
haile, an fear a d’éalaigh ón bpríosún
i ndiaidh trí bliana a chaitheamh ann
toisc go raibh baint aige leis an IRA,
léacht ar ‘Eachtraí Dhónall’ an
tseachtain seo. 

Beidh sé ar siúl i Halla Chonradh
na Gaeilge, Corrán Grattan, Inse
Chór i gContae Bhaile Átha Cliath ar
an Máirt seo ag 8.15in.

Labhróidh sé faoina shaol ón uair
a d’éalaigh sé ón bpríosún um Nol-
laig 1960 suas go dtí an lá atá inniu
ann. Chaith sé trí bliana sa phríosún
ar Bhóthar Chromghlinne i mBéal
Feirste mar bhí baint aige leis an IRA
ag an am agus in 1960 d’éalaigh sé. 

Chuaigh sé ó dheas chun na póilíní
a sheachaint agus chaith sé roinnt
blianta ag obair le comharchumainn
na tíre, go háirithe i nGleann Cholm
Chille i nDún na nGall agus in Iarthar
Chorcaí. Chomh maith leis sin, rinne
sé roinnt mhaith oibre leis na
feirmeoirí beaga i lár tíre nuair a bhí
siad ag lorg talamh bhreise.

Is as an Ómaigh i dTír Eoghain é
Dónall. Ní cainteoir Gaeilge ó
dhúchas é ach d’fhoghlaim sé ar
scoil í agus tá grá aige don teanga.
Beidh an léacht ar fad i nGaeilge. 

Nuair a bhí sé sa phríosún,
d’fhoghlaim sé Fraincis agus scríobh
sé a dhírbheathaisnéis ‘Prisoner
1082’ anuraidh. 

Tá fáilte roimh chách.

Taispeántas
nua i bPáirc
Hoirbeaird
Katie McGreal

TÁ Comhairle Cathrach Bhaile Átha
Cliath ag iarraidh taispeántas nua a
lonnú i bPáirc Hoirbeaird i mBaile
Átha Cliath 4 in 2012 chun ceiliúradh
a dhéanamh ar na rudaí éagsúla atá
déanta ag na hÉireannaigh thar na
blianta ar fud an domhain.

Taispeántas dealbh agus plaicean-
na a bheadh ann chun ceiliúradh a
dhéanamh ar éifeacht na nÉirean-
nach in imeachtaí timpeall an
domhain. Ar feadh na mblianta, tá
na hÉireannaigh i ndiaidh dul ar
eisimirce ar fud fad an domhain agus
tá Comhairle Cathrach Bhaile Átha
Cliath ag iarraidh ceiliúradh a
dhéanamh ar an obair ar fad atá
déanta againn. 

Faoi láthair, tá innealtóirí agus
lucht pleanála an taispeántais ag lab-
hairt leis na hambasáidí i mBaile
Átha Cliath agus iad ag iarraidh a
fháil amach an mbeadh siad sásta
rud éigin a chur sa pháirc nó
urraíocht a dhéanamh ar bhinse. 

Tosóidh an taispeántas ag cúl na
páirce agus beidh painéil eolais i
mBéarla agus i nGaeilge ann. 

“Ní bheimid ábalta stair na nÉire-
annach timpeall an domhain a cheil-
iúradh gan leagan Gaeilge a chur air,”
a deir Peter Finnegan. 

‘Diaspora Trail’ an t-ainm atá air
faoi láthair ach níl aon rud cinnte
déanta acu go fóill.  Táthar ag súil go

dtiocfaidh níos mó turasóirí go dtí
an ceantar dá bharr.   

Ráth Chairn

Turas
Cultúrtha go
Ráth Chairn
Áine Ní Chuaig

D’ÉIRIGH thar cionn le turas a d’ea-
graigh Gael Linn i gcomhpháirt le
Comharchumann Ráth Chairn an
deireadh seachtaine seo caite go
contae ríoga na Mí. D’fhreastail suas
le scór duine ó cheann ceann na tíre
ar an imeacht Gaeilge agus cultúrtha
i Ráth Chairn glas na Mí, a cuireadh
ar bun den cheathrú bliain as a
chéile.

“Is í an aidhm a bhí leis an ócáid
ná deis a thabhairt d’fhoghlaimeoirí
Gaeilge feabhas a chur ar a gcuid
Gaeilge labhartha in atmaisféar tait-
neamhach spraíúil agus ag an am
céanna, blaiseadh a fháil de chultúr
na Gaeltachta,” a deir Seán Ó Ceal-
laigh ó Ghael Linn. “Cuireadh clár
cuimsitheach le chéile chun an
aidhm seo a bhaint amach.” 

D’fhan na cuairteoirí i dtithe
lóistín thart sa cheantar agus chuir
muintir na háite na mílte fáilte
rompu. Ba é seo an ceathrú huair do
chuid de na rannpháirtithe freastal
ar an gcúrsa. I measc na n-imeachtaí
a reáchtáladh le linn an deireadh
seachtaine rathúil bhí ranganna
comhrá Gaeilge, ceardlann amhrá-
naíochta, caint ar stair Ráth Chairn,
tráth na gceist boird agus seisiúin
ceoil thraidisiúnta.

Tá eolas go leor faoi imeachtaí
agus saol Ghaeltacht Ráth Chairn le
fáil ag an suíomh
www.rathchairn.net 

Cór Chluain Dolcáin
beartaithe
Colm Ó Broin 

TÁTHAR ag beartú cór reiligiúnda
Gaeilge a bhunú i gCluain Dolcáin i
mBaile Átha Cliath. Beidh an
chéad chruinniú den chór nua in
Áras Chrónáin, Dé Máirt 8 Samhain
ag 8.30in. 

Tá amhránaithe aosta á lorg ag
an meitheal atá i mbun an togra.
Ag an tús beidh siad ag bualadh le
chéile dhá nó trí huaire in aghaidh
na míosa chun iomainn agus aifre-
ann a chanadh, ina measc Aifreann
Uí Riada. 

Tá sé beartaithe canadh ag an
aifreann Gaeilge in Eaglais Mhuire

Gan Smál amach anseo. Bíonn an t-
aifreann Gaeilge sa pharóiste gach
Domhnach ag 9.00rn agus canann
páistí ón dá bhunscoil sa bhru-
achbhaile, Gaelscoil Chluain Dol-
cáin agus Gaelscoil na Camóige, ag
aifreann in eaglais Mhuire Gan
Smál uair sa mhí. Is féidir tuilleadh
eolais a fháil faoin gcór ag 086
3445249. 

Idir an dá linn tá club ceoil thrai-
disiúnta tosnaithe in Áras
Chrónáin ag scoláirí ó Choláiste
Breisoideachais Bhaile Formaid.
Beidh an club ar siúl gach
Céadaoin ag 9.00in agus tá fáilte
roimh chách ann.

B’iontach na hócáidí Gaelacha a reachtáladh i gCeatharlach mar chuid d’imeachtaí Féile an Fhómhair i mbliana. Bhí
beagnach fiche foireann i láthair do Spraoicheist na céad bhliana a bhí ar siúl  in Ionad Pharóiste na hArdeaglaise. Le
comhscór ag deireadh na mbabhtaí tháinig foireann ó Ghaelcholáiste Cheatharlach agus foireann ó Choláiste Mhuine
Bheag araon sa chéad áit. Seo ceathrar dalta ón nGaelcholáiste. 



Scéalta Chorca 
Dhuibhne 
Breandán Mac Gearailt

An Bhó Bheag
“NÍ thuigim conas ná fuil breis
daoine ag baint tairbhe as an mbó
Dexter ar na cnoic seachas na caoire
mothallacha,” arsa fear ó Bhaile Móir
liom an tseachtain seo. Bhí an tréidlia
Pádraig Ó Fiannachta ag tagairt don
líon caorach atá sa cheantar agus an
cheataí atá ag baint leo. “Tá ba Dex-
ter agam ar bharr sléibhte agus iad
giorr-análach le feoil,” arsa Pádraig,
“faid is tá bia á thaoscadh go dtí an
ngnáthbhó.”

Measann an Fiannachtach go
bhfuil na ba seo in Éirinn leis na
cianta. Chuala sé gur tréigeadh ar fad
iad ar feadh tamaill agus gur iom-
pórtáladh ar ais go hÉirinn arís iad sa
séú haois déag. Dar leis ná fuil anso
ach tuairimíocht agus nách eol dó
cén seanainm a bhí ar an nDexter
mar gur athmháistir a bhí lonnaithe
ar Oileán Dairbhre gurbh ainm dó
Dexter a thug ainm an lae inniu don
mbó bheag dhubh nó donn. Bhí sé

siúd mar athmháistir ag tiarna talún
ó Thiobraid Árann.

Tá an Dexter níos lú ná an Bhó
Chiarraíoch de thoradh a cosa a bhei-
th gearr ach tá sí níos so-thógtha.
Mhairfeadh an Dexter mar a gcaillfí
scata bó eile dar leis an bhFiannach-
tach.

Cá bhfaighfeá iad dá mbeadh
duine ag súil le cúpla ceann a chean-
nach? “Tá seoladh idirlín ann,” ar sé
ach is ó Ros Comáin a thagann scata
acu. Bhí beithígh bhaineanna €1,000
cúpla bliain ó shoin, ach bheadh
ceann ar fáil anois timpeall €800, dar

leis. An tréith eile is mó atá le clos sa
cheantar seo fén Dexter ná go bhfuil
an fheoil an- bhlasta. 

Tá comhlacht i bpáirtíocht le
daoine eile ag an bhFiannachtach
agus iad ag díol ceapairí agus burgers
le feoil an Dexter iontu. Is léir go
bhfuil an-éileamh orthu. Ba mhaith
le Pádraig go mbeadh méadú mór ar
an bpór seo sa cheantar. De ghnáth
bheadh an Dexter réidh do mhar-
gadh na feola in aois bliain go leith.

Mar sin, an teachtaireacht ná gur
fusa go mór tréad Dexter a bhainistiú
ná tréad caorach agus ná fuil aon

áireamh ar an am a shábhálann an
feirmeoir agus gur annamh iad
bradach.

Mar a dúirt Sagart Paróiste an
Fhirtéaraigh, an tAth. Tomás Ó
Muircheartaigh RIP, ón altóir Domh-
nach amháin sna seascaidí luatha,
“Má theastaíonn uait bheith in ear-
raid le do chomharsain ceannaigh
caoire.” Is beag aoire caorach nach n-
aontódh leis an Ath. Tomás. 

Pé scéal é thuigfí duit go mbeidh
ardú mór ar an líon Dexter a bheidh
sa cheantar seo sna blianta
romhainn. Cosnaíonn min agus
sadhlas airgead mór agus mairfidh
an bhó seo ar chnoic agus i ngairfinn.
Ba dheas an beart é ainm milis mar a
feoil a bhaisteadh ar an mbó bheag
dhubh seo seachas aitheantas a thab-
hairt d’athmháistir Sasanach. Seans
go bhfuil an seanainm i bpóirse léan-
nta éigin. 

Sraith Nua ag
Sibéal Teo ar
TG4
TÁ sraith cláracha ag tosnú ar TG4 ar
an nDomhnach beag seo ar a 10in,
léirithe ag Sibéal Teo. Meastar gur
seod-chláracha iad seo mar go raibh
gach duine den seisear níos fearr ná a
chéile. Dúirt Niamh Ní Bhaoill, an
léiritheoir, gur sraith ceoil atá i gceist,
mar a bhfuil ceiliúradh á dhéanamh
ar shaol seisear ban go mba cheoltóirí
agus amhránaithe den scoth iad,
agus go maireann a gcáil go fóill. Seo
sceideal na gclár gur ‘Cérbh Í’ a dtei-

deal. 23/10/’11,  Mrs. Crotty le hAoife
O’Connor. 30/10/’11, Delia Murphy le
Doireann Ní Bhriain. 06/11/’11, Sarah
Makem le hÁine Uí Cheallaigh.
13/11/’11, Kitty Linnane le hÓrfhlaith
Ní Bhriain. 20/11/’11, Bess Cronin le
Nell Ní Chróinín. 27/11/’11, Annie
Eoghain Éamoinn le Máire Ní Choilm

Sciurd ar
imeachtaí
TÁ sceideal teanga na dúluachra
aimsire déanta amach ag Oidhreacht
Chorca Dhuibhne. Tá scoláirí ag
teacht chugainn ó lár na hEorpa. Sáb-
háladh sadhlas an tseachtain seo
caite. Tá uain óga saolaithe agus tá
praghas uan a bhí titithe beagán
éirithe go mór. Fuair oibrithe in Oifig
MFG sa Daingean a P45 ar an Luan
seo caite. Tá ranganna Gaolainne,
Fraincíse, cócaireachta 7rl tosnaithe.
Tá ógánaigh peile/caide na Gaeltach-
ta ag déanamh gaisce agus beidh
‘Tráth na gCeist Boird’ ar an
mBuailtín anocht an 21ú ag tosnú ar a
9in le cabhrú le ciste an aonaid
spraoi do leanaí, atá meáite ansan.      

An Rás don
Áras i gCorca
Dhuibhne
IDIR mhagadh agus dáiríre a bhí cairde
‘an chúinne’ ar an Satharn seo caite. Tá

Múscraí

Aitheantas tugtha do ghaisce
bhabhlálaithe óga Mhúscraí
Seán Ó Loingsigh

AG ócáid speisialta a reachtáil Ból-Chumann na
hÉireann Réigiún na Gaeltachta in Óstán Gob-
natan i mBaile Bhúirne an deireadh seachtaine
seo caite bronnadh gradaim ar bhabhlálaithe óga
ó Ghaeltacht Mhúscraí a dhein gaisce i gcraobh-
chomórtais bhabhlála bóthair na bliana so.

Bronnadh 20 duais ar na babhlálaithe a
bhuaigh craobhchomórtais éagsúla i nGaeltacht
Mhúscraí, cuid acu a chuaigh ar aghaidh chun
páirt a ghlacadh i mbabhtaí chomórtais Chontae
Chorcaí.

Bhí bord san óstán clúdaithe le coirn, trófaithe
agus sciatha a bhí curtha ar fáil ag Údarás na
Gaeltachta, príomh-urraithe Bhól-Chumann
Réigiún Ghaeltacht Mhúscraí.

“Gan an tÚdarás bheadh fadhbanna móra
againn,” a dúirt Leas-Chathaoirleach Bhól-Chu-
mann Réigiún na Gaeltachta, Micheál Ó Ceal-
lacháin, leis an slua de 50 duine a bhí i láthair ag
an ócáid. Ba é an Ceallachánach a bhí i mbun an
bhronnta i dteannta a dhearthár, rúnaí an chu-
mainn Breandán Ó Ceallacháin, an chisteora PJ Ó
Liatháin agus an chomhalta áitiúil ar Bhord an
Údaráis, Micheál Ó Scanaill.

“Is mór an ní é triail a bhaint as gach rud agus

má tá an cumas ionat, ba chóir duit cloí le rud
éigin agus forbairt a dhéanamh ar an gcumas sin
– is cuma cén réimse spóirt atá ann, tá sé táb-
hachtach go mbeadh daoine ag glacadh páirte i
gcúrsaí spóirt,” a dúirt iar-pheileadóir Chorcaí,
Micheál Ó Scanaill.

Mhol Ó Scanaill an coiste a eagraíonn na
comórtais bhabhlála agus thréaslaigh sé leis na
babhlálaithe óga a bhain coirn agus trófaithe,
agus leo siúd go léir a ghlac páirt sna comórtais –
“Creidim i gcónaí go bhfuil sé tábhachtach a bhei-
th páirteach fiú amháin mura mbuann tú duais,”
a dúirt sé.

Bhuaigh Laura Ní Chríodáin craobhchomórtas
Réigiún na Gaeltachta faoi 18 agus bronnadh tró-
faithe sa rannóg so chomh maith ar Mháire Ní
hUidhir ó Réidh na nDoirí agus ar Áine Ní Chuana
ó Chill na Martra. Ba iad Éilís Ní Mhurchú ó Bhaile
Bhúirne agus Eimear Ní Chuana ó Chill na Martra
a bhí sa chéad agus sa dara háit faoi seach i
gcraobhchomórtas na gcailíní faoi 16.

I rannóg na mbuachaillí bronnadh trófaithe ar
Cholm Mac Lochlainn ó Réidh na nDoirí,
Conchubhar Ó Murchú agus Gearóid Ó Luasa,
Baile Bhúirne, agus ar bhabhlálaí Bhéal Átha ’n
Ghaorthaidh Caoimhín Ó Loingsigh a bhuaigh
craobhchomórtais Mhúscraí i rannóga faoi 12

suas go dtí an rannóg faoi 18, agus tugadh
aitheantas chomh maith do Dhaire Mac
Lochlainn, Micheál Ó Deasúna, Antaine Ó Cuana
agus Antaine Ó Loingsigh a bhí sa dara háit sna
comórtais sin.

Bronnadh gradaim ar an mbabhlálaí Aideen Ó
Conaill a chuaigh chomh fada le Cluiche Ceannais
an Chontae i gCraobhchomórtas Sóisear na
mBan, agus ar Shane Buttimer a bhí sa dara háit i
gCraobhchomórtas an Chontae, Roinn Nóib-
híseach a Dó.

Bhí bronnadh speisialta ag an ócáid mar ar fhó-
gair Breandán Ó Ceallacháin gurb í Marie Ní
Loingsigh ó Réidh na nDoirí buaiteoir ghradam
Bhabhlálaí Óg na Bliana. Chuaigh Marie chomh
fada leis an gcluiche ceannais i gCraobhchomór-
tas Babhlála na gCailíní faoi 12 Chontae Chorcaí i
mbliana, agus bhuaigh sí Comórtas Foirne Faoi
Aois an Chontae i mí Feabhra i dteannta Eilís Ní
Mhurchú agus Laura Ní Chríodáin.

Bronnadh trófaithe ar bheirt bhall den
gcumann a bhíonn ag dornálaíocht  – an cúpla
Christina agus Micheál Ó Deasúna ó Chúil an
Bhuacaigh – a bhuaigh boinn óir sa rannóg faoi 14
den gCraobhchomórtas Náisiúnta Dornálaíochta
don Óige sa Staid Náisiúnta i mBaile Átha Cliath i
mbliana agus anuraidh.

Marie Ní Loingsigh, Réidh na nDoirí, ar bronnadh gradam Babhlálaí Óg na Bliana uirthi ag ócáid bhronnta Bhól-Chu-
mann na hÉireann, Réigiún na Gaeltachta in Óstán Gobnatan i mBaile Bhúirne, in éineacht le  hAntaine Ó Loingsigh
agus Colm Mac Lochlainn a bhuaigh duaiseanna i gcomórtas babhlála Mhúscraí faoi 12 i mbliana. [PIC.: Ó LOINGSIGH]

gasra beag ón gceantar go mbuailim
leo anois agus arís i gceann des na táb-
hairní áitiúla agus níl aon nuachtán
chomh suimiúil leis an dtuairimíocht a
léiríonn siad. “Scríg leat,” arsa Séamus,
“ach ná bí ag scaipeadh ár sloinne ar
fuaid nuachtán, mar Dia le m’anam, níl
aon duine go bhfuil aon aitheantas
anois aige, pé mór beag é, ná go
ndéanfaí giollán nó bligeard dó.”
“Tánn tú ag tagairt dóibh siúd atá ag
seasamh an fhóid don Áras,” a dúrt.
“Ní raibh sampla riamh chomh soiléir,”
ar sé. Ach cad é a meas agus cé is mó a
thuillfeadh vótaí i nGaeltacht Chorca
Dhuibhne? Tar éis mórán cuir, cúitimh
agus magaidh bheadh daoine sa
cheantar ag caitheamh a vóta san ord
seo, Martin McGuinness, Seán Gal-
lagher, Michael D Higgins, Gay
Mitchell, Mary Davis, David Norris
agus Dana. Ait go leor bheadh vóta Gay
Mitchell i bhfad níos aoirde ná mar atá
sna  pobalbhreitheanna agus an dála
céanna fíor fé McGuinness.

Bhí na saineolaithe seo “bréan don
salachar” a bhí, dar leo, á chaitheamh
le cuid des na hiarrthóirí, go mór mhór
McGuinness. “Tá an-chaint ag daoine
ná tugann aon aird ar bheartais a dhein
dreamanna éagsúla,” dar le Seán.  “An
mó míle, nó an cirte milliún duine ba
cheart a bheith ag éileamh eolais agus
sásaimh fés na daoine go léir a
maraíodh fé réimeas Shasana,
Mheiriceá nó na Síne. Ní chloisimíd
mórán fúthu san ach iad ag déanamh
gaisce dá bharr. Sheas McGuinness dá
phobal in aghaidh foréigin a bhí fé
réimeas Shasana. Mo náire iad,” arsa
Seán. “Ní chuala dada fén dáréag a
cheangail an Saorstát do mhianach ag
Baile Mhic Allagóid ná mar a cuireadh
daoine mar Mhuiris Ó Néill chun báis
go héagórach.”

“Ná fuil an firín sin ró-aosta le beith
ag seasamh,” arsa Seán eile agus é ag
tagairt do Mhichael D, “agus gan le
clos uaidh ach caint san aer.” “Anois ná
bímis mar iad siúd atáimíd a
cháineadh, mar ná raibh Dev i bhfad
níos aosta agus cad fénár gcara Ban-
ríon Shasana,” a cuireadh i gcuimhne
dó. “Fear ionraic sibhialta is ea Michael
D,” arsa Dónal Óg.  

“An cúl le cine é nuair a chíonn tú an
sean-bhlas atá ar Dana mar go seasann

sí dá creideamh agus dár mBun-
reacht?” arsa Liam gur Corcaíoch ó
dhúchas é. “Bhuaigh sí an comórtas
Eoraifíse, bhí sí i bParlaimint na hEor-
pa agus duine deas réidh solúnta is ea
í. Mar sin féin tá sí thiar ar deireadh i
measc na vótóirí más fíor. An léiríonn
san cén saghas daoine sinn, nó arís an
bhfuil an iomarca cumhachta agus
tuairimíochta iasachta ná tagann lenár
dtraidisiún á chaitheamh sa mhullach
orainn?” ar sé. Chroith gach duine acu
a cheann. “Tá formhor an domhain a
deirtear a bhí ar cosa in airde mar
Mheiriceá, Sasana, an Phortaingéil, an
Spáinn, an Ghréig, an Iodáil agus seo
leat, scriosta ag na bainc, agus sa tír
seo tá páirtí Fhianna Fáil mar a bhí an
páirtí Cumannach i Meiriceá, blianta ó
shoin, scriosta ag uisce fé thalamh.”
Ciarán a bhí ag caint. “Thugainn-se
vóta do FF mar atá a fhios agaibh,” ar
sé, “ach is dócha gur dheineadar dear-
maidí, ach ná fuil an port céanna sna
tíortha móra úd? Thiocfainn arís leis
an dtuairim go bhfuil an iomarca láin
fés na nuachtáin. Tá  breallsúin bheaga
cuid acu go feirc i bpáirtithe polaitiúla
iad féin agus iad ag baint an bhoinn ó
phearsana agus ó pháirtithe éagsúla,
go minic daoine ná bíonn aon chúis
orthu." “Is baolach,” arsa Dónal Óg a
bhí ag éisteacht, “gur beag is féidir
linne a dhéanamh fé ábhar, ach a bhei-
th ag caint.” “Sin tús,” arsa an chéad
Seán. 

Na Déise

Seimineáir  ag
spreagadh
daltaí scoile
chun na
Gaeilge
Katie McGreal

TÁ Comhdháil Náisiúnta na Gaeilge
ag eagrú seimineár do dhaltaí meán-

scoile i Luimneach amárach agus i
nDún Garbhán i bPort Láirge ar an
Domhnach.  

“Buntáiste Breise na Gaeilge” an t-
ainm atá ar na  seimineáir agus
pléifear na buntáistí breise a thugann
an Ghaeilge duit agus tú ag dul i
mbun do ghairme beatha a phlé. 

Beidh painéal de mhúinteoirí,
ceoltóirí, léachtóirí, lucht spóirt,
daoine óna meáin Ghaeilge agus
gairmeacha eile a bhaineann leis an
nGaeilge i láthair. Labhróidh siad
faoina gcuid gairmeacha, an tslí ar
éirigh leo é a bhaint amach agus
conas a bhí an Ghaeilge ina chabhair
leo. Déanann Comhdháil Náisiúnta
na Gaeilge iarracht cainteoirí
dúchasacha amháin a fháil do gach
seimineáir.

I ndiaidh na cainte, beidh fáilte
ríomh cheisteanna óna daltaí i
mBéarla nó Gaeilge. 

Deir Brígíd Ní Ghríofa ó Chomhd-
háil Náisiúnta na Gaeilge, “Ar dtús,

cheapamar go mbeadh an
tseimineáir dátheangach ach go dtí
seo, bhí siad beagnach go hiomlán i
nGaeilge.”

Scoileanna lán-Béarla den chuid is
mó a bhí ann go dtí seo, ní raibh ach
Gaelcholáiste amháin i láthair ag an
gcuid is mó de na seimineáir go dtí
seo. Ag deireadh an deireadh seach-
taine seo, beidh 16 seimineár déanta
acu agus faoi cheann deireadh na
bliana, beidh 120 scoil i ndiaidh
freastal ar na seimineáir seo. 

Deir Brígíd go bhfuair siad an-
chuid aiseolas dearfach ar na
seimineáir. 

“Níor thuig na daltaí go raibh an
oiread sin réimsí ann chun  dul leis
an nGaeilge. Cheap siad nach raibh
ann ach an mhúinteoireacht,” a deir
Brígíd. Más múinteoir scoile tú sna
ceantair seo agus má tá spéis agat sna
seimineáir, tá tuilleadh eolais ar fáil ó
Bhrígíd Ní Ghríofa ar 01 6794780 nó
brighid@comhdhail.ie  

Nótaí Ghaeltacht na Déise

Le Chéile
Beidh an grúpa Le Chéile ag bualadh lena chéile
gach dara Céadaoin ó 9.00in go 10.30in i Halla
Pobail na Rinne. Beidh an chéad chruinniú eile ar
siúl Dé Céadaoin, 26/10/11. Cosnaíonn sé €3 chun
clárú agus €2 gach seachtain ina dhiaidh san.
Fáilte roimh gach bean.

Cruinnithe 
poiblí – comhlucht 
forbartha na
ndéise
Beidh Comhlucht Forbartha na nDéise ag eagrú
cruinnithe poiblí i Halla Colmán sa Sean Phobal
Déardaoin, 10/11/11 agus i Halla Pobail na Rinne
Déardaoin, 17/11/11. Cuirfear an pobal ar an eolas

maidir leis an obair atá ar siúl ag an gComhlucht
agus chun tuairimí an phobail a bhailiú maidir
leis na riachtanais forbartha atá sa cheantar.
Beidh fáilte roimh chách agus beidh sólaistí agus
deis comhrá tar éis an dá chruinniú. Is ag 7in a
bheas an dá chruinniú ag tosnú. Gach eolas ó
Cabríní ar (087) 6532044 / (058) 46664. 

Straitéis 20 bliain
don ghaeilge 
– cruinniú 23/11/11
Beidh seimineár á reáchtáil ag Comhdháil
Náisiúnta na Gaeilge in Óstán na Páirce, Dún
Garbhán Dé Céadaoin, 23/11/2011 chun an pobal a
chur san eolas faoi spriocanna na Straitéise 20 Bli-
ain don Ghaeilge. Beidh seastán eolais ag Comh-
lucht Forbartha na nDéise ag an seimineár maid-
ir leis na tacaíochtaí teanga, srl atá ar fáil uathu,

agus an obair atá ar siúl acu sa cheantar faoin
Straitéis 20 Bliain don Ghaeilge chun tacú leis an
Ghaeilge a chaomhnú agus a neartú i measc an
phobail i nGaeltacht na nDéise agus i measc lucht
gnó in Iarthar Phort Láirge.

An Imearlann –
Páirc Súgartha na
Rinne
Is iontach é an dea-scéala faoin Imearlann sa Rinn
go mbeidh áis súgartha ag muintir na Gaeltachta
ar deireadh thiar thall. Is léir go bhfuil muintir na
háite ag tarraingt le chéile agus ag tacú leis na
himeachtaí atá ar bun chun airgead a bhailiú ar
mhaithe léi. Beidh sláinte an bhradáin ag na ran-
npháirtithe agus an Slimathon ar siúl arís i dTigh
Uí Mhuirithe agus leis an maidin siúlóide/reatha
ar an gCoinigéar.

Seán Ó Muimhneacháin ag bronnadh chóip dá leabhar véarsaíochta ‘Glean-
ntáin an Aoibhnis’ ar an Aire Stáit Gaeltachta, Donnchadh Mac Fhionnlaoich,
ag ócáid seolta ag Daonscoil an Fhómhair i nGúgán Barra.
[PIC: Ó LOINGSIGH]

Tír Chonaill 

Biddy ag 
ceiliúradh 106
bliain
Eoin Mac Garvey 

CHEILIÚIR bean as Anagaire i dTír
Chonaill 106 bliain d’aois inne (Déar-
daoin) agus tá sí anois ag déanamh
réidh do chóisir mhór i dTábhairne
Leo i Mín na Leice san oíche
amárach.

Tá Biddy Nic Aoidh (Mc Gee) as
Mín na Craoibhe i measc na ndaoine
is sine sa tír agus, in ainneoin na
haoise móire, tá sí folláin go maith
agus in ann a cuid glantacháin agus
cócaireachta féin a dhéanamh.

Chaith Biddy roinnt blianta in
Albain ag obair, ag tógáil prátaí, ó bhí
sí cúig bliana déag ach taobh amuigh
de sin chaith sí formhór mór a saoil
sa bhaile i Mín na Craoibhe. Tá cónaí
uirthi sa teach inar rugadh í sa bhli-
ain 1905 agus í breá sásta leis an saol
sócúlach atá aici. Tá cónaí ar mhac di
béal dorais ach cónaíonn Biddy léi
féin agus bíonn cúramaí baile uirthi
gach lá le roinnt bheag obair tí a
dhéanamh.

Téann sí a fhad le hOifig an Phoist
in Anagaire go rialta agus isteach i
siopa an Cope lena cuid
siopadóireachta a dhéanamh. 

Thug sí le fios do Ghaelscéal go
bhfuil sí ag mothú go maith ach go
mbíonn na glúine nimhneach anois
agus arís. Deir sí nach dtéann sí ‘na
luí róluath san oíche agus nach n-
éiríonn sí róluath ar maidin.

“Corrmhaidin bím i mo shuí luath
leis na cuirtíní a oscailt ach téim ar
ais a luí arís ar feadh tamaill. Ní hé go
gcaithfidh mé éirí mar is beag atá le
déanamh agam lá ar bith ach ní thig
bheith sa leabaí i rith an lae,” a dúirt
sí.

Tá sé i gceist aici a vóta a
chaitheamh sa toghchán ar an
tseachtain seo chugainn mar nár
chaill sí toghchán don uachtarán go
dtí seo. Ní raibh sí sásta a rá cé dó a
mbeidh sí ag tabhairt an vóta sin nó
cén t-iarrthóir ba mhaith léi bheith
ag cur litir chomhghairdis chuici ar
an bhliain seo chugainn!

Deir a mac Micheál go bhfuil sí ag
mothú go maith agus í ag súil go mór



18 • RÉIGIÚNACH GAELSCÉAL 
Dé hAoine, 21 Deireadh Fómhair, 2011

leis an gcóisir oíche Shathairn áit a
mbeidh an teaghlach uilig ag teacht
le chéile don ócáid.

‘Ciara 
Chainteach’
seolta ag bean
óg as an
Ómaigh
Anton Mac Cába

TÁ bean óg as an Ómaigh i ndiaidh
leabhar do pháistí a sheoladh. Sheol
Maria Boden ‘Ciara Chainteach’ ar a
baile dúchais Dé Sathairn seo caite.

Tá ‘Ciara Chainteach’ dírithe ar
pháistí ocht mbliana d’aois nó níos
sine. Chomh maith leis an téacs,
rinne Maria taifeadadh di féin ag
léamh an leabhair. “Thiocfadh le
páiste ar bith éisteacht leis,” ar sise.

Is múinteoir taistil í, a théann
thart ar bhunscoileanna i dTír
Eoghain ag teagasc Gaeilge. Is mar
chuid den chlár teagasc teangacha
do bhunscoileanna seo. “Agus mé ag
obair leis an chlár teagasc teangacha,
thug siad méid mór leabhar dom,” ar
sise. “Iad aistrithe ón mBéarla. Shíl

mise gur fearr ceann a scríobh i
nGaeilge.”  Beart a rinne sí. Agus ní
Gaeilge amháin atá sa leabhar; tá
Spáinnis ann chomh maith. 

Tugtar Ciara Chainteach ar an
phríomh-charachtar nó gur cailín
beag í nach stadann riamh den
chaint. Bhuel ní stadann, go dtí go
dtéann sí amach agus go
mbuaileann le cailín beag eile,
Laura, Meicsiceach agus Spáin-
niseoir. Den chéad uair lena saol,
foghlaimíonn sí gur fiú éisteacht nó
go mbíonn rudaí fiúntacha le rá ag
daoine eile.

Bhí thar 80 i láthair nuair a seo-
ladh an leabhar ar an Ómaigh. Ba
Chló Mhaigh Eo a d’fhoilsigh, ar
phraghas €8.50.

NICTT le
druidim
Anton Mac Cába

TÁ ar an Northern Ireland Centre for

Trauma and Transformation
(NICTT) ar an Ómaigh druidim ag
deireadh mhí na Nollag. Sin ain-
neoin cáil dhomhanda bheith orthu
as an saineolas atá acu. Easpa
maoinithe fhad-téarmaigh is cúis. 

Thug an NICTT traenáil d’oibrithe
tráma ó Nua-Eabhrac i ndiaidh 9/11,
d’oibrithe tráma san Áise i ndiaidh
shúnámaí 2004, agus d’oibrithe
tráma sa Bhoisnia agus i Srí Lanca i
ndiaidh na gcogaí sna tíortha sin.

Dúirt an stiúrthóir, David Bolton,
gur chothaigh na fadhbanna
maoinithe fadhbanna le hearcaíocht
agus oiliúint foirne. “D’iarr níos mó
ná 600 duine ó fud fad an Tuaiscirt
cuidiú ón Lár-Ionad ó d’oscail sé in
2001,” arsa Bolton. 

“Faighimid ar fad iarratais ar
theiripe tráma ó dhaoine atá ag
fulaingt. Chomh maith, thugamar
traenáil do níos mó ná 1,000 ball

foirne ón earnáil phoiblí agus ón
earnáil dheonach, ar dhá thaobh na
teorann.”

D’fhás an NICTT ón bhfoireann
tráma a tháinig le chéile i ndiaidh
bhuamáil 1998 ar an Ómaigh. Mar
gur lean an NICTT leis an obair
chéanna, tá ceann de na foirne is mó
cleachtadh ar bhonn idirnáisiúnta
ann.

Dúirt foinse san NICTT nach
bhfuil siad sásta leanúint den obair
muna mbíonn siad ábalta é a
dhéanamh mar is ceart. Tá dualgas
anois ar na húdaráis. 

“Faoi Thuarascáil Patten, cuireadh
seirbhísí tráma ar fáil d’iarchomhal-
taí den RUC agus den UDR,” arsa an
fhoinse. 

“Chuir na húdaráis seirbhísí ar fáil
d’iarchomhaltaí de na fórsaí
slándála, agus gan rud ar bith do
shibhialtaigh.”

Tír Chonaill

Cás cúirte ionsaí ar
sheanadóir curtha siar
Eoin Mc Garvey

TÁ an cás cúirte in éadan beirt fhear
a bhfuil sé curtha ina leith go ndear-
na siad ionsaí ar an Seanadóir Brian Ó
Dónaill (Fianna Fáil) curtha siar go
dtí mí Eanáir seo chugainn.

Tá an cás seo tagtha os comhair na
cúirte roinnt uaireanta anois agus é
curtha i leith Jim Sharkey, a bhfuil
seoladh aige i Nua-Eabhrac, agus
Cathal O’Donovan, a bhfuil seoladh
aige i Londain, gur ionsaigh siad Ó
Dónaill le linn eachtra ag Mín na

Cuinge, Gaoth Dobhair ar 22 Lúnasa
2010.

Ag Cúirt Dúiche an Chlocháin
Léith ag deireadh na seachtaine thug
an Cigire Garda Sylvie Henry le fios
don Bhreitheamh Paul Kelly go
bhfuil an leabhar fianaise réidh le cur
os comhair na gcosantóirí.

D’aontaigh dlíodóirí na gcosan-
tóirí, Frank Dorrian agus Jacqui
Sharkey, agus ddlíodóirí an stáit an
cás a chur siar go mí Eanáir le seans a
thabhairt don bheirt fhear bheith i
láthair sa chúirt. Tá Sharkey cúisithe

as ionsaí a rinne dochar a dhéanamh
ar Ó Dónaill agus as damáiste coiriúil
agus iompar aibhéiseach, agus
O’Donovan cúisithe as ionsaí a rinne
dochar agus iompar aibhéiseach ar
22 Lúnasa 2010.  

Tugadh Ó Dónaill go hOtharlann
Leitir Ceanainn i ndiaidh na heachtra
agus bhí air ocht ngreim a fháil ina
cheann.  Thug dlíodóir Sharkey le
fios sa chúirt chéanna go mbeadh
siad ag cur in éadan na gcúiseanna
agus go mbeadh siadsan ag déanamh
frithéileamh sa chás seo.

Lá Eolais Gaeilge
le bheith in Óstán
Stormont 
Katie McGreal 

BEIDH an chéad ‘lá eolais’ faoi
chúrsaí Gaeilge agus Gaeltachta ó
thuaidh ar siúl in Óstán Stormont,
Béal Feirste ar an Máirt seo ó 8rn –
6in. 

Beidh deis ag aon duine a bhfuil
suim acu sa Ghaeilge sna Sé Chon-
tae teacht isteach ag aon am i rith
an lae agus ceisteanna a chur ar
pholaiteoirí agus roinnt ionadaithe
Gaeilge a bheidh i láthair. Is féidir
ceisteanna faoi sheirbhísí Gaeilge
atá ar fáil sna ceantair uilig sna Sé
Chontae a chur, chomh maith le
ceisteanna faoi theangacha sa
chóras oideachais ag leibhéal
GCSE, an soláthar meánsco-
laíochta trí mheán na Gaeilge, agus
an straitéis i leith na Gaeilge sna Sé
Chontae.

"Seo deis do Chomhaltaí dul i
mbun comhairle le hionadaithe
Chonradh na Gaeilge, Chomhaltas

Uladh, Ghuth na Gaeltachta agus
eile óna dtoghcheantar féin i dtaca
le cúrsaí teanga,” a deir Julian de
Spáinn, Ard-Rúnaí Chonradh na
Gaeilge.

Tá Niall Comer, Uachtarán
Chomhaltas Uladh de Chonradh
na Gaeilge, ag súil go mbeidh
daoine “ó gach aoisghrúpa, ón
Ghaeltacht agus ón Ghalltacht,
agus go deimhin ó thoghcheantair
fud fad na Sé Chontae ag freastal ar
an lá eolais i Stormont.”

Deir Niall gur bheartaigh siad an
ócáid seo a chur ar siúl toisc go
bhfuil siad “i ndiaidh roinnt ócáidí
den chineál sin a chur ar siúl sna 26
Contae cheana agus cheapamar
gur smaoineamh maith a bhí ann.”

Tá dá sheomra curtha in áirithe
ag Conradh na Gaeilge, Guth na
Gaeltachta agus Comhaltas Uladh
atá ag teacht le chéile le Comhaltaí
an Tionóil chun an ócáid a chur ar
siúl. 

Baill de Choiste Mhiontograí Loch An Iúir, Willie McGeehan, Eugene Green agus Eugene McCafferty ag bronnadh
plaice ar imreoir de chuid Dhún na nGall, Neil McGee. Tá Neil ar phainéal fhoireann na hÉireann a bheas ag tabhairt
faoin Astráil 'down under' Dé hAoine 28 Deireadh Fómhair, agus seachtain ina dhiaidh sin, ar 4 Samhain. Tá ceangal
teaghlaigh ag Neil leis an tsráidbhaile Gaeltachta, Loch an Iúir. (PIC: BRID/EMG PHOTOS) 

Maria Boden ag seoladh a leabhar
'Ciara Chainteach' ar An Ómaigh an
tseachtain seo caite. 

Aoichainteoirí ag Buntáiste Breise na Gaeilge ar an 12ú Deireadh Fómhair, i
gCarraig Mhachaire Rois, Contae Mhuineacháin. Ó Chlé: Réamonn Ó Ciaráin,
Gráinne McElwain agus Carmel Uí Chiosóg Mhic Gabhann.

Gaeilge - Ardteistiméireacht 2012 le Mícheál Ó Ruairc
Ceapadóireacht - Pleanáil agus cur chuige

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / scoil@gaelsceal.ie

Nuair a scríobhann tú aiste, alt, díospóireacht/óráid nó scéal ní mór duit úsáid a bhaint as córas
pleanála agus seo á dhéanamh agat.

An chéad rud a dhéanann tú ná go roghnaíonn tú an teideal ar an bpáipéar scrúdaithe is mó
a oireann duitse, sé sin an teideal is fearr a thuigeann tú, an t-ábhar is mó a théann i bhfeidhm
ort agus is mó a mhúsclaíonn fonn scríbhneoireachta ionat.

Nuair a bhíonn do rogha déanta agat, ba cheart duit anois díriú ar chomhréir nó ar ghra-
madach an teidil. Tóg na teidil seo a leanas mar shamplaí:

(i) Saoirse
(ii) Saol an déagóra in Éirinn an lae inniu.
(iii) Fadhb na bochtaineachta i saol an lae inniu.

Tá formhór na marcanna ag dul do Ghaeilge chruinn agus do shaibhreas na teanga. Ar an
ábhar sin tá sé riachtanach go ndéanfá iarracht mhacánta botúin ghramadaí a sheachaint.

Tóg an focal ‘saoirse’ mar shampla. Is ainmfhocal baininscneach é. Cuirtear ‘t’ roimh ‘s’ sa
Tuiseach Ainmneach, Uatha, m.s., ‘is deas an rud í an tsaoirse’. Seo é an Tuiseal Ginideach:
‘mian na saoirse’. Cuirtear ‘h’ ar an aidiacht a leanann í: ‘saoirse phearsanta’. Agus cad í an
aidiacht? ‘Saor’ – ‘is duine saor mé’; ‘táim saor chun mo rogha rud a dhéanamh’ srl

‘Saol an déagóra’ – Tuiseal Ginideach. Le haidiacht: saol an déagóra bhoicht’. Cad é an t-Ain-
mneach, Uatha? ‘Déagóir’. Uimhir Iolra? ‘Déagóirí’. Focail eile: ‘daoine óga’, ‘aos óg an lae
inniu’, ‘an óige’. Tá ‘in Éirinn’ sa Tuiseal Tabharthach. Cad é an Tuiseal Ainmneach? ‘Éire’ m.s.
‘Tír bhocht í Éire anois’. Tuiseal Ginideach? ‘Éireann’ m.s. ‘Is dream flaithiúil iad ‘muintir na
hÉireann’.

An bhfuil ‘fadhb’ firinscneach nó baininscneach? Tá sí baininscneach. Tuiseal Ainmneach:
‘an fhadhb mhór’; Tuiseal Ginideach: ‘méid na faidhbe móire’; UImhir Iolra: ‘na fadhbanna
móra’ srl. ‘an bhochtaineacht’ Tuis. Ainmneach. Aidiacht? ‘bocht’ – duine bocht/daoine bochta
= bochtán/bochtáin srl

Plean: Ba cheart go ndéanfá an aiste a phleanáil go mion sula scríobhann tú aon rud.

Fadhb na bochtaineachta i saol an lae inniu.
1. Cad is brí le ‘bochtaineacht’?
2. Conas gur fadhb í?
3. An bhfuil bochtaineacht in Éirinn?
4. Cad faoin mbochtaineacht sa Tríú Domhan?
5. An bhfuil bochtaineacht de chineál ar bith eile ann, m.s. bochtaineacht spioradálta?
6. An bhfuil réiteach ar bith ar fhadhb na bochtaineachta?
7. Achoimre ghairid ar na pointí atá déanta agat.

Nathanna agus seanfhocail úsáideacha:
• Bíonn gach tosú lag.
• Is glas iad na cnoic i bhfad uainn.
• Ní hé lá na gaoithe lá na scolb.
• Bíonn an fhírinne searbh.
• Is gaire cabhair Dé ná an doras.
• Is fearr sona ná saibhir.
• Bíonn an óige aislingeach.
• Mol an óige agus tiocfaidh sí.
• Is bocht an scéal é; ar ámharaí an tsaoil; ar ais nó ar éigean.
• Ar scáth a chéile a mhaireann na daoine.
• Is fearr an tsláinte ná na táinte.
• Ní thagann ciall roimh aois.

'Is léir go bhfuil tuiscint dhoimhin ag údar 'Gafa' ar dhéagóirí agus ar an ngaol a bhíonn acu
lena dtuismitheoirí.'

Déan plé gairid ar an ráiteas sin.

Freagra
Is cinnte go bhfuil tuiscint ag údar 'Gafa', Ré Ó Laighleis, ar dhéagóirí agus ar na fadhbanna a

bhíonn acu. Tar éis an tsaoil, is údar é a bhfuil an t-uafás scríofa aige ar théama na hóige, idir
úrscéalta agus gearrscéalta. Is iar-mhúinteoir é Ó Laighléis agus is duine é a bhfuil bá aige leis an
óige agus é ar a chumas aige an óige a léiriú dúinn ina steillebheatha. Tá sé ar cheann de na
húdair Ghaeilge is fearr a scríobhann ar théama na hóige, go háirithe ar théama na déagóireach-
ta. Ní hé amháin go bhfuil bá aige le déagóirí is go dtuigeann sé na fadhbanna a bhíonn acu, ach
tá ar a chumas scríobh fúthu chomh maith i nGaeilge shimplí thaitneamhach.

Agus níl dabht ar bith faoi ach go bhfuil go leor fadhbanna ag Eoin, duine de phríomhcharach-
tair an tsleachta as 'Gafa'. Is déagóir é Eoin agus tá fadhb aige leis na drugaí. Cothaíonn sé sin
drochchaidreamh idir é féin agus a mháthair, Eithne. Má tá drochchaidreamh idir Eithne agus
Eoin, is measa fós an caidreamh atá idir Eoin agus a athair, Breandán. Is léir nach bhfuil suim dá
laghad ag Breandán i gcúrsaí a chlainne féin. Tuigtear dúinn go bhfuil Breandán mídhílis dá
bhean is go bhfuil bean eile ar adhastar aige.

Tuigeann an t-údar, Ré Ó Laighléis, an gaol a bhíonn idir déagóirí agus a dtuismitheoirí go
rímhaith. Tuigeann sé go méadaíonn an easpa cumarsáide agus tuisceana sa teaghlach na fad-
hbanna a bhíonn acu. San úrscéal seo cuirtear 'teaghlach neamhfheidhmiúil' os ár gcomhair agus
ligtear dúinn breathnú ar an teaghlach sin ag titim as a chéile os comhair ár súl. Ríomhann an
scéal an easpa cumarsáide idir muintir an teaghlaigh agus an tragóid a tharlaíonn dá bharr. Tá an
scéal inste i nGaeilge shimplí nádúrtha, a bheireann greim ar aird an léitheóra ón gcéad abairt go
dtí an abairt dheireanach.

Litríocht Bhreise - Gafa  le  Ré Ó Laighléis

Cóip de Ghaelscéal saor 
in aisce don mhúinteoir!
Tá Gaelscéal ar Scoil ag tabhairt deise do mhúinteoirí a chuireann
ordú mór isteach dá ranganna cóip den nuachtán a fháil dóibh féin,
saor in aisce, don chuid eile 
den scoilbhliain!

Chun tuilleadh eolais a fháil téigh i
dteagmháil leis an gComhordaitheoir
Oideachais anois ag 091-897766/ 
scoil@gaelsceal.ie  

Ceapadóireacht - Scéal

‘Is ait an mac an saol’

Buachaill aisteach ba ea Deiric Ó Súilleabháin. Ní raibh aon chairde aige ar scoil ná ina chean-

tar dúchais. Aonarán ba ea é. Níor ghlac sé páirt ar bith in imeachtaí sóisialta na scoile. Ní

fhaca éinne riamh é ag labhairt le cailíní as a rang féin ná as rang ar bith eile ach oiread. Dá

labhródh cailín leis d'éireodh sé chomh dearg le coileach turcaí. Déarfadh gach éinne, go

háirithe na cailíní as na ranganna Ardteistiméireachta eile, go raibh sé dathúil. Bhí na cailíní as

a rang féin den tuairim nach raibh ann ach amadán agus bhídís ag magadh faoi de

shíor.Tháinig athrú mór ar Deiric agus é i rang na hArdteistiméireachta. D’éirigh sé níos ciúine

fós. Ná níor bhac Deiric mórán leis an staidéar. Luigh sé isteach ar na leabhair, ach níor leab-

hair scoile iad ach úrscéalta agus beathaisnéisí agus leabhair thaistil.

Tharla rud aisteach tráthnóna amháin tar éis scoile agus é ag fágáil chlós na scoile ar a

bhealach aonarach abhaile. Chuaigh sé sall chuig cailín as a rang féin, Eithne Nic an Bhaird,

agus d'fhiafraigh sé di an rachadh sí chuig an Debs leis ar an séú lá de Dheireadh Fómhair. Ba í

Eithne an cailín ab áille sa rang agus fiú amháin sa scoil. Ba í siúd a dúirt tráth go raibh Deiric

dathúil 'ina shlí féin'. Nuair a d'iarr sé uirthi é a thionlacan chuig an Debs dhiúltaigh sí glan dul

ina theannta. 
Ní dheachaigh Deiric chuig an Debs ar an séú lá de Dheireadh Fómhair. Ní raibh sé in Éirinn

fiú an oíche sin. Thug sé aghaidh ar Mheiriceá tar éis dó torthaí na hArdteistiméireachta a

fháil, torthaí nach raibh ró-dhona, dála an scéil. 

D'imigh na blianta go sciobtha. Bhí ráflaí ag gabháil thart go raibh Deiric i Hollywood agus

go raibh sé ag glacadh páirte i scannáin. De réir a chéile, d'fhás agus mhéadaigh a chlú agus a

cháil agus nuair a d'éirigh Daniel Craig as páirt James Bond, ainmníodh Deiric mar chomharba

air. Nuair a bhí an chéad scannán de chuid James Bond ina raibh Deiric páirteach, Forever and

a Day, á eisiúint in Éirinn, d'fhill Deiric ar phictiúrlann a bhaile dhúchais d'oíche na hoscailte. 

Bhí baniriseoir ón nuachtán áitiúil  The Leitrim Echo  ag fanacht leis ag an gcúldoras agus í

ar bís agallamh a chur air dá nuachtán. Eithne Nic an Bhaird ab ainm di agus ba bheag nár thit

sí i laige ar fheiceáil di an réalt scannáin cáiliúil, dathúil os a comhair amach. Rith sí

chuige agus a leabhar nótaí ina láimh aici.

'Is mise Eithne Nic an Bhaird,' ar sise,'bhí mé

in aon rang leat ar scoil. An cuimhin leat mé?'

'Ní cuimhin liom tú,' ar seisean, 'níl aon

aithne agam ort. Anois,' ar seisean le duine dá

ghardaí cosanta, 'tóg an bhean seo as mo rad-

harc, pé hí féin, agus lig dom dul isteach sa

phictiúrlann. Táim cráite ag a leithéidí.'

Fágadh Eithne ina dealbh ansin agus na deora

léi.
Is ait an mac an saol gan amhras!

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir

foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / caroline.nichualain@gaelsceal.ie

Gluais
beathaisnéis – biography

a thionlacan – accompany

him
comharba – successor

á éisiúint – being released

Litríocht Bhreise - An Triail le

Máiréad Ní Ghráda

“Ní éiríonn leis an dráma seo toisc nach bhfuil an plota sochreidte.” É sin a phlé.

Ar an gcéad dul síos, ba mhaith liom a rá nach n-aontaím leis an ráiteas sin in aon chor. Tá

plota láidir sochreidte sa dráma, An Triail. Ní fhéadfadh sé a bheith níos sochreidte  cailín óg

singil ag iompar clainne agus í sa chruth sin de bharr an chaidrimh a bhí aici le fear pósta,

Tá plota an dráma seo thar a bheith simplí. Téann Máire Ní Chathasaigh, cailín óg soineanta,

chuig rince atá ar siúl i dteach na scoile.Tá máistir nua scoile darb ainm Pádraig Mac Cárthaigh

ag an rince freisin.
Tá Pádraig pósta, áfach. Míníonn sé do Mháire nach bhfuil an tsláinte go maith ag a bhean

chéile is nach bhfuil ag éirí go maith idir an bheirt acu.

Creideann Máire é. Cailín saonta goilliúnach muiníneach í. Fear gan puinn scrupaill é

Pádraig. Meallann sé í. Níl uaidh ach a mhianta féin a shásamh. Téann sé i bhfeidhm ar Mháire

go dtí go mbíonn sí faoi gheasa aige,Titeann Máire bhocht go mór i ngrá leis. 

Chomh luath is a fhaigheann sé amach go bhfuil sí ag iompar linbh, cailleann sé suim inti.

Fágann sé ar an trá fholamh í. 

Ina dhiaidh sin, leanann Máire a bealach anróiteach truamhéileach tragóideach féin. Tugann

a máthair bata agus bóthar di. Diúltaítear di i ngach aon áit. Faoi dheireadh bíonn uirthi agus ar

a leanbh iníne cur fúthu ‘i dteach an mhíchlú’.

Ag deireadh an dráma cuireann Máire a leanbh iníne chun bháis.

Cuireann Máire lámh ina bás féin ina dhiaidh sin.

Creidim féin go bhfuil plota an dráma seo thar a bheith sochreidte. Cé go bhfuil dearcadh an

phobail i leith na faidhbe seo níos leathanaigeanta ná mar a bhí in aimsir Mháire (sna seascaidí

luatha), fós féin is ceist chonspóideach í agus tá ‘An Triail’ chomh tráthúil inniu agus a bhí sé

riamh.

Ábhar ar líne ag www.oideachas.gaelsceal.ie

Cleachtaí bunaithe 

ar na Rúin
Tá míreanna idirlín darb ainm na Rúin chun a bheith craolta ar an idirlíon

amháin gach tráthnóna  Máirt agus Céadaoin ag an 4.00 i.n ar feadh trí seach-

tain eile ag www.naruin.ie Tá taifeadadh déanta ag ógánaigh ar na míreanna

seo ar sheit Ros na Rún. Is é téama na míreanna seo ná an bhulaíocht. Is féidir

cleachtaí don seomra ranga bunaithe ar na míreanna seo a íoslódáil ag

www.oideachas.gaelsceal.ie

AN BHÉALTRIAIL 2012 – LÉAMH NA FILÍOCHTA– MOLTAÍ & COMHAIRLE NA DÁNTA

1. Caithfear na cúig dhán thuas a ullmhú do Bhéaltriail 2012
2. Ní thabharfar rogha duit ar an lá. An scrúdaitheoir a roghnóidh an dán agus na 

véarsaí atá le léamh, bíodh gach véarsa de gach dán ullmhaithe agat.
3. Ní thabharfar aon am chun an dán a chleachtadh istigh sa bhéaltriail. Bígí 

ullamh!!4. Bí fíor-chúramach le cúrsaí foghraíochta (pronunciation). Tugaigí aire mhaith 
do na séimhithe agus uruithe ar fad!5. Ná déan dearmad teideal an dáin agus ainm an fhile a lua.

6. Beidh cead agat do chóip féin de na dánta a thabhairt leat isteach sa halla scrú
daithe. 7. Is féidir nótaí foghraíochta a scríobh os cionn na bhfocal.

8. Ní chuirfear ceisteanna ort faoi ábhar/cúlra an dáin.
9. Bí cinnte agus tú ag cleachtadh na ndánta, na dánta a aithris go minic agus os 

ard. Cuimhnigh gur ag léamh filíochta atá tú. Labhair amach go hard, soiléir, 
muiníneach, bríomhar.10. Ná déan dearmad gur féidir leat 35marc a ghnóthú do léamh na filíochta.

TREOIR DON MHÚINTEOIR• Faigh tuairimí agus réamheolas na ndaltaí i dtaobh an phictiúir. • Cuir i ngrúpaí de bheirt iad agus iarr orthu aon eolas/foclóir/smaointe a ritheannleo a bhreacadh síos.
• Ansin cuir liosta cuimsitheach le chéile ar an gclár d’fhreagraí agus smaointe an ranga ar an ábhar. Más gá cuir leis an liosta, nathanna deasa srl. • Dírigh isteach ar na ceisteanna ansin, ceacht labhartha arís i ngrúpaí de bheirt.

TEASTAS SÓISEARACH
OÍCHE SHAMHNA –EACHTRA SCANRÚIL A THARLA DOM!!
• Líon na Bearnaí leis na focail sa bhosca thíos• Cuir na habairtí isteach san ord ceart ansin do scéal!

• Céard a tharla ina dhiaidh sin meas tú? Cuirigí críoch leis an scéal scanrúil seo!

1. oíche _ _ _ _ _ _ _ a bhí ann2. chonaic mé _ _ _ _ cnámh ar lasadh 3. cóisir 
4. Oíche Shamhna bhí cóisir mhór ag mo chara ina teach5. Fuair mé _ _ _ _ ó mo Mham chun dul chuig an gcóisir6. Bhí mé ar mhuin na _ _ _ _ _!7. Bheadh mo _ _ _ _ _ _ _ go léir ann8. d'fhéachamar ar scannán _________9. oíche_ _ _ _ _ dhorcha a bhí ann 10. níor chuir an dorchadas _ _ _ _ _ orm11. shiúil mé abhaile i m'aonar an oíche sin12. ní raibh _ _ _ _ _ orm, tuige a mbeadh!13. ach go _ _ _ _ _ _ chuala mé torann!14. torann _ _ _ _ _ _ _ _ a bhí ann!15. bhí mo _ _ _ _ _ i mo bhéal!

ARDTEIST 2012

Forlíonadh na Múinteoirí ó Chomhar na Múinteoirí Gaeilge

GAELSCÉAL Dé hAoine, 30 Meán Fómhair, 2011ar
scoil Le tacaíocht ó

www.oideachas.gaelsceal.ie

Géibheann (an dán go léir)An tEarrach Thiar (an dán go léir)Mo Ghrá-sa (Idir Lúibíní) (trí véarsa ar bith)Colscaradh (an dán go léir)An Spailpín Fánach (dhá véarsa ar bith).
Treoir ama: 2 nóiméad Marcanna: 35 marc

SRAITH PICTIÚR 2 
FOCLÓIR
1. Fógra suimiúil2. Duaiseanna iontacha3. Comórtas díospóireachta4. Seic mór / luach 2,0005. I gcoinne/in aghaidh6. Rún na hoíche7. Moltóirí8. Béile deas9. An fhoireann10. Bhí an bua ag…11. An lucht éisteachta 

CEISTEANNA
1. Céard a cheapann tú faoi rún na díospóireachta sin?2. An gcuireann an lagtrá eacnamaíochta isteach ortsa?3. Dá mbuafá dhá mhíle euro, céard a dhéanfá leis?4. Ar ghlac tú páirt i ndíospóireacht scoile cheana?

tinte, cead, muice, chairde, dhubh, eagla, Shamhna chroí, aisteach, tobann,
uafáis,  eagla, m'aonar

SUÍOMH IDIRLÍN NA MÍOSA: www.focal.ie Áis iontach do mhúinteoirí Gaeilge & daltaí Is foclóir fíorchuimsitheach é, bain triail as 

Cúinne na gramadaí 7

Gaeilge - Teastas SÓisearach 2012 le Mícheál Ó Ruairc

Tuilleadh ábhair do 
mhúinteoirí agus do 

dhaltaí le fáil ag
www.oideachas.gaelsceal.ie

Triail Léamhthuisceana - AISTRIÚ
Na Briathra Neamhrialta
Briathar A. Chaite A. Láithreach  A. Fháistineach Modh Coinníollach
Abair     dúirt mé       deirim           déarfaidh mé        déarfainn

Beir       rug mé        beirim           béarfaidh mé       bhéarfainn

Clois      chuala mé     cloisim          cloisfidh mé        chloisfinn

Ith         d’ith mé       ithim            íosfaidh mé         d’íosfainn

Tabhair    thug mé       tugaim          tabharfaidh mé     thabharfainn

Tar        tháinig mé     tagaim          tiocfaidh mé        thiocfainn

Téigh      chuaigh mé    téim            rachaidh mé        rachainn
ní dheachaigh mé 
an ndeachaigh sé?

Feic       chonaic mé     feicim          feicfidh mé         d’fheicfinn
ní fhaca mé
an bhfaca tú?

Déan     rinne mé       déanaim      déanfaidh mé       dhéanfainn
ní dhearna mé
an ndearna tú?

Faigh    fuair mé        faighim        gheobhaidh mé     gheobhainn
ní bhfuair mé ní bhfaighidh mé    ní bhfaighinn
an bhfuair sí? An bhfaighidh tú?   An bhfaighfeá?

Tá/Bí     bhí mé         táim/bím        beidh mé            bheinn
ní raibh sí      níl sé/bíonn sé 
an raibh tú?    an bhfuil sé?/
an mbíonn siad?

Samplaí
(i) Chonaic mé Síle aréir ach ní fhaca mé Peadar.
(ii) Déarfainn go mbeadh an bua ag Corcaigh sa chluiche sin.
(iii) An bhfuair sí na torthaí fós.? Ní dóigh liom go bhfuair sí.
(iv) Ní dheachaigh Tomás ar scoil inné.
(v) Rachaimis go dtí an Astráil dá mbeadh go leor airgid againn.
(vi) An ndearna sibh an obair bhaile, a bhuachaillí? Ní dhearnamar fós, 

a mháistir.
(vii) An bhfaighidh tú an nuachtán dom? Gheobhaidh mé cinnte.
(viii) Bíonn sé ar scoil gach lá.
(ix) Rugadh Seán Ó Ríordáin sa bhliain 1916.
(x) Ní dhéanfainn é sin ar ór nó ar airgead.

Cleachtaí
(i) Níor (ith) mé mo lón inné.
(ii) An (déan: tú) an obair bhaile anocht?
(iii) (Tug: mé) cabhair dó gach lá.
(iv) Dá (tá) a lán airgid agam cheannóinn carr nua.
(v) Ní (faigh: mé) an traein anocht ach (faigh: mé) an bus.
(vi) Ar (ith: sibh) bhur ndinnéar fós? Níor (ith: sinn)
(vii) An (téigh: tú) ar scoil inné? Ní (téigh: mé)

Freagraí ar ‘Cúinne na Gramadaí’ 6:
(i)agat  (ii)de  (iii)uatha  (iv)aige . . . . orainn  (v)inti  (vi)fút  (vii)chugainn.

Freagraí ar na Trialacha Teanga Comhthéacsúla:

A                                      B
Táim . . . feicim . . . Tosaíonn . . .              (i) cúig céad fiche haon (fiche is a haon)
Cuirim . . . deir sé . . . bainim. (ii) inti

(iii) leis an
(iv) mhaidin
(v) drochsheasamh (c)

1. ‘Cad a dhéanfá dá mbuafá an Crannchur Náisiúnta?’ an cheist a chuir mo mhac óg ormsa ar na
mallaibh. Chaith mé tamall ag machnamh agus ansin arsa mise leis: ‘Cheannóinn teach nua! Sin
a dhéanfainn.’ D’fhéach sé orm amhail is dá mba gealt as ifreann mé. ‘Agus cad a dhéanfá leis an
teach seo ansin?’ ‘Dhíolfainn é, a mhac, agus cheannóinn ceann mór galánta i bhfad ón áit seo.’
Phléasc an garsún beag amach ag gol.

2. Ansin tháinig taom obann feirge air. Rug sé ar an gclog mór a bhí ar an matal taobh leis agus
raid sé trí scáileán na teilifíse é. Suas an staighre leis agus cochall feirge air. Isteach ina sheomra
codlata leis agus phlab sé an doras ina dhiaidh agus chuir an glas air.

3. Rinne mé iarracht é a mhealladh amach as an seomra. Gheall mé dó go dtabharfainn go
McDonalds é. Bhí sé fuar agam. Freagra ní bhfuair mé uaidh ach chuala mé é ag pusaíl ghoil trí
pholl na heocrach. B’éigean dom é a fhágáil ann agus imeacht anuas go dtí an chistin. D’fhan sé
ina sheomra go ceann seachtaine. D’fhág mé na béilí ag an doras agus shleamhnódh sé amach ó
thráth go chéile agus d’íosfadh sé iad.

4. Maidin amháin chuala mé a choiscéimeanna ar an staighre. ‘Ba mhaith liom dreas cainte a
bheith agam leat,’ ar seisean liom, ‘tá sé thar am againn suí síos agus an rud seo a phlé.’ Dúirt mé
leis nach raibh sé i gceist agam an teach ina rabhamar a dhíol, fiú dá mbuafainn an Crannchur
Náisiúnta faoi thrí. Nuair a chuala sé an méid sin uaim, chuir sé a dhá lámh timpeall orm agus
phóg mé go ceanúil. Ón lá sin amach is é mo mhac an cara is fearr atá agam.

5. Maidir le haistriú tí, ní dhéanfainn é ar ór nó ar airgead. Ní bheadh fonn dá laghad bogadh ón
áit ina bhfuilimid. Thógfadh sé mí orm seomra amháin a fholmhú gan trácht ar sheomra is fiche!
Chomh maith le sin tá ár bpréamhacha go doimhin sa chré anseo agus laethanta leanbhaíochta
mo mhic sáite san áit. A chairde go léir timpeall air. Is ionann an teach seo agus cliabhán dó.
Agus cad a dhéanfainn dá rachadh sé isteach ina sheomra arís ar feadh míosa nó bliana an babh-
ta seo!

Ceisteanna

(i) (a) Conas a d’fhéach an buachaill ar a dhaid?
(b) Cad chuige ar thosaigh sé ag gol?

(ii) Cá bhfios dúinn go raibh fearg ar an mbuachaill? (Dhá phointe)

(iii) (a) Cén geallúint a thug an t-údar dá mhac?

(b) Cad a rinne an t-údar leis na béilí faid a bhí a mhac ina sheomra?

(iv) (a) Cad a chuala an t-údar maidin amháin?

(b) Cad a rinne an buachaill nuair a dúirt an t-údar nach raibh 
sé chun an teach a dhíol?

(v) (a) Luaigh fáth amháin nach ndíolfadh an t-údar an teach.

(b) An gceapann tú gur alt magúil atá san alt seo? Cuir fáthanna
le do thuairim. (Is leor dhá fháth.)

Déardaoin seo chugainn, 27 Deireadh Fómhair, déanfaidh
muintir na hÉireann vótáil le haghaidh Uachtarán nua ar an tír.
Le roinnt seachtainí anuas in Gaelscéal ar Scoil rinneamar plé ar
na hiarrthóirí atá ag rith i dtoghchán na huachtaránachta agus
an próiseas vótála atá in Éirinn chun Uachtarán a thoghadh.

Nóta: Má chaill tú an t-ábhar seo le roinnt seachtainí anuas
téigh chuig  www.oideachas.gaelsceal.ie chun na nótaí a fháil.  

Gníomhaíocht 
Toghchán bréige 
Ní bheidh sibh in ann vóta a chaitheamh sa toghchán uachtará-
nachta seo mar nach bhfuil sibh 18 bliain d’aois fós ach is féidir
libh toghchán bréige a rith sa rang . Déan vótáil ar an iarrthóir a
thaitneodh leat a bheith mar Uachtarán.  Nuair a bheidh líon na
vótaí comhairthe agaibh sa rang, féach an é an t-iarrthóir a
roghnaigh sibh an t-iarrthóir a mbeidh an bua aige nó aici sa
toghchán féin.  

Na hiarrthóirí i dtoghchán uachtaránachta 2011:
Is féidir taighde a dhéanamh ar na hiarrthóirí seo ar a 
suíomhanna idirlín : 

• Mary Davis ( www.marydavis.ie ) 
• Séan Gallagher ( www.seangallagher.com) 
• Michael D Higgins ( www.michaeldhiggins.ie )
• Gay Mitchell www.gaymitchell.ie 
• Martin Mc Guinness www.sinnfein.ie 
• Dana Rosemary Scallon 

(www.facebook.com/2011Dana) 
• An Seanadóir David Norris 

(www.norrisforpresident.ie)  

Féidearthachtaí:  Grúpaí / coistí / tascanna (cruthaithe ag an
PDST  agus Conor Harrison) 

Nótaí don mhúinteoir 
D’fhéadfadh na grúpaí, tascanna agus coistí seo a bheith
úsáideach chun toghchán uachtaránachta bréige a rith sa rang. 

1. Coiste Chlár na dToghthóirí 
Bailigh ainmneacha agus sonraí gach duine atá chun vótáil.
Cuir i dtoll a chéile clár na dtoghthóirí. Déan iad a chur in ord
aibítreach.

2. Coiste Fógraíochta
Déan póstaeir chun fógraíocht a dhéanamh ar an toghchán
uachtaránachta bréige atá ag teacht aníos. Croch suas póstaeir
agus bileoga eolais faoi na hiarrthóirí. Cuir na rannpháirtithe ar
an eolas faoi am agus dáta an toghcháin bhréige.

3. Coiste Cártaí Vótála
Ag baint úsáide as an teimpléad do chárta vótála ag
www.oideachas.gaelsceal.ie, déan fótachóipeáil an dóthain le
haghaidh an ranga ar fad. Ag úsáid an eolais ó chlár na
dtoghthóirí, líon amach an cárta vótála le haghaidh gach ainm.
Déan na cártaí vótála a éisiúint in am don toghchán bréige.

4. Coiste Páipéar Ballóide
Ag baint úsáide as an sampla de pháipéar ballóide atá ag
www.oideachas.gaelsceal.ie, déan do pháipéar ballóide féin a
dhearadh le haghaidh an toghcháin. Déan fótachóipeáil agus
bíodh do dhóthain agat le haghaidh lá an toghcháin bhréige. 

5. Coiste Bosca Ballóide
Faigh bosca cairtchláir, bosca bananaí mar shampla. Cuir an
bosca isteach i mála dubh agus déan é a ghearradh agus a fhil-

leadh. Gearr oscailt sa mhála agus/nó sa bhosca le haghaidh na
bpáipéar ballóide chun iad a leagan taobh istigh. 

6. Coiste Oifigigh Cheannais
Beidh freagracht ar an gcoiste seo an toghchán a rith ar an lá.
Seo cuid de na tascanna a bheidh le déanamh acu:
• Na boird a réiteach sna stáisiúin vótála (seomra ranga 

nó halla )
• Scáileán a chur suas ionas gur ballóid rúnda a bheidh 

ann
• Ainmneacha a sheiceáil le clár na dtoghthóirí de réir 

mar a chaitheann na mic léinn vótaí ionas nach 
ndéanfaidh aon duine vótáil faoi dhó

• Súil a choinneáil ar an bpáipéar ballóide ar fhaitíos go 
gcuirfeadh aon duine as don bhosca nó go gcuirfeadh 
aon duine páipéar ballóide eile isteach!

7. Coiste Comhairimh
Is é post an choiste seo ná a oibriú amach cé atá tofa. 

Seo iad a gcuid dualgas:
• Na vótaí a chomhaireamh 
• Aon vótaí neamhbhailí nó vótaí millte a bhaint den 

mhéid iomlán agus cuóta a oibriú amach
• Comhaireamh agus athchomhaireamh a dhéanamh. 
• Na buaiteoirí a fhógairt 

Is mar eolas amháin an cárta inscartha seo: Ní cárta céannachta
é. Bí deimhin de go dtabharfaidh tú caipéis chéannachta leat
nuair a rachaidh tú chun vótáil – FÉACH CÚL AN CHÁRTA SEO. 

• Mary Davis – Neamhspleách
• Séan Gallagher – Neamhspleách
• Michael D Higgins -  Páirtí an Lucht Oibre
• Gay Mitchell -  Fine Gael 
• Martin McGuinness – Sinn Féin
• Dana Rosemary Scallon – Neamhspleách
• An Seanadóir David Norris – Neamhspleách

OSSP - Oideachas Saoránach Sóisialta Polaitiúil
Toghchán na hUachtaránachta

www.oideachas.gaelsceal.ie 
Madra – Mutts Anonymous Dog
Rescue and Adoption 

Tá físeán bunaithe ar an choincheap
leas ainmhithe don rang OSSP le fáil
ag www.oideachas.gaelsceal.ie.
Labhraíonn Gaelscéal ar Scoil leis an
eagraíocht deonach Madra a tha-
gann i gcabhair ar madra atá tréigthe
. Breathnaigh ar an físeán chun eolas
ar an eagraíocht agus chun eolas a
fháil faoi cén chaoi aire a thabhairt
do do mhadra. 

OSPS - Oideachais Shóisialta Phearsanta agus Sláinte

Tuilleadh ábhair do mhúinteoirí agus do dhaltaí le fáil ag www.oideachas.gaelsceal.ie

Cothú
Tá sé tábhachtach go bhfaigheann corp ógánaigh na cothaithigh chearta chun fás agus forbairt
cheart a dhéanamh. Tá sé tábhachtach go roghnaíonn muid bia a bhfuil neart cothaitheach ann
dúinn. Maireann ógánaigh i sochaí atá gnóthach agus mar sin bíonn sé deacair an t-am a fháil
chun ithe go sláintiúil. Go minic, itheann ógánaigh an rud is scioptha is féidir leo a réiteach agus
go minic is é an bia scioptha sin is lú a mbíonn cothaithigh ann. B’fhéidir nach mbeidh éifeacht
ag easpa cothaitheach ar ógánaigh láithreach ach is féidir drochéifeacht a bheith orthu níos
déanaí ina saol. 

Cailciam agus Iarann
Cuirtear béim faoi leith ar na cothaithigh cailciam agus iarann mar go bhfuil ról tábhachtach

acu i bhforbairt déagóra. Tá iarann tábhachtach do chailíní go háirithe mar gur féidir easpa
iarainn a bheith orthu de bharr míostrú. Tá cailciam tábhachtach freisin le haghaidh shláinte na
todhchaí. Déantar mais cnámh a fhoirmiú i rith bhlianta an déagóra. Tá sé tábhachtach go ndéan-
tar mais cnámh cheart a fhoirmiú chun galar na gcnámh briosc a sheachaint.

Éifeachtaí Bia Beagmhaitheasa
Seo a leanas cuid de na héifeachtaí a bhaineann le bheith ag ithe bia beagmhaitheasa go rialta.

Sampla de bhia beagmhaitheasa is ea mearbhia, sceallóga agus deochanna súilíneacha.
• Níos mó riosca galar croí
• Riosca diaibéitis
• Riosca a bheith murtallach anois nó níos déanaí sa saol
• Ailsí atá bainteach le bheith ag ithe iomarca saille agus siúcra

Céard is aiste bia chothrom ann?
Bíonn déagóirí ag fás go scioptha, mar sin tá sé tábhachtach go n-íosfaidh tú go maith ag an am

seo.  Tá sé tábhachtach go mbeadh aiste bia déagóra cothrom. Ciallaíonn sé seo go mba cheart
meascán de chineálacha difriúla bia a ithe uaidh na grúpaí bia difriúla ionas go mbeidh tú in ann
an méid ceart de na cothaithigh éagsúla a fháil chun a bheith sláintiúil. Tugann an phirimid bhia
treoirlínte faoin mbia is ceart a ithe. 

Aclaíocht
Tá a fhios ag gach duine go bhfuil aclaíocht riachtanach le haghaidh saol sláintiúil. Daoine nach
ndéanann aclaíocht ar bhonn rialta, tagann tinnis éagsúla orthu agus  bíonn fadhbanna lena
meáchan acu.  Seo roinnt treoirlínte chun aclaíocht a dhéanamh agus coinneáil aclaí.

• Ba cheart aclaíocht a dhéanamh ar feadh 30 
nóiméad sa lá. Ní gá go ndéanfadh tú an aclaíocht 
ar fad ag aon am amháin. D’fhéadfadh tú é a 
bhriseadh suas ina dhá chuid de  15 nóiméad.

• Ní gá go mbeadh an spórt a imríonn tú iomaíoch. 
Is féidir le haclaíocht a bheith i bhfoirm damhsa, 
snámha nó siúil.

• Nuair a bhíonn tú ag déanamh aclaíochta ba 
cheart bia atá saibhir ó thaobh carbaihiodráití de a 
ithe. Coinneoidh sé seo suas do leibhéal 
aclaíochta. Sampla de bhia atá saibhir ó thaobh 
carbaihiodráití de ná bananaí, oráistí agus 
ceapairí.

Roghnaigh méid beag de na bianna ar an tseilf seo.

Roghnaigh 2
IASC, FEOIL, UIBHEACHA, PÓNAIRÍ, PISEANNA

Roghnaigh 3
BAINNE, CÁIS AGUS IÓGART. IS CEART DO
DHÉAGÓIRÍ CÚIG CINN A ROGHNÚ.

Roghnaigh 4+
TORTHAÍ AGUS GLASRAÍ.

Roghnaigh 6+
ARÁN, PRÁTAÍ AGUS GRÁNACH.P

IA Is fearr gan an iomarca bia friochta a ithe. Moltar gan bia friochta a ithe ach uair nó 
dhó sa tseachtain. Ná húsáid mórán ola ná saill. Roghnaigh saill a bhfuil lipéad uirthi 
a thugann le fios go bhfuil neart polai-neamhsháitheán agus monai-neamhsháitheán 
inti. Tá siad seo níos sláintiúla don chroí.

Scéal Nuachta – Cosc 
ar fhógraíocht cáise?  
Tá an Chomhairle Náisiúnta Déiríochta tar
éis labhairt amach de bharr coisc a d’fhead-
faí a chur ar fhógraíocht cáise toisc go bhfuil
sé ráite go bhfuil na fógraí ag tabhairt
comharthaí measctha faoin mbia do
ghasúir agus déagóirí. 

Labhair an Chomhairle Náisiúnta
Déiríochta amach tar éis d’Údarás Crao-
lacháin na hÉireann cód fógraíochta a mho-
ladh.

Faoin chód seo, dhéanfaí cineálacha
difriúla bia a rangú, agus chuirfí cosc ar fhó-
graíocht cáise le haghaidh ógánach faoi 18

bliain d’aois. Dhéanfaí é seo mar go
mbreathnaítear ar cháis mar bhia nach
bhfuil chomh sláintiúil sin. 

Deir an Chomhairle Náisiúnta Déiríochta
go ndéanfaí rangú ar cháis mar tháirge atá
níos measa ó thaobh na sláinte de ná
deochanna súilíneacha fiú. 

Tá faitíos ar an Chomhairle Náisiúnta
Déiríochta go mbeidh tionchar aige seo ar
an eacnamaíocht agus nach mbeidh ógá-
naigh na hÉireann ag fáil na gcothaitheach,
na mianraí agus an chailciam atá riach-
tanach le haghaidh fáis agus forbartha.  

Obair sa Rang

Déan taighde sa rang faoin
aclaíocht a dhéanann do
chairde sa rang. Déan
taighde ar an dá rud seo: 
• An cineál aclaíochta a
dhéanann siad agus
• An méid ama sa lá a
chaitheann siad ag
déanamh aclaíochta

Le Patricia Uí Fhlairthearta

IS féidir le scoláirí cur isteach ar scrúduithe
Theastas Eorpach na Gaeilge má tá spéis acu
ann. Tá buntáistí ann dóibh mar go bhfuil
aitheantas idirnáisiúnta aige agus bheadh
cáilíocht bhreise acu. Is scrúdú é a chabhróidh
le scoláirí an 4ú bliain nó scoláirí na hidirbh-
liana mar go ndéantar scrúdú ar cheithre scil:
labhairt, cluastuiscint, léamhthuiscint agus
scríbhneoireacht. Tabharfaidh an scrúdú seo
taithí dóibh mar go mbeidh scrúduithe ar na
ceithre scil seo ins an Árdteist.   

Mar a luaigh mé cúpla mí ó shin tá aitheantas
oifigiúil faighte ag Ionad na dTeangacha, OÉ
Maigh Nuad ón Roinn Oideachais do Leibhéal
B2 de Theastas Eorpach na Gaeilge (TEG).  Cial-
laíonn sé seo go sásaíonn Teastas Eorpach na
Gaeilge, Leibhéal B2 na critéir iontrála do chúr-
saí fochéime agus iarchéime san Oideachas sna
Coláistí Oideachais. Is córas scrúdaithe agus
cáilíochta Gaeilge d’fhoghlaimeoirí fásta é
Teastas Eorpach na Gaeilge atá á sholáthar ag
Ionad na dTeangacha, Ollscoil na hÉireann,
Maigh Nuad ó 2005.

Is deis iontach é seo do dhaoine ar mhaith
leo gairm múinteoireachta a bheith acu ach

nach bhfuil na riachtanais iontrála acu do na
Coláistí Oideachais. Tá siollabais agus scrú-
duithe Theastas Eorpach na Gaeilge dírithe ar
an bhfoghlaimeoir fásta, agus dá bhrí sin cuire-
ann sé go mór leis an taithí foghlama.  Tá fogh-
laimeoirí in ann a gcuid staidéir a phleanáil
agus de réir mar atá siad ag foghlaim tá siad ag
fáil aitheantais chomh maith.

Bíonn scrúduithe do Theastas Eorpach na
Gaeilge ar siúl i mí Aibreáin nó Bealtaine in go
leor ionad in Éirinn. Tá cúrsaí ullmhúcháin do
scrúduithe ar siúl in ionaid oideachais ar fud na
tíre.  Cuireann Ionad na dTeangacha ábhar tea-
gaisc agus tacaíocht ar fáil do mhúinteoirí agus
d’fhoghlaimeoirí freisin saor in aisce ag
www.teg.ie  nó is féidir glaoch ar 01 7086417 nó
ríomhphost a sheoladh chuig aisling.nib-
heachain@nuim.ie chun tuilleadh eolais a
fháil. 

Faoi láthair tá cúig leibhéal scrúdaithe sa
chóras: Bonnleibhéal 1 (A1), Bonnleibhéal 2
(A2), Meánleibhéal 1 (B1), Meánleibhéal 2 (B2)
agus Ardleibhéal 1 (C1).  Is féidir aon eolas a
theastaíonn uait faoi na leibhéil thuasluaite a
íoslódáil ón suíomh idirlín. Chomh maith leis
sin tá samplaí de scrúduithe cainte, scrúduithe
cluastuisceana, scrúduithe léamhthuisceana
agus scrúduithe scríbhneoireachta do gach
leibhéal le fáil ach iad a íoslódáil freisin.

Beidh scrúdú C1 Ardleibhéal ar siúl in Ollscoil
na hÉireann, Maigh Nuad ar an 27 & 28 Eanáir
2012.  Is é an spriocdháta d’iarratais ná 9 Eanáir
2012.  Tá an fhoirm iarratais ar fáil ar
http://www.teg.ie/gaeilge/foirm_iarratais.htm 

Comhairle Gairmthreorach 
Aitheantas oifigiúil do Theastas Eorpach na Gaeilge, TEG B2

Ag brath ar an éileamh beidh scrúduithe eile de chuid Theastas Eorpach na Gaeilge ar siúl sna
hionaid seo: 

Maigh Nuad, Cill Chainnigh, Corcaigh, Cill Airne, Luimneach, An Spidéal, Caisleán an Bhar-
raigh, Leitir Ceanainn, Gaoth Dobhair, Béal Feirste, Páras, Prág, Nua-Eabhrac

B2 21.04.2012, B1 28.04.2012, A2 12.05.2012, A1 26.05.2012

Táillí na scrúduithe
Is iad seo a leanas na táillí do na scrúduithe éagsúla:
A1 €100, A2 €100, B1 €150, B2 €150, C1 €150

Is féidir le haon duine ceann ar bith de scrúduithe Theastas Eorpach na Gaeilge a dhéanamh.
Ní gá freastal ar aon chúrsa faoi leith.  Níl aon teorainn aoise i gceist ach oiread ach tá na téac-
sanna agus na tascanna dírithe ar fhoghlaimeoirí fásta go mór mór.  
Muna bhfuil súim agat scrúduithe a dhéanamh ná cáilíocht phroifisiúnta a fháil i nGaeilge ach
más maith leat í a fhoghlaim nó feabhas a chur ar an méid atá agat, tá an Ghaeilge le cloisteáil
ar an teilifís, ar an raidió, i nuachtáin, in irisí agus ar an idirlíon.  Tá níos mó deiseanna ann anois
ná mar a bhí riamh chun an Ghaeilge a labhairt agus a chleachtadh.  Tá áiteanna ar nós Chon-
radh na Gaeilge, campaí samhraidh agus clubanna iarscoile inar féidir leat a bheith páirteach.
Tá roinnt mhaith cúrsaí ar fáil ar théipeanna, dlúthdhioscaí agus i bhfoirm leabhair. Is bealach
neamhfhoirmeálta é chun an Ghaeilge a úsáid agus is féidir é a dhéanamh i do chuid ama fhéin.
Níl aon spriocdhátaí le leanúint agus tá tú in ann dul siar air uair ar bith agus chomh minic agus
is mian leat.  Má dhéanann tú go leor taistil is féidir leat a bheith ag éisteacht leis ar an raidió nó
ar théipeanna sa charr. In 2004 roghnaigh Uachtarán na hÉireann an Coimisinéir Teanga agus
cuid de na dualgaisí atá air, mar atá sonraithe in Acht na dTeangacha Oifigiúla, ná:   
“Monatóireacht a dhéanamh ar an gcaoi a bhfuil forálacha Acht na dTeangacha Oifigiúla á
gcomhlíonadh ag comhlachtaí poiblí agus gach beart riachtanach a dhéanamh chun a chinntiú
go gcomhlíonfaidh comhlachtaí poiblí a ndualgais faoin Acht”. Tugann an oifig seo áit agus
spás don teanga i saol poiblí na tíre i mo thuairim phearsanta.

Hi agus fáilte go PopNuacht na seachtaine ar
Raidió Rí-Rá, liomsa Síne Nic an Ailí!

B'fhéidir nach fíor do na ráflaí go bhfuil
Robert Pattinson chun albam ceoil a thaifead
sa stiúideo go luath, ach is cosúil go bhfuil
Bruno Mars ag dul i mbun ceoil don albam

nua Twilight!
Thug Bruno le
fios le déanaí
go mbeidh
amhrán dá
chuid, dar tei-
deal It Will
Rain, le clois-
teáil ar an
bhfuaimrian
don scannán
nua The Twi-
light Saga:
Breaking Dawn
Part 1. Beidh an
scannán sa

phictiúrlann in Éirinn ar an 18 Samhain agus
ní féidir linn fanacht leis é a fheiceáil! Agus cé
go bhfuil clú ar R-Patz mar aisteoir ón tsraith,
is léir gur ceoltóir cumasach atá ann chomh
maith, mar a bhí le cloisteáil ón amhrán a
chas sé ar an gcéad albam de chuid na sraithe
scannán, Never Think. É sin ráite, deir an
gníomhaire s'aige go bhfuil sé róghafa ag cúr-
saí scannánaíochta agus poiblíochta faoi
láthair le tabhairt faoi albam a thaifead ina
iomláine, ach beidh le feiceáil amach anseo
an gcloínn sé leis an gceol.

Tá ráfla cloiste againn anseo i bPopNuacht go
bhfuil Rio Ferdinand ag iarraidh a bheith ina
bhreitheamh ar X Factor! Chuala sibh i gceart
muid: measann an t-imreoir sacair go
mbeadh sé ar fheabhas ar an gclár agus tá
cairde leis á spreagadh le gach iarracht a

dhéanamh áit a fháil ar an bpainéal mar aoi-
bhreitheamh. Nuair nach mbíonn sé ag imirt
peile le Manchain Aontaithe, is cosúil go
mbíonn Rio ag giolcaireacht ar Twitter faoin
gclár amhránaíochta agus ní dhéanann sé
aon rún den chion atá aige don chlár. Crei-
deann sé gur féidir leis fíor-thallann a aithint
agus más fíor do na scéalta, tá sé chun Simon
Cowell agus lucht ceannais an chláir a
chráigh go dtí go ngéilleann siad dó! N'f-
headar an mbeadh Rio tar éis 2 Shoes, John
Michael, Amelia agus Jonjo a dhíbirt freisin,
nó an mbeadh sé in adharca na mbreithiúna
eile ar na cinntí a rinne siad go dtí seo? Beidh
le feiceáil an éireoidh leis a thuairimí a chur
os comhair an tsaoil mhóir amach anseo!

Is cosúil go raibh ar na póilíní críoch a chur le
cóisir bhainise Paul McCartney le déanaí! Phós
an t-iar-amhránaí leis na Beatles don tríú uair
um dheireadh seachtaine, áit gur ghlac sé
lámh Nancy Shevell ag searmanas i halla an
bhaile ag Marylebone i Londain, an suíomh
céanna inar phós sé a chéad bhean chéile,
Linda. Rinne an dearthóir clúiteach Stella
McCartney, iníon Paul agus Linda, gúna Nancy
agus culaith a hathar a dhearadh don ócáid
mhór, agus bhí leithéidí Ringo Starr, Kate
Moss, Ronnie Wood agus Twiggy i láthair ar an
lá. Tá an DJ Mark Ronson ina chara mór le mac

Paul freisin, agus bhí seisean ann lena chinntiú
gur lean an chóisir go mall istoíche trí cheol
den chéad scoth a chasadh don lucht freastail!
Bhí ar bheirt oifigeach teacht chuig an teach le
hiarraidh ar mhuintir McCartney an ceol a
chiúnú do na comharsan, agus chuir Ronson
críoch lena sheit leis an amhrán Hey Jude.
Beidh McCartney féin ar ais ar an mbóthar ag
ceol leis mar chuid dá chamchuairt nua On
The Run agus is iomaí oíche dhéanach a bhei-
dh i gceist leis sin freisin is dócha!

Éist leis an bPopNuacht seo mar audio
mp3 ag www.rrr.ie/popnuacht-10-
deireadh-fomhair-2011 agus íoschóipeáil
app nua Raidió Rí-Rá IN AISCE ó iTunes
trí www.rrr.ie/iphone/ chun scoth an
cheoil ó na cairteacha a chloisteáil ar do
ghuthán 24/7!

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Medtronic, príomh-urraitheoir Fhéile Ealaíon Idirnáisiúnta Baboró do Pháistí 2011 ag bualadh le háb-
har eolaithe sna blianta beaga amach romhainn. Ó chlé: Laura Donoghue, Bainisteoir Léirithe,
Medtronic, Iona Ashton 8, Liam McInerny 10, Rossa McInerney 9, Lauren Coughlan 11 agus Catherine
Lally, Bainisteoir Léirithe, Medtronic. Beidh Baboró ar siúl go 23 Deireadh Fómhair. [PIC: BOYD CHALLENGER]

Noel Ó Gallchóir, Príomhoide Phobal Scoil Ghaoth Dobhair, An tAire Stáit sa Roinn Ealaíon,
Oidhreachta agus Gaeltachta, Dinny McGinley, T.D., Síle Uí Ghallchóir, Oifigeach Oiliúna le
Muintearas agus Seán Ó Coisdealbha, Príomh Fheidhmeannach Muintearas ag balla cloiche a
tógadh faoin scéim ‘Togra Pobail Muintearas’, faoi scáth FÁS ag Pobal Scoil Ghaoth Dobhair.
[PIC: TOMÁS Ó CUIREÁIN]

Ba í Catherina McKiernan an chéad bhean a thrasnaigh an líne
chríche sa 'Conamara 10k', an chéad cheann dá leithéid a tharla
i gCarna ar an Satharn, 8 Deireadh Fómhair. Ní raibh Catherina
ann ach chun tús a chur leis an rás, ach mar a tharla, shocraigh
sí rith ag an nóiméad deiridh, an cinneadh ceart, ar ndóigh!

Tháinig na Gaeil le chéile i nGlaschú
oíche Sathairn 8 Deireadh Fómhair,
ó chlé tá: Seán Ó Gallchóir
(Cathaoirleach Chonradh na Gaeilge
Ghlaschú), Evin Downey (Oifigeach
Forbartha, CnaG Glaschú), Sìne
NicIlleathain (Comunn na Gàidhlig),
Máire Ní Choilm (Amhranaí & Aoi
Speisialta ar an oíche, Gaoth
Dobhair), Cecilia McDaid (Conradh
na Gaeilge Ghlaschú), Colette
McDevitt (Múinteoir ó Oideas Gael,
Dún na nGall, a rinne ceardlann
Gaeilge), Rosemary Ward
(Cathaoirleach, An Lochran),
Máiread Uí Ghallchóir (Conradh na
Gaeilge Ghlaschú), Duncan MacNeil
(Bainisteoir Forbartha, An Lochran).

An T.D. Éamon Ó Cúiv a nocht an leacht ag ócáid bhronnta An Chlochair agus na
Sean- Scoile ó Shiúracha na Trócaire ar Chomhaltas Ceoltóirí Éireann agus ar
phobal na Tulaigh, Co. an Chláir Dé Domhnaigh seo caite. Craoladh Aifreann an
Lae ar RTÉ/RnaG in onóir na hócáide. Sa ghrianghraf ó chlé tá Éamon Ó Cúiv, T.D.,
Máirtín Davy Ó Coisdealbha, RTÉ/RnaG, An tSiúir Éibhlín Ní Chealainn agus An
tSeanadóir Labhrás Ó Murchú, Príomhstiúrthóir Comhaltas Ceoltóirí Éireann.

IMRAM 2011 - Oíche Ómóis don Mhoinsí-
neoir  Pádraig Ó Fiannachta, file, sagart, foil-
sitheoir, scoláire agus duine uasal a bhfuil áit
lárnach aige i saol litríochta na tíre. An t-
amhránaí binn Seosaimhín Ní Bheaglaíoch
ag canadh ag an ócáid. [PIC: JIM BERKELEY]

FOLÚNTAIS / CÚRSAÍ

Gníomhairí
ag 

teastáil
Tá fás ag teacht ar ár bhfoireann agus muid

ag iarraidh cur leis an méid gníomhairí 
timpeall na tíre. Is post i do chuid ama féin a

bheadh anseo, ag ardú phróifíl Gaelscéal i do
cheantar féin ar bhun coimisiúin.

Má tá am agat agus airgead breise uait
déan teagmháil le Ciaran ag 

086-0234255 eolas@gaelsceal.ie 
chun tuilleadh eolais a fháil.

www.oegaillimh.ie

Spriocdháta: Déardaoin, 17 Samhain, 2011

Is fostóir comhionannas deiseanna í Ollscoil na hÉireann, Gaillimh

1. Stiúrthóir ar Aistriú 
Teicneolaíochta agus Nuálaíocht 

Spriocdháta: Déardaoin, 27 Deireadh Fómhair, 2011
Sonraí/gnáthamh iarratais:
Le tuilleamh eolais a fháil agus le hiarratas a dhéanamh téigh
chuig www.publicjobs.ie

2. Bainisteoir ar Phrótacal Idirlín 
agus ar Chonarthaí Tráchtálaíochta

3. Feidhmeannach Tráchtálaíochta

Fáiltítear roimh iarratais ar na trí phost seo a leanas san Oifig
Aistriú Teicneolaíochta ‘Ignite’:  

An  bhfuil 
folúntas agat?

Tóg fógra le  Gaelscéal, 
lascaine  le  fáil ar 

leathanach folúntais.

Déan teagmháil le 
Patricia  ag  

086–0234251 
nó  

fograi@gaelsceal.ie Ag Cothú Phobal
na Gaeilge

Faoi láthair táimid ag lorg iarratas ó dhaoine 
a bhfuil suim acu sna poist seo a leanas: 

• Margaíocht / Oideachas / Riarachán
• Is é an spriocdháta d’iarratais ná 31/10/2011

Ní mór d’iarratasóirí a bheith líofa sa Ghaeilge – 
TEG Leibhéal C1 nó amhlaidh 

(Ardchaighdeán Gaeilge idir scríofa agus labhartha)

www.uisce.ie                       jobs@uisce.ie                             (097) 82111

Coláiste UISCE
Coláiste Eachtraíochta 
sa Ghaeltacht i mBéal 

an Mhuirthead, Co. Mhaigh Eo 

30.09.20
11•

€1.65  (£1.50)

Uimh. 39 

Forlíonadh 8

leathanach 

saor in 
aisce!
- nós*

NÁISIÚNTA

Eoghan Ó Néill

L. 11

Máistir an mhéarchláir 

mar ghuth na nGael

L. 7

Forlíonadh Comhar na

Múinteoirí Gaeilge istigh

an tseachtain seo

L. 36

Ní bheidh ‘FF Neamhspleách’ i

gConamara dar le comhairleorí

Colm Ó Broin, Comhfhreagraí

Polaitiúil Gaelscéal

CÉ go bhfuil Éamon Ó Cuív ag

tarraingt conspóide i gcónaí níl

aon seans go mbunófar 'Fian-

na Fáil Neamhspleách' i

gConamara dar le comhair-

leoirí áitiúla.

Tá míshástacht le ceannairí

an pháirtí léirithe ag Ó Cuív i

dtaobh an chinnidh gan iar-

rthóir a sheasamh sa toghchán

Uachtaránachta agus de réir

tuairiscí táthar ag machnamh

ar scoilt a dhéanamh ó chean-

náras Fhianna Fáil.

Deir an Comhairleoir Seán Ó

Tuairisg nach bhfuil aon chaint

sa cheantar faoi scaradh ón

bpáirtí.
“Níl seans dá laghad go

mbunóidh Éamon Ó Cuív

páirtí nua ná Fianna Fáil

Neamhspleách i gConamara

ná i nGaillimh,” ar seisean. 

“Labhair sé le cruinniú

cumainn le déanaí agus dúirt

gur cheart athnuachan a

dhéanamh taobh istigh den

pháirtí.
“Tá muid ag díriú ar dhaoine

óga a earcú agus iad a chur

chun cinn sa chéad toghchán

áitiúil eile agus tá muid den

tuairim gurb é sin an bealach is

fearr chun é sin a dhéanamh,”

arsa Ó Tuairisg.

Dúirt Breitheamh Ard-

chúirte Dé Máirt go ndéanfar

iarratas ar chostais in éadan Uí

Chuív de bharr a róil in agóid

faoi cheart bealaigh in Óstán

Chaisleán Áth na Fuinseoige

ag an deireadh seachtaine.

Dúirt an breitheamh go

bhféadfaí díspeagadh cúirte a

chuir ina leith chomh maith.

Ní hé seo an chéad uair gur

tharraing Ó Cuív conspóid faoi

chúrsaí dlí le déanaí óir dúirt sé

go mbeadh sé sásta dul go

príosún seachas táille ar

thancanna séireachais a íoc.

Ar lean ar leathanach 3

Súil Siar na

Seachtaine

L. 8

www.gaelsceal.ie

I láthair ag bronnadh duaiseanna Chomórtas Liteartha an Oireachtais, bhí Prionsias Mac a'Bhaird

buaiteoir cumadóireacht amhrán agus Úna Uí Lachtnáin, Uachtarán Oireachtas na Gaeilge. Is iad

Comórtais Liteartha an Oireachtais na comórtais is mó le rá maidir le scríbhneoireacht na Gaeilge. 

Ag fanacht dílis do cheird a shinsear - Mac a’Bhaird

“Níl meas ar bith ag éinne idir 18-30 orainn agus tá náire orainn ag dul thart ag rá go

bhfuil muid le Fianna Fáil” : Comhairleoir FF

meán fómhair 11  eag. 26

nós*
iris ghaeilge don nua-aois     

Moltaí FnaG 

diúltaithe ag na 

heagraíochtaí 

bunmhaoinithe 

Seimineár Oibre ‘Aontas Phobal na

Gaeilge’ ar siúl i nGaillimh inniu, Féach l. 6

Anton Mac Cába

TÁ súil go bhfuil Cruinniú

Earnála den Chomhairle

Aireachta Thuaidh/Theas

chun moltaí a phlé an 12

Deireadh Fómhair maidir le

hathrú ar mhaoiniú

eagraíochtaí Gaeilge a mhol

Foras na Gaeilge. 

B’shin a dúirt Arthur Scott,

státseirbhíseach sinsearach ó

thuaidh, ag cruinniú de

Choiste na Roinne Cultúir,

Ealaíon agus Fóillíochta sa

Tionól ó thuaidh. Ag an chru-

inniú den Choiste, labhair Fer-

die Mac an Fhailigh, Príomh-

Fheidhmeannach an Fhorais

agus Éamonn Ó hArgáin,

Ceannaire ar an Rannóg Gnó.

D’admhaigh Mac an Fhailigh,

maidir leis na heagraíochtaí a

thug freagra, gur dhiúltaigh

siad uilig do na moltaí.  

Ar lean ar leathanach 6

Fear gafa 

i gcás 
dhúnmharú 

John Kenny

Seosamh Ó Riain 

GHABH na Gardaí fear atá

beagnach dhá scor bliain

d’aois thart ar a naoi a chlog

tráthnóna Céadaoin i

gCathair na Gaillimhe mar

gheall ar dhúnmharú John

Kenny, fear ósta agus múin-

teoir.  
Tuigtear gur eachtran-

nach é an fear atá á cheistiú

ag Stáisiún na nGardaí ar

Shráid an Mhuilinn i nGail-

limh agus go bhfuil cónaí air

in Uachtar Ard, an sráidb-

haile céanna inar dún-

mharaíodh an tUasal Kenny.

Is faoi Alt 30 den Acht um

Chionta in aghaidh an Stáit

1939 a gabhadh an fear agus

féadfar é a choinneáil le

haghaidh ceistiúcháin ar

feadh suas le dhá uair déag

agus trí fichid sula gcaith-

fear é a chúiseamh nó é a

scaoileadh saor.

Tá an Garda Síochána –

idir Bhleachtairí Sinsear-

acha agus Shaineolaithe

Fóiréinsice ón mBiúró

Náisiúnta um Imscrúdú

Coiriúil – ag cur píosa i ndi-

aidh píosa fianaise le chéile

go 
deismíneach

mionchúiseach chun teacht

ar an gceannfháth leis an

dúnmharú brúidiúil seo i

sráidbhaile ciúin síochánta.

Ar lean ar leathanach 2

14.10.2011•

€1.65  (£1.50)

An mbeidh

na hAll
Blacks sa

chluiche

ceannais? 

L 31

www.gaelsceal.ie

NÁISIÚNTA

Páidí Ó Lionáird 

L 11

Martin 

McGuinness 

faoi agallamh 

L6 Tús ré na 

Gaelscolaíochta i

mBaile Munna 

L 28

Nuacht Litríochta

le Meadhbh Ní

Eadhra L26

Géarchéim airgid san Ionad

Tacaíochta Teaghlaigh

Ionad Teanga i gConamara i gcomhráití leis an mbanc an tseachtain seo

Máirtín Ó Catháin

TÁ grúpa tuismitheoirí i gCois Fharraige

i  gConamara gaibhte i mbun gnímh go

práinneach le súil agus gur féidir an tIon-

ad Tacaíochta Teaghlaigh in Indreabhán

– a bhí ceaptha a bheith ina shampla do

chothú na teanga sa nGaeltacht uilig – a

thabhairt slán ó fhiacha.  

Teastaíonn €25,000 as seo go Nollaig

agus teastaíonn €77,000 uilig as seo go

ceann roinnt míonna.  Ach má bailítear

an méid sin ní bheadh ann ach go

mbeadh na deacrachtaí curtha ó dhoras

go fóilleach; tá bearna mhór idir an

caiteachas agus an teacht isteach san

Ionad Tacaíochta Teaglaigh agus tá sin

ag cur na seirbhíse uilig i mbaol.  

Idir an dá linn tuigtear go bhfuil sé

tugtha le fios ag triúr de stiúrthóirí an

chomhlachta atá ag reachtáil an Ionaid

go mbeidh siad ag éirí as; thoiligh siad

fanacht nó go gceapfaí stiúrthóirí ina n-

áit.  
Cuireadh tuismitheoirí ar an eolas

faoin drochbhail atá ar chúrsaí airgid san

Ionad Tacaíochta Teaghlaigh ag cruinniú

an tseachtain seo caite.  

Tuigtear go bhfuil mí-shástacht i

measc na dtuismitheoirí a bhí ag cur a

gcuid páistí agus gasúr chuig an

naíolann agus an naíonra gur fágadh

chomh fada é sular cuireadh ar an eolas

iad faoin ngéarchéim.  

Ar lean ar leathanach a 5

Míshástacht go fóill ann i dtaca leis an tSamhail Nua Mhaoinithe 

Próiseas Comhairliúcháin

ann - 12 seachtain eile le

moltaí FnaG a phlé 

Anton Mac Cába

DÉ Céadaoine shocraigh an

Chomhairle Aireachta

Thuaidh Theas ar chomhair-

liúchán 12 seachtain a reachtáil

maidir leis na moltaí nua

maoinithe ó Fhoras na Gaeilge

d’eagraíochtaí 
bun-

mhaoinithe. 

Is leis na heagrais bhun-

mhaoinithe go háirithe a

bhainfidh an próiseas. 

Déanfear leasú “mar atá

riachtanach agus cuí” de bharr

an phróisis.

Ba iad na hAirí ón dá dhlínse

a bhí i láthair ag an chruinniú

in Ard Mhacha: Carál Ní

Chuilín agus Jonathan Bell ón

Tuaisceart agus Jimmy Deeni-

han agus Dinny McGinley ón

Deisceart. 

Rinne thart ar 15 ionadaí ó

eagrais Ghaeilge stocaireacht

ar an Chomhairle. Tháinig

Carál Ní Chuilín, Aire Cultúir,

Ealaíon agus Fóillíochta an

Tuaiscirt, amach chun labhairt

le cuid den mhuintir. 

Dúirt Gordon McCoy ó Ion-

taobhas Ultach go raibh Dinny

McGinley “cairdiúil go maith.

D’fhan siad ag caint.”

Chuir Janet Muller ó Pobal

fáilte roimh chinneadh na

nAirí, ach is é a dúirt sí, “Beidh

le feiceáil. Sílim go bhfuil go

fóill imní ar na heagraíochtaí.

Ach aithníonn Pobal go

bhfuaireamar éisteacht ó na

hAirí. Creidimid go bhfuil deis

níos fearr againn tionchar a

imirt ar na moltaí.”

Ar lean ar leathanach a 2

Moill Eile ar

Thuarascáil

Ráth Bhoth 

Danny Brown

CUIREADH moill eile

ar an tuarascáil ón

Bhord Náisiúnta um

Páistí a Chaomhnú san

Eaglais Chaitliceach i

nDeoise Ráth Bhoth i

gContae Dhún na

nGall.
Seo an ceathrú moill

atá curtha ar an

tuarascáil ó fógraíodh

go raibh sé le foilsiú

agus tá imní ar dhaoine

sa Deoise go bhfuil

rudaí níos measa de

bharr na moilleanna.

Is beag an t-eolas atá

ar fáil ar an fháth atá

leis an mhoill, ach dúirt

cléireach sinsearach sa

Deoise inné gur thuig

sé go mbeadh

tuarascálacha á bhfoil-

siú ar shé dheoise ag an

am amháin agus gur

féidir go bhfuil baint

aige sin leis.

Más fíor dó, beidh

gearáin ó na híobar-

taigh gur cuireadh

moill ar na foilseacháin

le damáiste do chlú na

heaglaise a laghdú.

Ní féidir leis an

Bhord Náisiúnta lab-

hairt ar na fáthanna

faoi choinníollacha an

chonartha atá acu.

Bhronn POBAL, scátheagras abhcóideachta phobal na Gaeilge 288 litir ar an Aire Cultúir, Ealaíon

agus Fóillíochta, Caral Ní Chuilín, Dé Luain. Bailíodh na litreacha ó phobal na Gaeilge mar gheall

ar bhuarthaí forleathan maidir le moltaí Fhoras na Gaeilge sa Samhail Nua Maoinithe



Comórtas liteartha faoi leith
atá i gceist le Leabhar na
Bliana trína ndírítear go
háirithe ar shárchaighdeán
foilsitheoireachta gan

neamhaird a dhéanamh de ról sun-
tasach an údair.  Den chéad uair i
mbliana, tugtar aitheantas chomh
maith do ról an mhaisitheora i leabhair
do pháistí. Foras na Gaeilge a chuire-
ann ciste ar fáil don chomórtas agus
Oireachtas na Gaeilge a dhéanann an
riarachán ina leith. 

Tugadh cuireadh d’fhoilsitheoirí
Gaeilge ar fud na tíre leabhair a chur
isteach ar an dá ghradam mórchlú,
Gradam Uí Shúilleabháin (Leabhar na
Bliana do Dhaoine Fásta) agus Gradam
Réics Carló (Leabhar na Bliana do
Dhaoine Óga). 

Tar éis comórtas géar idir na leab-
hair ar fad, tá deich gcinn curtha ar na
gearrliostaí do ghradaim na bliana seo.

“Tá céatadán suntasach de na
foilseacháin nua i nGaeilge a tháinig ar
an margadh le bliain anuas, do leanaí
agus do dhaoine fásta, ar an
gcaighdeán is airde agus is údar ríméid
againn an réimse leathan téamaí a
thabhairt faoi deara,” arsa Liam Ó
Maolaodha, Stiúrthóir Oireachtas na
Gaeilge.  “Táthar faoi chomaoin ag an
dream scríbhneoirí bisiúla

cruthaitheacha atá ag saothrú i
nGaeilge faoi láthair a bhfuil suim
margadh léitheoirí (a bhfuil borradh
foráis faoi) spreagtha acu ina gcuid
oibre agus tréaslaítear leis na foil-
sitheoirí an díograis a chaitear chun
sin a thabhairt i gcrích.”

“Tá sárchaighdeán agus ard-

cháilíocht na foilsitheoireachta le
sonrú arís i mbliana ar na leabhair atá
ar na gearrliostaí,” arsa Aedín Ní
Bhroin, Stiúrthóir Chlár na Leabhar
Gaeilge, Foras na Gaeilge.  “Is maith a
chuireann caighdeán na scríbh-
neoireachta, an dearadh, an obair
mhaisiúcháin agus réimse an ábhair –

idir bhabóga Maitríóisce na Rúise agus
dúlra agus ainmhithe na hÉireann – le
saol litríochta na Gaeilge.”

Tá buaiteoir na bliana anuraidh, Cló
Iar-Chonnacht, ar an ngearrliosta do
Leabhar na Bliana do Dhaoine Fásta
arís i mbliana leis an bhfoilseachán “Sé
an Saol an Máistir” arna chur in eagar
ag Gearóid Denvir. Tugtar tuairisc sa
leabhar sin ar shaothar iomlán
filíochta Learaí Phádraic Learaí Uí
Fhínneadha.  File aitheanta ab ea
Learaí as ceantar Chois Fharraige i
gContae na Gaillimhe a fuair bás sa
bhliain 1999.

Ar an ngearrliosta chomh maith, tá
“Séadna”, foilsithe ag Cois Life agus
curtha in eagar ag Liam Mac Mathúna.
Is eagrán leasaithe den mhórshaothar
clasaiceach a scríobh Peadar Ua
Laoghaire atá sa saothar seo, ina bhfuil
réamhrá nua cuimsitheach trína
gcuirtear “Séadna” i láthair na nglún-
ta nua.

Tá leabhar de chuid Coiscéim,
“Duinnín Bleachtaire ar an Sceilg” le
Biddy Jenkinson ar an ngearrliosta
freisin.  Tugann an saothar seo léargas
nua samhlaíochta ar a thuilleadh
eachtraí leis an mbleachtaire/sagart,
an tAthair Pádraig Ó Duinnín.  Tá
“Scéal Ghearóid Iarla” le Máire Mhac
an tSaoi a d’fhoilsigh Leabhar Breac ar
an ngearrliosta chomh maith. Cuntas
staire atá sa leabhar sin ar Ghearóid
Mac Gearailt, an 3ú hIarla
Deasmhumhan (1335-1398). Is é
“Dialann Dúlra” le Tony McNally ,
arna fhoilsiú ag Gaelink Design, an
cúigiú leabhar ar ghearrliosta Leabhar

na Bliana do Dhaoine Fásta.  Dialann
bliana atá sa leabhar seo ó Eanáir go
Nollaig ag cur síos ar dhúlra agus
nádúr  na hÉireann idir ainmhithe
agus phlandaí.

Ar na leabhair atá ar an ngearrliosta
do Leabhar na Bliana do Dhaoine Óga
(Gradam Réics Carlo) tá “Cócó an Col-
gán Cairdiúil” le hAilbhe Nic Giolla
Bhrighde, maisithe ag Brian Fitzger-
ald,  a d’fhoilsigh Futa Fata. Colgán
cineálta í Cócó ar maith léi bheith ag
spraoi lena cuid cairde ar scoil.  Nuair
a athraíonn a muintir go dtí an taobh
thall den sceir, bíonn ar Chócó freastal
ar scoil eile ina seachnaíonn na héisc
eile í mar gheall nach mar a chéile leo
féin í.  

Tá “Mac Rí Éireann” le Caitríona
Hastings, maisithe ag Andrew Whit-
son, a d’fhoilsigh An tSnáthaid Mhór,
ar an ngearrliosta do Leabhar na
Bliana do Dhaoine Óga chomh maith.
Tá Mac Rí Éireann ar deoraíocht sa
Domhan Thoir, áit a gcuirtear i
bhfeighil beithíoch é.  Bíonn air tab-
hairt faoi fhathaigh mhóra, faoi ghais-
cígh láidre agus faoi ollphéist farraige
sula bhféadann sé iníon Rí an
Domhain Thoir a phósadh.

Tá leabhar ar an ngearrliosta ag Cló
Mhaigh Eo, “Hiúdaí Beag” a scríobh
Eithne Ní Ghallchobhair agus a
mhaisigh Olivia Golden. Níor oibrigh
Hiúdaí Beag oiread agus lá amháin
riamh.  Bhí sé lá i ndiaidh lae sa bhaile
go dtí gur caitheadh amach as an teach
é. Tosaíonn an scéal agus Hiúdaí Beag
ar tí tabhairt faoin domhan mór. Cas-
tar go leor daoine neamhghnácha air
amuigh sa saol agus mheasfá go bhfuil
an t-ádh leis go dtí go gcastar Rí na
gCat air.

Tá áit ar an ngearrliosta do Leabhar
na Bliana do Dhaoine Óga ag Cois Life
chomh maith.  Sa leabhar
“Maitríóisce” le Siobhán Parkinson,
insítear scéal Mara, cailín trí bliana
déag d’aois, a fhaigheann babóga
Maitríóisce mar bhronntanas óna
máthair.  Nuair a thugann Mara faoi
deara go bhfuil ceann de na babóga ar
iarraidh, téann sí féin agus cara léi á
cuardach agus tarlaíonn eachtraí
suimiúla dóibh.

Tá an chéad leabhar Gaeilge riamh
faoin bhficheall ar ghearrliosta Leab-
har na nDaoine Óga chomh maith.  Is í
Úna O’Boyle, curadh fichille, a
scríobh, a d’fhoilsigh agus a mhaisigh
“Ficheall”.

Fógrófar buaiteoirí Ghradam Uí
Shúilleabháin & Ghradam Réics Carló
sa Leabharlann Náisiúnta, Dé Máirt, 15
Samhain 2011.

BEATHA NUACHT Litríochta                            

Comórtas géar i ndán do Leabhar na Bliana 
Fógraíodh an gearrliosta do Leabhar na Bliana an tseachtain seo caite,
gradam a aithníonn ardchaighdeán foilsitheoireachta na Gaeilge.

Le Meadhbh Ní Eadhra

TEILIFÍS agus RAIDIÓ
Le Katie McGreal

Éist le:Féach ar:

‘Hugo Hamilton – Croí agus Teanga’
Scrios na léiritheoirí den chlár faisnéise iontach seo an clár le glór Liam Ó Maonlaí , mar fiú más binn
an béal céanna, ní raibh sé fóirsteanach don chlár sin dar le Katie McGreal

DÉANANN an clár
cur síos ar shaol,
ar mhothúcháin
agus ar scríbh-
neoireacht an

scríbhneora, Hugo Hamilton
ach ní léann Hugo na píosaí
amach óna leabhair féin, léann
an ceoltóir, Liam Ó Maonlaí,
iad. 

Chaill na léiritheoirí an-
chuid den phearsantacht a
bhaineann leis an gclár seo
nuair a rinne siad an cinneadh
sin. 

Deir an stiúrthóir, Martina
Durac, go raibh sé i gceist aici
ón tús nach léifeadh Hugo na
giotaí é féin. 

Rinne sí an cinneadh sin
ionas nach mbeadh an iomar-
ca brú ar Hugo. Ceapann sí go
bhfuil guth álainn ag Liam
agus go ndearna sé jab maith. 

Chuir sé as go mór dom toisc
gur clár iontach maith é seo. Tá
an-jab déanta ag na
léiritheoirí, ag Hugo agus ag an
stiúrthóir agus, dá bharr sin,
seasann an botún seo amach
go láidir. 

Is as Corcaigh é athair Hugo
agus is as an nGearmáin í a
mháthair. D’fhás sé aníos ag
labhairt Gearmáinise agus
Gaeilge i mBaile Átha Cliath
sna 50í agus sna 60í. Ní raibh
cead aige Béarla a labhairt sa

bhaile agus dá bharr sin, nuair
a thosaigh sé ag scríobh,
scríobh sé i mBéarla. 

“Bhí mé ag rá leis an bpobal,

‘Is duine fásta mise agus tá mé
ag labhairt Béarla.’”

“Bhí mé ag iarraidh a léiriú
conas a tháinig an scríbhneoir

iontach as an bpáiste eaglach,”
a deir Martina mar chuid de na
haidhmeanna a bhí aici agus í
ag déanamh an chláir. Bhí sí ag
iarraidh a léiriú nach bhfuil an
saol soiléir.” 

De bharr an mheascáin tean-
gacha agus náisiúntachtaí a
bhí sa teach nuair a bhí Hugo
ag fás aníos, bhí deacrachtaí
aige aitheantas a bhaint amach
dó féin. Bhí sé i gcónaí deacair
air an cheist ‘Cad as duit?’ a
fhreagairt.

Bhí cónaí air ar feadh a
shaoil ar fad in Éirinn ach
bhíodh sé i gcónaí ag labhairt
Gearmáinise lena mháthair
agus Gaeilge lena athair.

Bhíodh daoine ag magadh
faoin gclann mar bhí sé soiléir
nárbh Éireannaigh amach is
amach iad. 

Ghlaoigh Hugo ‘The Speck-
led People’ ar a theaghlach
toisc go raibh siad éagsúil leis
na daoine eile i mBaile Átha
Cliath agus ar an gCeathrú Rua
– na háiteanna in Éirinn ina
raibh cónaí orthu. 

Faighimid léargas ar conas a
chuir an easpa aitheantais seo
isteach ar shaol Hugo. Míníonn
sé conas a úsáideann sé a
chuid scríbhneoireachta chun
tuiscint a fháil ar a shaol, a
theaghlach agus an easpa
aitheantais. 

Seachas an t-aon bhotún
amháin a luaigh mé, áfach, tá
an clár curtha le chéile i
mbealach an-mhaith. 

Nuair a bhíonn Hugo ag lab-
hairt faoi thír éigin, bíonn pic-
tiúir agus íomhánna den tír sin
sa chúlra. Léiríonn sé áilleacht
na hÉireann, áilleacht na
Ceathrún Rua go háirithe, ach
tá íomhánna de Bhaile Átha
Cliath ann freisin agus
faighimid íomhánna de Kem-
pen sa Ghearmáin, baile
dúchais a mháthar. 

Bíonn Hugo i roinnt de na
híomhánna sin agus cuireann
sé an méid atá le rá aige i
gcomhthéacs don lucht
féachana. 

Feicimid Hugo i
gcomhthéacsanna éagsúla – ag
labhairt leis an gceamara agus
ag míniú rudaí don lucht
féachana agus é ag labhairt ag
ócáidí agus daoine ag cur ceis-
teanna air. Léiríonn sé cé
chomh rathúil is atá a chuid
leabhar. 

Chun ceist na dteangacha a
chur os ár gcomhair agus chun

tuiscint níos fearr a thabhairt
don lucht féachana, tá
meascán de Bhéarla, Gearmái-
nis agus Gaeilge sa chlár, le
fotheidil i mBéarla.  

Tríd an gclár, léiríonn sé trua
dá mháthair, trua nach raibh
aige di nuair a bhí sé óg.

Tuigeann sé cé chomh dea-
cair is a bhí a saol agus í mar
eachtrannach in Éirinn, cé go
raibh cónaí uirthi ann ar feadh
na mblianta.

Cheap Martina go raibh an
caidreamh a bhí ag Hugo lena
mháthair iontach suimiúil
agus bhí sí ag iarraidh é sin a
chur trasna sa chlár.  

Faighimid amach faoin saol
deacair a bhí ag Hugo, agus cé
chomh measctha suas is a bhí
sé, tríd an gclár ar fad. 

Buailimid le muintir a
mháthar sa Ghearmáin agus
Hugo ag labhairt leo faoi shaol
a mháthar. 

Rinneadar an taifeadadh ar
fad anuraidh ag amanna
éagsúla.  Beidh sé le feiceáil ar
TG4 ar an gCéadaoin seo
chugainn ag 9.30in.

TG4: Na Duganna
Taispeánfaidh an clár fais-
néise seo tírdhreach na
nduganna i gCorcaigh, áit
atá ceangailte go mór le
stair na cathrach.
Labhróidh oibrithe tion-
scadail agus trádálaithe
áitiúla fúthu . Dé Domh-
naigh @ 9in.
RTÉ 1: Off the Rails
Sraith nua ag tosú an
tseachtain seo. Buailimid
leis an dearthóir is fearr le
Kylie Minogue agus Bey-
once, Mark Fast, agus
feicimid conas ár smideadh
a dhéanamh i gceart ó na
daoine is fearr san earnáil.
Dé Céadaoin @ 8in. 
3e: The Apprentice
Caithfidh na foirne an
chéad apa fón póca (mobile

phone app) do Unislim a
fhorbairt agus déanfaidh
Bill Cullen agus a chairde,
Jackie Lavin agus Brian
Purcell, measúnú orthu. Dé
Sathairn @ 6.30in. 

RTÉ Raidió na Gaeltachta:
Rónán @ 3
Labhróidh Rónán beo ón
ollscoil an tseachtain seo le
mic léinn atá ag déanamh
staidéir ar an nGaeilge agus
atá páirteach sa Chumann
Gaelach i gColáiste na
Tríonóide. Pléifidh sé an
fhéile litríochta Gaeilge
IMRAM atá faoi lán seoil sa
chathair freisin. Inniu @
3in.   
RTÉ Raidió a haon: Arts
Tonight
Seo an clár deireanach den
tsraith seo. Ar an bpainéal
beidh an Teachta Dála Mick
Wallace, an pleanálaí do
Chathair Bhaile Átha
Cliath, Dick Gleeson , an t-
eagarthóir timpeallachta
ón Irish Times, Jo Mangan,

agus roinnt daoine eile.
Labhrófar faoi na
féidearthachtaí maidir le
healaíontóirí agus lucht
amharclannaíochta a bhei-
th ag obair le NAMA chun
foirgnimh fholamha a
úsáid. Dé Luain @ 10in.    
4fm: Guaranteed Irish
Labhróidh Cillian de Búrca
agus Eoin Glackin le
ceoltóirí Éireannacha agus
beidh roinnt acu ag seinm
sa stiúideo leo. Dé Domh-
naigh @ 8in. 

NODANNA
TRASNA
2 Dath na hÉireann (4)
4 Ciúnas (4)
7 Sínte amach, nó gan aon solúbthacht ann (5)
8 Tógtar aer isteach ann chun an corp a choinneáil beo (7)
10 Scéimh, ana-imní (5)
12 Ainmhí cosúil le capall ach a meastar a bheith dúr (4)
13 Bealach, bóthar (3)
14 Ciste, casta... tá freagra ann dó (5)
18 An dara pearsa, go díreach (3)
17 Feiceann tú leis seo (4)
18 Feá, fuinseog, darach srl (5)
21 Bád mór (4)
23 Ceangail (4)
25 ‘Scamall’ íseal a chruthaíonn deacracht do thiománaithe 

(3)
27 Ar an d-----, láithreach, gan mhoill (5)
28 Soilsíonn sé spéir, san oíche (7)

SÍOS
1 Cruthaigh )4)
2 Gearr, gan a bheith ag cur focal amú (5)
3 Grúpa, aicme, lucht (3)
4 Méid, fad, nó meáchan a aimsiú (6)
5 Tionól daoine, cruinniú (7)
6 Gliondar, mothúchán sásaimh (5)
9 Aoine dhá lá roimh an Cháisc (6)
11 Ní mór don duine nach bhfuil láidir a bheith mar seo... (4)
14 Insíonn sé an t-am dúinn (4)
15 Iompraíonn sé leictreachas (6
17 Cloch tanaí a úsáidtear le díon a chlúdach (6)
19 Mothúchán a bhíonn ort mura n-itheann tú bia (5)
20 Milleán (5)
22 12.00 i lár an lae (4)
24 Inbhear, áit a thagann an fharraige isteach (4)
26 Áit íseal inarbh fhéidir ábhainn a thrasnú (3)

Crosfhocal  21.10.2011

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
26.10.2011 chuig:  Crosfhocal Gaelscéal 
15 Sráid Mhargadh, Gaillimh

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
14.10.2011
Buaiteoir na Seachtaine seo: 
Brendán ó H-Aogha,
Beal Feirste

Indreabhán, Conamara, Co. na Gaillimhe. Tel. +353-91-593307
www.cic.ie

SÚIL SIAR na Seachtaine

Míshástacht faoi Chomhairle RnaG

Donncha Ó hÉallaithe 

B’éachtach an bealach ar
bunaíodh RTÉ Raidió na
Gaeltachta chomh sciobtha is a
deineadh ag tús na seachtóidí.
Deireadh seachtaine na Cásca

1970 thosaigh Saor Raidió Chonamara ag
craoladh ó charabhán a bhí páirceáilte ar
an tsráid ag teach Phiarais Uí Ghaora i Ros
Muc. Gluaiseacht Chearta Sibhialta na
Gaeltachta, eagraíocht agóidíochta a
bunaíodh bliain roimhe sin, a bhí i mbun
an chraolta bhradaigh faoi stiúir
innealtóir óg ó Chorcaigh, Micheál Ó
hÉalaithe.

Ocht mí tar éis an chraolta bhradaigh i
Ros Muc, d’fhógair an tAire Airgeadais,
George Colley T.D., go raibh an Rialtas tar
éis iarraidh ar RTÉ dul ar aghaidh leis an
obair ullmhúcháin agus stiúideonna nua a
thógáil i nGaoth Dobhair, i gConamara
agus i gCorca Dhuibhne fá choinne an
raidió nua. Ceapadh an Gaillimheach,
Pádraig Ó  Raghallaigh, ina Cheannaire i
mí Lúnasa 1971. Domhnach Cásca 1972,
chuaigh Raidió na Gaeltachta i mbun
seirbhíse den chéad uair. 

Ní mó ná sásta a bhí urlabhraithe na
gCearta Sibhialta nuair a fógraíodh gur
faoi chúram RTÉ a bheadh bunú an
stáisiúin nua fágtha. Ní mórán muiníne a
bhí ag Cearta Sibhialta as RTÉ ag an am
ach nuair a tháinig sé chun solais go
mbeifí ag ceapadh Comhairle ar RnaG,
thapaigh Cearta Sibhialta an deis Peadar
Mac an Iomaire a ainmniú. Bhí Peadar
Mac an Iomaire ar dhuine de bhu-
naitheoirí na Gluaiseachta ach níos táb-
hachtaí ná sin, san Olltoghchán in 1969
d’éirigh le Peadar Mac an Iomaire 1,500
vóta a fháil - níos mó vótaí ná mar a fuair
Michael D. Higgins ag seasamh sa
Dáilcheantar céanna den chéad uair.  

Is faoin Aire Poist agus Telegrafa, Gerry
Collins, a bhí sé an Chomhairle a ainmniú.
Níor tugadh aird ar bith ar na hainm-
niúcháin ó Chearta Sibhialta ná ar ainm-
niúcháin eile a tháinig isteach ó
eagraíochtaí pobail eile ar fud na
Gaeltachta. Níor ainmníodh aon duine ón
meitheal a raibh an fhís acu Saor Raidió
Chonamara a chur ar an aer, dhá bhliain
roimhe sin i Ros Muc.

Fir ar fad a ainmníodh ar an gComhair-
le faoi chathaoirleacht Dhónaill Uí
Mhóráin: Pádraic Ó Neachtain (An
Spidéal); Tadhg Ó Séaghdha (Ros a’ Mhíl);
Liam de Búrca (Béal Átha an Fheadha);
Séamus de Brún (Caisleán Riabhach);
Cathal Ó Baoill  (Gaoth Dobhair); Micheál
Ó Domhnaill (Cill Charthaidh); Antoine Ó
Sé (Baile an Fheirtéaraigh); Dónal Ó
hÉalaithe (Má Chromtha); Nioclás Mac
Craith (An Rinn) agus Seán Ó Conaire
(Ráth Chairn).  De réir Risteaird Uí
Ghlaisne ina leabhar faoi Raidió na
Gaeltachta, ba é Pádraig Ó Neachtain ón
Spidéal an t-aon duine acu nach raibh
ceangailte le Fianna Fáil i mbealach

amháin nó i mbealach eile. 
Deineadh cáineadh ar na ceapacháin ar

an mbonn  gur ceapadh a bhformhór ar
an gComhairle de bharr a ndílseachta
d’Fhianna Fáil agus nach raibh siad ag
déanamh ionadaíocht cheart ar aos óg na
Gaeltachta.  Is cinnte nár ceapadh iad de
bharr aon saineolas a bheith acu faoi
chúrsaí craolacháin. 

Bhí an méid seo le rá ar an gcéad
leathanach den pháipéar Amárach faoi
na daoine a ainmníodh ar an gComhairle.

Amárach,   22 Deireadh
Fómhair, 1971
Daoine Gaelacha
ach Coiste
Neamhionadach

“I mBéarla mar is gnáth, a fógraíodh go
raibh coiste comhairlitheach ceapaithe le
comhairle a thabhairt don stiúrthóir agus
do R.T.É faoi Raidió na Gaeltachta.....

Cuireadh in iúl gur bord
lánchumhachtach a bhí ann in ionad
coiste comhairlitheach nach raibh
cumhacht ar bith aige.

Níos measa arís  cuireadh in iúl go
raibh an coiste ionadach don Ghaeltacht,
nuair nach raibh sé ionadach don
Ghaeltacht nó do phobal na Gaeltachta ar
aon slí.….

Níl ach beirt as 11 a bhféadfaí a rá ar
aon chaoi go raibh siad ionadach den
Ghaeltacht…..

De thairbhe pearsanra an choiste de is
daoine fiúntacha measúla Gaelacha iad
go léir chomh fada agus is eol, ach níl
siad ar dóigh ar bith ionadach don t-aos
óg  atá ag éirí aníos sa Ghaeltacht agus
don dearcadh dul chun cinn dearfa,
gníomhach, atá ag leathnú sa Ghaeltacht
faoi láthair….

Sé an rud atá i gceist anseo go bhfuil na
daoine seo “unknown” ins an Ghalltacht
agus mar sin de gur féidir dalladh mullóg
a chur ar phobal na tíre. Níl de cheist ar
fud na Gaeltachta deireadh na seachtaine
ach cé acu 8 nó 9 nó 10 baill den choiste
11 atá ina mbaill gníomhach  de Fhianna
Fáil….”

Dónall Ó Móráin

Cúrsaí Sacair: Sraith Airtricity

Na Seamróga ar Thairseach na Craoibhe
Daithí Mac Tighearnáin

BEIDH an gabhar á róstadh ag
lucht Ruagairí na Seamróige
má chailleann Ruagairí
Shligigh ag na Boihéamaigh
agus mura bhfaigheann Doire
an lámh in uachtar ar Lúthch-
leas Phádraig Naofa. Beidh an
dá chluiche sin ar siúl anocht.

Mura dtarlaíonn sin uilig,
rachaidh trí mhíle leantóir de
chuid Ruagairí na Seamróige
ar oilithreacht go dtí an
Coláiste Ollscoile, Baile Átha
Cliath an Luan beag seo ag súil
go gcuirfidh a bhfoireann an
dlaoi mhullaigh ar chraobh na
sraithe a athbhuachaint.
Déanfaidh bua amháin cúis as
an dá chluiche dheireanacha
acu, beag beann ar thorthaí a
gcomhiomaitheoirí, chun na
tinte cnámha a lasadh.
Bhuaigh na mic léinn ar na
Boihéamaigh agus ar Luthch-
leas Phádraig Naofa i
mBelfield le déanaí. Fiú má
theipeann ar na Fonsaí sa

chluiche seo, beidh deis eile
acu an bua sin a fháil in
aghaidh Ghaillimh Aontaithe
ina gcluiche deireanach i
dTamhlacht seachtain ó
anocht. Chaill Gaillimh 27 as a
28 cluiche deireanach, 0-4 in
aghaidh Dhoire Dé Domh-
naigh seo caite agus go leor
léastaí eile nach iad san
áireamh. 

Ach níl sé ach ocht gcluiche
ó shin go raibh Gaillimh 2-1
chun tosaigh ar na Fonsaí i
nGaillimh sular thug na Seam-
róga an cluiche 3-2 leo sa
deireadh. Beidh Ruagairí
Shligigh ag súil go mbeidh dhá
chomhscór ag na Fonsaí.
Bhuafadh Sligeach an chraobh
sa chás sin ar dhifríocht na
gcúl dá mbeadh an bua acu
anocht agus ag baile in
aghaidh na mac léinn seach-
tain ó anocht. Ní fál go haer é
ach ní móide é ach an oiread.

Seo barr na sraithe (36
cluiche): 

Na Seamróga 71 pointe as 34

cluiche (difríocht na gcúl: +40) 
Sligeach 34-67 (+49) 
Doire 34-66 (+40) 
Tóraíocht ar Michael O’Neill,

bainisteoir Ruagairí na Seam-
róige

Tá Tuaisceart Éireann agus
Dundee United ó
Phríomhroinn na hAlban sa
tóir ar Michael rathúil. An dti-
ocfaidh Pat Fenlon, bainisteoir
na mBoihéamach (agus é
míshuaimhneach lena bhfad-
hbanna airgid) i gcomharbacht
air?  

Roinn a hAon – An mbeidh
“Rod-scuad” sa Phríomhroinn
in 2012? 

Seo barr Roinn a hAon (30
cluiche): 

Muineachán Aontaithe (faoi
bhainistíocht Roddy “cain-
teach” Collins) 64 as 28
cluiche (difríocht na gcúl:
+29), 

Cathair Chorcaí 28-63 (+44), 
Síol Broin 27-62 (+32); 
Luimneach 28-60 (+23). 
Rachaidh buaiteoirí agus

tánaistí na roinne suas chuig
an bPríomhroinn agus
imreoidh an tríú foireann i
gcluichí réitigh i gcoinne
Ghaillimh Aontaithe, bunch-
lub na Príomhroinne, agus iad
ag iarraidh ardú céime a
bhaint amach dóibh féin.

Dála an scéil, beidh dhá
chlub déag in ionad deich
gclub sa Phríomhroinn in
2012. 

Beidh Luimneach i
Muineachán anocht i
roghachluiche na seachtaine
agus beidh Corcaigh ag fear-
adh fáilte roimh Longfort
anocht freisin.

Aviva: Ruagairí Shligigh agus
Síol Broin

Tabharfaidh Ruagairí
Shligigh aghaidh ar Shíol
Broin ó Roinn a hAon i
gCluiche Ceannais an Choirn
FAI ar 6 Samhain sa Staid
Aviva. 

Ar an teilifís, ná cailligí
buaicphointí na seachtaine ar
MNS, RTÉ2 TV, Dé Luain.

Sacar Idirnáisiúnta

Saoirse na Tíre i
ndán do Trapp?
Gráinne McElwain

IS cuma cad a deirtear faoi
mhodh oibre agus faoi theaic-
ticí Giovanni Trapattoni go dtí
seo, mar má éiríonn leis foire-
ann na hÉireann a thabhairt go
Craobhchomórtas na hEorpa
den chéad uair ó 1988 seans
maith go dtabharfar saoirse na
tíre seo dó. Ní maith le go leor
daoine an dóigh a n-imríonn
na hÉireannaigh agus caith-
fidh mé a rá go mbíonn sé an-
deacair in amantaí féachaint
air, ach cosúil le Dún na nGall
agus an imirt chosantach a
d’úsáid siad sa chraobh pheile
i mbliana, tá sé éifeachtach.
Bheinn cinnte go n-aontódh
Trap le tuairim bhainisteoir
Dhún na nGall Jim McGuin-
ness, gurb iad na torthaí an rud
is tábhachtaí, agus ní féidir leat
a shéanadh go bhfuil torthaí
faighte ag Trapattoni agus
muid ar tí cáiliú. 

Chuidigh an tarraingt go
mór linn an tseachtain seo
caite nuair a fuair muid an
Eastóin, tír nár cháiligh riamh
do chomórtas den chineál seo,
agus níl an méid sin imreoirí
cáiliúla acu ach an oiread, le

roinnt acu ag imirt san Eastóin
nó sa Rúis. Chas an Eastóin ar
Oileáin Fharó i mbliana i
gceann de na cluichí grúpa de
Chomórtas na hEorpa agus
bhuaigh Oileáin Fharó 2-0. Ba
cheart go dtabharfadh an
toradh sin an-mhisneach
d’Éirinn, go háirithe i bhfi-
anaise go bhfuil an Eastóin 29
áit taobh thiar díobh ar liosta
fiúntais FIFA. Ach fuair an
Eastóin an lámh in uachtar ar
Thuaisceart Éireann, an tSeir-
bia agus an tSlóivéin chun an
dara háit i ngrúpa C a bhaint
amach. Mar sin ba chóir go
mbeadh an bua ag Éirinn ach
caithfidh siad a bheith cúra-
mach agus meas ceart a bheith
acu ar an fhreasúra. 

Beidh foireann na hÉireann
ag imirt as baile sa chéad
chluiche ar 11 Samhain in
Tallinn agus beidh an dara
cluiche sa Staid Aviva i mBaile
Átha Cliath ar 15 Samhain. Ní
bheidh Kevin Doyle ar fáil don
chéad chluiche mar gheall ar
fhionraí agus tá imní mhór faoi
Robbie Keane a bhfuil gortú ag
cur as dó faoi láthair. Ach nach
mbeadh sé iontach dá n-éire-
odh linn? Neosfaidh an aimsir. 

Trí-atlan

Aileen ag dul 
sa treo ceart

Gráinne McElwain

D’ÉIRIGH le Aileen Morrison,
an luthchleasaí trí-atlain ó
Dhoire, críochnú sa dara háit i
gcomórtas idirnáisiúnta sa
Chóiré Theas an tseachtain seo
caite agus ciallaíonn sé go
bhfuil an chuma ar an scéal
anois go bhfuil áit bainte
amach aici sna cluichí
Oilimpeacha i Londain an bhli-
ain seo chugainn.  Is sa chúigiú
háit déag anois atá sí ar an lios-
ta fiúntais atá ag an Aontas Trí-
atlan Idirnáisiúnta agus bain-
fidh an chéad seasca
luthchleasaí ar an liosta sin áit
sna cluichí i Londain. 

Sula ndeachaigh sí go dtí an
Chóiré Theas, chríochnaigh sí
sa cheathrú háit i Meicsiceo
agus i Yokahama. I rás na
seachtaine seo caite, rinne sí
go maith sa snámh agus chaith
sí seal chun tosaigh nuair a bhí
siad ar na rothair ar feadh 40
ciliméadar ach ba í Jessica Har-
rison ón Fhrainc a
chríochnaigh chun tosaigh ag
an deireadh ar fad. 

Tá coicís shaor tuillte go
maith anois ag Aileen ón
traenáil agus beidh sí ag cur
tús arís lena cuid traenála i mí
na Samhna ag a campa i Lios
na gCearrbhach in Aontroim
ina dhiaidh sin. 

Iomáint – Camanchd Idirnáisiúnta 

Cath na nGael
Gráinne McElwain

CUIRFEAR tús leis an chomór-
tas Camánachta nó Shinty
Idirnáisiúnta amárach nuair a
chasfaidh Éire agus Albain ar a
chéile i mBaile Átha Í i gCill
Dara ag a trí a chlog agus imre-
ofar an dara cluiche in Inbhir
Nis in Albain seacht lá ina dhi-
aidh sin. Bhuaigh Éire an
comórtas anuraidh den chéad
uair le seacht mbliana ach
theastaigh cúl cinniúnach i
ndeireadh na himeartha uathu
thall in Albain chun é sin a
dhéanamh mar gur chaill siad
an chéad lá i mBaile Átha
Cliath.

Is é Michael Rice ó Chill
Chainnigh captaen na foirne i
mbliana agus níl ach ceathrar
ainmnithe ar an phainéal a
d’imir anuraidh, sin iad sin
Arron Griffin as Aontroim,
Willie Hyland ó Laois, Eoin
Nolan as Ceatharlach agus
Andy O’Brien ó Chill Mhantáin.

Beidh Eoin Kelly, captaen
Thiobraid Árann i mbliana,
agus a chomhleacaí Brendan
Maher ag imirt, chomh maith
le Joe Bergin as Uíbh Fhailí.
Imreoirí as dhá chontae dhéag
atá roghnaithe, ina measc
seachtar as Tír Eoghain, Maigh
Eo, Ciarraí, Cill Dara agus Cill
Mhantáin, contaetha nach
raibh san iomaíocht do Chorn
Liam Mhic Cárthaigh i
mbliana.

Seisear imreoir nua atá
tugtha isteach ag Albain agus
mothaíonn bainisteoir na
foirne Drew McNeil go gcaith-
fidh foireann na hAlban níos
mó béime a chur ar sheilbh na
liathróide a choinneáil i
mbliana. Is é Joe Dooley as
Uíbh Fhailí bainisteoir na
hÉireann arís i mbliana agus is
iad Kevin Ryan as Ceatharlach
agus Jim McKernan ó Aon-
troim na roghnóirí. Beidh an
cluiche á chraoladh beo
amárach ar TG4 ag 3.00 in.

Giovanni Trapattoni, bainisteoir sacair Phoblacht na hÉireann,
le linn an chluiche i gcoinne na hAirméine ar na mallaibh. 
[PIC : PAUL MOHAN / SPORTSFILE]

Aileen Morrison as Doire Cholm Cille agus í i mbun iomaíochta
thall sa Spáinn i rith an tsamhraidh [PIC: STEPHEN MCCARTHY / SPORTSFILE]  

Ar an gclaí Le John Allen 

An laoch Ó hAilpín ar ais ar an phainéal

Tá an réamhobair tosnaithe
cheana féin ar phleanáil
don séasúr nua idirchon-
tae. Ag tosach na seach-
taine fógraíodh painéal

nua traenála Chorcaí agus is maith an
rud é, i mo thuairim, go bhfuil Seán
Óg Ó hAilpín roghnaithe arís. Bhí an-
ionadh orm gur ligeadh Seán Óg as
painéal iomána Chorcaí anuraidh.
Tháinig an cinneadh aniar aduaidh
orainn go léir.

Chuireas aithne ar an laoch Ó
hAilpín tuairim is ceithre bliana déag
ó shin nuair a bhí sé ag obair leis an
mBord Contae ag dul timpeall chuig
cúpla scoil i gcathair Chorcaí ag cóit-
seáil. Bhí sé ina fhear uasal ansin agus
tá se mar an gcéanna fós .

Duine lách, macánta, béasach, dío-
graiseach é. Bhí an t-ádh orm bheith
mar bhainisteoir nuair a bhí Seán Óg
ina chaptaen ar iománaithe Chorcaí
nuair a thug siad leo Corn Mhic
Cárthaigh sé bliana ó shin. D’oibrigh
sé an-dian ar an bpáirc imeartha agus
thug sé an-aire do gach ar bhain lena
chuid ullmhúcháin.

Chuir sé ionadh orm nár thug Denis
Walsh seans dó imirt sa tsraith anu-
raidh agus cinneadh a dhéanamh air
ansin. Níor thuig muintir Chorcaí cén
fáth ar tugadh bata agus bóthar dó. Is
cosúil nár thuig an bainisteoir nua
Jimmy Barry-Murphy an cinneadh
sin ach an oiread  mar tá an
tAilpíneach ar ais ar an bpainéal don
chéad séasúr eile. 

Ní bheidh cúpla des na sean-réaltaí
le feiceáil arís áfach agus dathanna
Chorcaí ar a ndroim acu .Tá an gin-
earál lár páirce Jerry O’Connor éirithe
as chomh maith le captaen 2009 Kier-
an Fraggy Murphy. Dar ndóigh tá
scata maith ógánach ó fhoireann faoi
21 an chontae ar an bpainéal traenála
don bhliain seo chugainn.

Is dóigh liom go bhfeicfimid cuid
mhaith imreoirí nua ag imirt sna sin-
sir i gCúige Mumhan an chéad séasúr
eile . Tá scata maith imreoirí óga ag
teacht chun cinn i ngach contae sa
Mhumhain anois. Dar ndóigh
chonaiceamar ógánaigh Thiobraid
Árann ag imirt sinsir le dhá bhliain
anuas agus nach iontach iad .

Ceapaim go bhfeicfimid cuid
mhaith d’fhoireann bhuacach faoi 21
an Chláir ó 2009 sna cluichí sraithe
agus feicfimid freisin cúpla imreoir ó
fhoirne éifeachtúla mhionúirí na
Déise (le cúpla bliain anuas) sar i
bhfad.

Ar an bpainéal traenála a d’fhógair
Jimmy Barry-Murphy  tá cuid mhaith
des na hógánaigh a d’imir faoi 21 i
mbliana. 

Níl fágtha anois ó fhoireann iom-
ráiteach 2005 ach seachtar den
fhoireann a thosnaigh an lá sin i
gcoinne na Gaillimhe sa chraobhch-
luiche agus is dócha roimh dheireadh
na chéad bhliana eile go mbeidh leath
díobh san imithe freisin.

I mbliana chonaiceamar ardch-

luiche faoi 21 idir Corcaigh agus
Luimneach agus bí cinnte de go
mbeidh a lán des na himreoirí sin le
feiceáil go luath agus iad ag
caitheamh gheansaí sinsir
Luimnigh.Tá na seanfhondúirí Dami-
an Reale agus Donie Ryan ag fágáil
cúrsaí iomána idirchontae agus is
trua nach bhfuil níos mó buaite acu
ach sin mar atá. Mar sin féin bhí Reale
mar bhall den fhoireann iontach faoi
21 a thug leo trí chraobh Éireann ag
tosach an chéid.

Faraoir níl craobh shinsir buaite
acu ó 1973 agus níl craobh chúige
buaite acu ó 1995, mar sin tá sé in am
dóibh teacht amach as an bhfásach. 

Ach tá scata ógánach ullamh chun
teacht isteach agus ina measc san tá
an t-imreoir ó na Piarsaigh Shane
Dowling. D’imir Shane le mionúirí

agus le foireann faoi 21 an chontae i
mbliana agus is imreoir den scoth é.
Déarfainn go bhfuil an-todhchaí
amach roimhe. Dar ndóigh tá an
chuid is mó des na imreoirí óga a
bheidh ag imirt an bhliain seo
chugainn fós sa choláiste. An cheist
mhór ná an mbeidh aon obair ann
dóibh nuair a bheidh siad cáilithe?

Tá an t-uafás imreoirí óga club ag
fágáil na tíre faoi láthair. An fada
uainn an lá nuair a bheidh imreoirí
idirchontae ag imeacht thar lear chun
obair a fháil?

An taobh eile den fhadhb sin ná go
bhfuil borradh mór ar an méid daoine
atá ag imirt cluichí Gaelacha i Sasana,
san Astráil, in Oirthear na hEorpa
agus sna tíortha ar fuaid Oirdheis-
ceart na hÁise.

Chomh fada agus is eol dom tá suas

le caoga foireann peile Gaelaí san
Astráil, gan caint ar iomáint, peil na
mban ná camógaíocht . 

Dar ndóigh beidh foireann na
gcomhrialacha ag taisteal go dtí an
Astráil amárach agus go dtí go n-
imíonn an t-eitleán ní dóigh liom go
mbeidh an bainisteoir Anthony Tohill
lánchinnte cé a bheidh ag taisteal leis .

Tá se ionann is cinnte nach mbeidh
captaen na foirne Stephen Cluxton,
Darren O’Sullivan ná Colm Begley leis
de bharr cluichí club. 

Tá sé seo dian ar na himreoirí ach
sin an toradh ar an oiread sin cluichí a
bheith curtha ar ceal i lár an
tsamhraidh.

Ach is dócha go mbeidh foireann
éigin ag taisteal agus tá mé ag súil leis
na cluichí an tseachtain seo chugainn
.Beir Bua.

Seán Óg Ó hAilpín, Gaeilgeoir agus laoch CLG, tá sé ar ais arís ar phainéal iomána Chorcaigh. [PIC : DAVID MAHER / SPORTSFILE] 

Ag tosach na seachtaine
fógraíodh painéal nua
traenála Chorcaí agus is
maith an rud é, i mo
thuairim, go bhfuil Seán
Óg Ó hAilpín roghnaithe
arís. Bhí an-ionadh orm
gur ligeadh Seán Óg as
painéal iomána Chorcaí

cinneadh aniar aduaidh

Rialacha Idirnáisiúnta: Fan go bhfeicfimid!
Gráinne McElwain

CÉ go bhfuil dhá áit is fiche as trí áit is fiche
ainmnithe ar phainéal na hÉireann chun
aghaidh a thabhairt ar an Astráil, tá ar a
laghad spás amháin fós le líonadh ag
Anthony Tohill agus a fhoireann bhain-
istíochta. 

Thug Anthony Tohill cuireadh do Bren-
dan Murphy (Cearthlach), Eamonn
Callaghan (Cill Dara), agus Zach Tuohy agus
Colm Begley (Laois) a bheith páirteach ach
tá faitíos ann nach mbeidh roinnt de na
himreoirí atá roghnaithe ag eitilt amach an
deireadh seachtaine seo mar gheall ar
dhualgaisí club. Tá an chuid is mó den
fhoireann ag eitilt chun na hAstráile inniu,
roinnt eile amárach ach is é an Luan an dáta
deireanach go mbeidh an chuid eile de na
himreoirí in ann imeacht. Casfaidh foireann
na hÉireann leis an Astráil i Melbourne sa
chéad chluiche ar an Aoine seo chugainn. 

Tá imní mhór faoi chaptaen na foirne

Stephen Cluxton agus a chomhimreoir club
Colm Begley a bheidh ag imirt le Parnells
tráthnóna amárach i gcraobh an chontae i
mBaile Átha Cliath.  Má bhuann siad beidh
orthu cinneadh a dhéanamh, fanacht leis
an chlub nó dul thar lear chun imirt lena
dtír. Tharraing Darren O’Sullivan amach ón
phaineál i rith na seachtaine mar go mbeidh
Ciarraí Láir ag imirt in aghaidh Chrócaigh
Chill Airne i gCluiche Ceannais Chiarraí
seachtain ón Domhnach. Dhiúltaigh na
deartháireacha Brogan taisteal i mbliana
mar gheall ar dhualgaisí club chomh maith. 

Ach dea-scéal do Anthony Tohill agus
bainistíocht na hÉireann ná gur chuir
Comhairle Uladh an cluiche ceathrú cean-
nais club i gCúige Uladh idir Gleann tSuilí
agus Biorra siar coicís agus ciallaíonn sin go
bhfuil Michael Murphy agus Kevin McKer-
nan in ann taisteal thar lear. Fear eile a
bhfuil ríméad air agus a bheidh ar an eitleán
mar gur tharraing roinnt imreoirí amach as
an phainéal ná Karl Lacey as Dún na nGall. 

An Bhreatain Bheag - Aistear
Fada Abhaile Gan Tada
Gráinne McElwain

CÉ go mbeidh aird an phobail ar
chluiche ceannais an Choirn
Dhomhanda Rugbaí ar an Domh-
nach, beidh go leor ag breathnú ar an
chluiche idir an Bhreatain Bheag
agus an Astráil ar maidin le go bhfe-
icfear cé hiad an tríú fhoireann is
fearr sa chomórtas. 

Ach is dócha go mbeidh an
Bhreatain Bheag go háirithe ag
féachaint siar ar an chluiche
leathcheannais in aghaidh na
Fraince agus go mbeidh siad ag rá
leo féin go raibh seans glórmhar acu.
Ní mar a shíltear a bhítear agus caith-
fidh siad dearmad a dhéanamh ar an
díomá agus briseadh croí agus díriú
isteach anois ar an chluiche in
aghaidh na hAstráile. 

Tá an Astráil sa bhád céanna mar
gur chaill siad 20-6 in aghaidh na
hAll Blacks agus beidh go leor ag
brath ar chúrsaí síceolaíochta agus
cé a bheas in ann iad féin a réiteach i
gceart don chluiche seo. Tá imreoirí
óga ar an dá fhoireann agus gach
seans go mbeidh a bhformhór ar ais
arís i gceann ceithre bliana sa Chorn
Domhanda Rugbaí i Sasana in 2015. 

Tá trí athrú ar fhoireann na
Breataine Bige a chaill 9-8 in aghaidh
na Fraince an tseachtain seo caite le
Ryan Jones, Bradley Davies agus
Paul James ag teacht isteach sa
phaca. Ar an bhinse don chluiche
seo tá Alun-Wyn Jones agus Adam
Jones a raibh gortú air agus ar
ndóigh ní bheidh captaen na foirne,
Sam Warburton, a fuair cárta dearg
conspóideach mar gheall ar an
ghreamú a rinne sé ar Vincent Clerc,
ar fáil. Trí chluiche an fionraí atá
faighte ag Warburton agus, mar
gheall air sin, Gethin Jenkins a bheas
ag ceann na foirne nuair a bheas siad
ag dul amach ar an pháirc.

Tosnóidh Quade Cooper ag uimhir

a deich arís do na Wallabies tar éis na
drochíde a fuair sé in aghaidh na hAll
Blacks ach tá imní faoin húcálaí
Stephen Moore agus Dan Vickerman
sa dara sraith den phaca. 

Dúirt captaen na Wallabies James
Horwill gurb iad an Bhreatain Bheag
ceann de na foirne is fearr sa
chomórtas i mbliana agus go n-
imríonn siad cluiche maith ion-
saitheach a thaitníonn leis an lucht
féachana.  

Ní bhfuair an Bhreatain Bheag an
ceann is fearr ar aon fhoireann ó na
trí náisiún faoi stiúir Warren Gatland
ó mhí na Samhna 2008 ach mar sin
féin,  tá sé deacair a rá cé a thiocfas
amach chun cinn sa cheann seo.
Beidh aistear an-fhada abhaile ag an
Bhreatain Bheag má chailleann siad
arís inniu.

Níl aon rud níos contúirtí ná
'Les Bleus' nuair nach bhfuil
éinne ag súil le mórán uathu
Concubhair Mac Lochlainn 

OÍCHE Shamhna 1999, agus bhí an
chuid is mó den chriú ar tugadh 'an
fhoireann is fearr a d'imir rugbaí
ariamh' orthu réidh le haghaidh a
thabhairt ar fhoireann na Fraince i
mbabhta leathcheannais an Choirn
Dhomhanda in Twickenham
Shasana. 

Thig leis na Francaigh seo a bhei-
th draíochtúil, is thig leo a bheith
tubaisteach, ag brath ar cibé leagan
díobh a thiontaigh suas ar an lá, ach
rud iomlán éagsúil a bhí ag fanacht
orthu sna ngeansaithe dubha.
Laochra mar Kronfeld, Mehrtens,
Umaga agus ar ndóigh an beithíoch
Lomu. Dúradh nach raibh le
déanamh ag na hAll Blacks ach dul
amach ar an bpáirc agus bheadh a
n-áit sábháilte sa chluiche ceannais
seachtain ina dhiaidh. 

Agus b'shin an chuma a bhí ar an
scéal ag druidim le leath ama agus
iad 24-10 chun tosaigh.

Uair an chloig ina dhiaidh, agus i
ndiaidh an tsuaite is mó ariamh i
stair an chomórtais, bhíodar fágtha
ag ceistiú caidé go díreach a bhí tar
éis tarlú? 43-31 a chríochnaigh sé, is
bhí an t-ádh dearg ar na hAll Blacks
seacht bpointe a fháil. 

Is éard a tharla ná gur chaith na
Francaigh an plean imeartha
amach an fhuinneog, is bheartaigh
siad rugbaí 's acu a imirt ina áit. 

An deireadh seachtaine seo, tá an
fhoireann is fearr ar domhan ag dul
amach is ag iarraidh an spás a
d'éalaigh óna réamhtheachtaithe a
bhaint amach dhóibh féin, is arís, is
iad na Francaigh atá ina dtreo.
Déan dearmad ar aon rud a tharla

go dtí seo. Is é seo cluiche ceannais
an Choirn Dhomhanda, agus tig le
haon rud tarlú. 

Ar pháipéar, níl paidir ag na
Francaigh in aghaidh neart,
chumhacht, eirimiúlacht is luas na
hAll Blacks, ach tá sé sin cloiste
againn cheana féin. Ar deireadh
thiar, níl aon rud níos contúirtí ná
'Les Bleus' nuair nach bhfuil éinne
ag súil le mórán uathu.

Tá fear amháin ann a thugann
nasc dúinn siar go dtí an lá stairiúil
sin, agus is é sin an cúltosaí oscailte
a bhí i gcroílár bhua na Fraince,
Marc Lievremont. Níos mó ná
éinne eile, tuigeann seisean an
dóigh le stop a chur leis na hAll
Blacks, is rithim s’acusan a
scriosadh. 

Tá scéim éicint aige, is ní chuir-
feadh sé iontas orm dá mba chuid
den scéim sin cead a gcinn a thab-
hairt do leithéidí Dusatoire, Clerc,
Harinordoquy is araile dul amach
agus rugbaí s’acusan a imirt an
Domhnach seo.

Tar éis feachtas stadach, mí-
shocair, an é seo an cic deireanach
ón sean-ghaiscíoch? Ní chuirfeadh
sé iontas orm ar bhealach. 

Rud amháin atá cinnte: An t-aon
dóigh le dearmad a dhéanamh ar
dhroch-chuimhní na hAll Blacks ar
an lá eile sin, ná bua a bhaint
amach sa chluiche seo, agus ainm-
neacha s’acu a scríobh in stair na
tíre.

Ach tá an script sin léite agam
cheana.

Tadhg Kennelly, Éire, i ngréim Paul Duffield, an Astráil, sa chluiche idir an dá thír sna rialacha idirnáisiún-
ta anuraidh [PIC : DIARMUID GREENE / SPORTSFILE]

Mike Phillips, An Bhreatain Bheag
[PIC : BARRY CREGG / SPORTSFILE]

An mbeidh 'Les Bleus' ábalta bealach fríd a aimsiú Dé Domhnaigh?
[PIC : DAVID ROWLAND / SPORTSFILE]

Ní bheidh aon fhaitíos ar na Francaigh
An Nua-Shéalainn v An Fhrainc, Dé Domhnaigh:  Páirc Eden,
Auckland, Beo ar RTÉ2 @ 9.00 rn agus iarbheo ar TG4 @ 11.00rn

Gráinne McElwain

Bíonn imní ar an Nua-
Shéalainn nuair a bhíonn
orthu aghaidh a thabhairt
ar na Francaigh ag an
gCorn Domhanda agus tá

cúis an-mhaith leis sin. Tharla sé faoi
dhó cheana go bhfuair Les Blues an
ceann is fearr orthu, fiú nuair nach
raibh na Francaigh ag imirt go maith
sa chomórtas. Creideann roinnt
mhaith daoine gurb é sin an uair is
mó a bhíonn contúirt ag baint leo
agus gurb amhlaidh atá arís i mbliana.  

In 2007 ag an gCorn Domhanda ní
raibh na Francaigh ag imirt ró-
mhaith, chaill siad in aghaidh na
hAirgintíne ach sa chluiche ceathrú

ceannais i gCaerdydd bhuail siad
foireann Graham Henry (18-20).
Tharla sé ocht mbliana roimhe sin
chomh maith i Londain in 1999 sa
chluiche leathcheannais nuair a chaill
na hAll Blacks (43-31), ceann de na
cluichí is fearr a chonacthas riamh sa
chomórtas. Sin é an fáth go bhfeicfidh
tú roinnt daoine agus comharthaí in
airde acu agus ‘Les Chokers !’ scríofa
acu.

Ach ní ionann an cluiche ceannais
seo agus an chuid eile. Tá brú ollmhór
ar an Nua-Shéalainn mar go bhfuil an
cluiche ar siúl sa bhaile acu in Auck-
land, tá sé ráite acu go bhfuil siad ag
iarraidh é a bhuachaint do phobal na
tíre a d’fhulaing sa chrith talún agus
cuimhnigh nach bhfuil Corn Webb
Ellis buaite acu le 24 bliain. An bhliain
úd, an chéad uair go raibh an comór-
tas ann, bhuail siad na Francaigh (29-
9) in Auckland.  

Níor imir siad ach i gcluiche cean-
nais amháin eile ina dhiaidh sin nuair
a chaill siad in aghaidh na hAfraice

Theas (15-12) in 1995.  Déantar go leor
cainte faoin gcluiche sin mar gheall ar
an cheangal a bhí ag Nelson Mandela
leis na Springboks, ach deirtear
chomh maith gur cuireadh rud éigin
trí bhia na hAll Blacks dhá lá roimhe
agus go raibh níos mó ná a leath acu
tinn don chluiche agus go b’shin é an
fáth gur chaill siad.   

Ceithre bliana ina dhiaidh sin in
1999, ba iad na Francaigh a shroich an
cluiche ceannais den dara huair riamh
acu ach ní raibh an lá leo in aghaidh na
hAstráile i gCaerdydd (35-12). D’imir
cóitseálaí na Fraince, Marc Lievre-
mont, an lá sin.  

Tá sé ráite aige gur chaill siad an
cluiche ceannais sin mar go
ndeachaigh roinnt de na himreoirí
amach ag ól tar éis dóibh na hAll Blacks
a bhualadh sa chluiche leathchean-
nais.  

Chuir sé fainic ar a chuid imreoirí
gan an rud céanna a dhéanamh tar éis
an bhua in aghaidh na Breataine Bige
an deireadh seachtaine seo caite ach

níor stop sé sin roinnt acu ó bheith ag
ól. 

Mar is iondúil le Lievremont tá sé
féin agus na himreoirí in adharca a
chéile ach mar sin féin tá an fhoireann
chéanna roghnaithe aige don chluiche,
an tríú cluiche as a chéile nach bhfuil
aon athrú déanta aige.  Dúirt sé i rith na
seachtaine, cé go bhfuil siad ag troid
agus gurb é seo an cluiche deireanach
a bheas aige i gceannas ar Les Blues, go
gcreideann sé sa ghrúpa seo, go
mbíonn an Nua-Shéalainn mar rogha
na coitiantachta i gcónaí nuair a
imríonn siad agus go gcreideann sé go
bhfuil an fhoireann atá aige in ann an
cluiche a bhuachan. Ní bheidh sé ag
ainmniú na ndaoine a bheidh ar an
bhinse go dtí maidin Dé hAoine mar go
bhfuil imní air faoi roinnt gortuithe.  

Seo í an dara foireann is sine riamh
atá na Francaigh a chur chun páirce
mar sin ní beag an taithí atá acu. 

Ní féidir a rá gur imir siad go maith sa
chluiche sin agus is cinnte go raibh an
t-ádh leo, go háirithe agus iad ag imirt

in aghaidh ceithre fhear déag. Is ais-
teach go bhfuil siad tagtha chomh fada
seo mar gur chaill siad i ngrúpa A faoi
dhó, in aghaidh na hAll Blacks (37-17)
agus in aghaidh Thonga (14-19) agus níl
an corn buaite ag aon fhoireann riamh
a chaill cluiche sna grúpaí.  Thosaigh trí
dhuine dhéag den fhoireann a bheidh
na Francaigh a chur chun páirce Dé
Domhnaigh an lá sin in aghaidh na
Nua-Shéalainne ach buaileadh den
pháirc iad. Scóráil an Nua-Shéalainn
cúig úd in aghaidh an dá cheann a fuair
na Francaigh.

Cad a tharlóidh an uair seo?  Bhuel tá
an Nua-Shéalainn níos fearr ná na
Francaigh agus cé go ndeirtear go
minic nach mbíonn a fhios agat cad a
dhéanfas na Francaigh, ní dóigh liom
go mbeidh siad in ann ag na hAll
Blacks.  Den chéad uair ó 1987, beidh
an bua ag an Nua-Shéalainn agus beidh
duine de na himreoirí is fearr a chaith
an geansaí dubh sin riamh, Richie
McCaw, ag ardú Chorn Webb Ellis agus
é tuillte go maith acu.

Nua-Shéaláin i mbun an Haka - an gcuirfidh siad eagla ar an Francaigh? [PIC : MATT BROWNE / SPORTSFILE]


